
STATEMENT BY A MINISTER 

2. Pu LALDUHOMA, Hon’ble Chief Minister to make a Statement regarding 

KLP (Key Location Plan).  

  

LAYING OF PAPER 

3. Pu K. SAPDANGA, Minister to lay on the Table of the House a copy of The 

Mizoram Local Bodies Ombudsman Bill, 2025 as passed by the House 
on 28.08.2025 and returned by the Governor for reconsideration.  

ZOTHANSANGA RALTE 

Commissioner & Secretary 

 

 

 

 

 

 

 

 

 

___________________________________________________________________________ 

*  Please see Bulletin Part – II No. 132 dated the 2nd March, 2026 for 
Private Members’ Resolutions to be moved.                                                             



SPEAKER : “Thu tha lo reng in kaan chhuak suh se, a tulzia ang zela siam tha turin thu 

tha apiang chhuak zawk rawh se, a ngaithlatute tan khawngaihna a lo nih theih 

nan.”  

- [Ephesi 4:29] 

 

Kan member zahawm tak tak pahnih Pi Baryl Vanneihsangi Aizawl South III bialtu leh Pu 

Lalrinsanga Ralte Serlui bialtu te chu taksa lam harsatna avangin kan zingah vawiinah an awm 

thei dawn lo tih House ka hriattir e.  

 

QUESTIONS & ANSWERS:  

 

STARRED QUESTION NO. 181 

Subject: - Ran Insurance Chungchang.  

Zawhna Neitu: - Pu K. Laldawngliana (Tuirial). 

 

PU K. LALDAWNGLIANA :  Pu Speaker, ka lawm e. AH & Veterinary Department 

changtu Minister zahawm tak min chhan atan ka zawhna chu - 

1. Ranvulhtuten insurance an tih theih dan tur kimchang min hrilh thei em? 

2. Eng ran te nge insurance dil theih a nih? 

 

SPEAKER : Chhang turin Animal Husbandry & Veterinary changtu Minister Pu C. 

Lalsawivunga i lo sawm ang. 

 

PU C. LALSAWIVUNGA, MINISTER :  Pu Speaker, Tuirial bialtu MLA zahawm 

tak Pu K. Laldawngliana zawhna chhanna chu: 

1. Animal insurance ti turte chuan District tina Vety Office emaw Dispensary-ah Vety 

Doctor hnenah document an lak a ngai a. Chungte chu: - Proposal Form, Vaccination 

Certificate, Geo-tagged Photograph of Ear-tagged Animal, Soundness Certificate, 

Beneficiary Aadhar Card/PAN Card/Voter ID. Heng zawng zawng an neih hnuah District 

tina NIC Staff-te hnenah kal tur a ni. NIC Staff-te biak pawhna hi Vety Office-ah zawh 

theih reng a ni. 

2. Bawng, Sial, Vawk, Kel leh Beramte-ah insurance a dil theih a ni. 

 

SPEAKER : Zawhbelhna –  

a. Pu K. Laldawngliana, Zawhna Neitu, (Turial) 

b. Pu T.Lalhlimpuia (Lunglei West) 

c. Pi Prova Chakma (West Tuipui) 

 

PU K. LALDAWNGLIANA  : Pu Speaker ka lawm e. Ka zawhbelhna kan 

Minister zahawm takin min chhan atan a ka zawhna chu :- 

(a) A insurance senso ah hian Central sorkar in engzat nge a sen dawn? Mizoram sorkar-in 

engzat nge a sen ve dawn? 

(b) Ranvulh ho livestock ho thlangtute atang hian Chief Minister Special package dawng 

tawh engzat nge awm?  

(c) Tunlai Central Session-ah pawh an sawi laih laih Vety lamah hian kan sorkar-ah hian 

Vety doctor leh VFA engzatnge kan neih? 

(d) Vety Department-ah hian Addl. Director post ruak awm reng siin engatinge hnawh khah 

a nih lohna chhan? Hnawhkhah tumna a awm em? 

PU T. LALHLIMPUIA : Pu Speaker ka lawm e.  AH & Vety Department changtu 

Minister zahawm tak chhan a tan a ka zawh belhna chu :- 

1. 2022-2023 Vawk suatte zangnadawmna hmuh mumal a awm lo niin ka lo hria a, a dik 

em? Engnge a chhan?  



2. Engtikah nge 2025-2026 a vawk suatte zangnadawmna pek a nih theih ang?  

3. Hand-holding Scheme hnuai-ah loan portion-ah progress partner engzatin nge 

Department atangin CM-Special Package-ah engzatnge hmu awm tawh? 

PI PROVA CHAKMA : Pu Speaker, ka lawm e. AH & Vety Department Minister 

changtuin chhan atan ka zawhbelhna chu –  

 

Tlabung-ah AH & Vety Department hnuaia SDO Office leh Dispensary te bakah staff-quarters 

te a chhe lutuk tawh a, hengte hi sak thar tumna a awm em? 

 

SPEAKER : Theih ang anga chhang turin AH & Vety Department changtu Minister 

Pu C. Lalsawivunga ilo sawm ang.  

PU C. LALSAWIVUNGA, MINISTER :  Pu Speaker, zawhna neitu zawhna 

chhanna figure hi sawisual a hlauhawm angreng khawp mai.  

[Pu K. Laldawngliana Zawhbelhna] 

NLM (National Livestock Mission) hnuaiah hian Bawng leh Sial ran pakhat zêl man chu 

₹3,890 a ni a, Vawk-ah ₹1,947 niin, Kel leh Beram-ah ₹454 a ni. National Insurance Company 

nena agreement kan siam thar danah chuan, beneficiary-ten 15% chauh an pek a ngai tawh 

dâwn a ni. Kan agreement ang hian, Bawng leh Sial ran pakhat-ah ₹584, Vawk-ah ₹292, leh 

Kel leh Beram-ah ₹67 chauh pek a ngai dâwn a ni. 

 

Pu Speaker, kan progress partner-te an nih phei chuan 'Bana Kaih' (Hand-holding) aṭangin kan 

pui dâwn a, insurance policy hi a thlawnin an kalpui thei dâwn a ni. A pawisa chungchangah 

hian 1st leh 2nd installment, ₹66.49 Lakhs ve ve kan hmu tawh a, kan dah ṭha thlap tawh a ni. 

3rd leh 4th installment pawh reilotêah kan hmuh kan inbeisei. Additional Director post 

chungchang hi chu DP&AR lam chhan tur a nih rualin, pension leh thihna avângin service-ah 

khaihlak a awm nual a; a rem chuan nakin lamah hmaichhanah kan la inzawt thei dâwn nia. 

 

[Pu T. Lalhlimpuia Zawhbelhna]  

Pu Speaker, CM Special Package Phase-I ah hian mi 315 hnenah ṭanpuina pek a ni tawh a, loan 

bikah bank-in mi 56 hnenah a disburse tawh a ni. Phase-II ah diltu mi 19,721 zingah mi 301 

thlan (selected) tawh niin, an hmun hmate enfiahin hma lak mek a ni. Loan diltu zingah mi 72 

approved an ni tawh a, pek tlâk an ni em tih endik hna kalpui mek a ni. 

 

Kum 2022–23 chhunga ASF compensation kan dil zawng zawng aṭangin 25% chauh kan hmu 

a, a bak 75% hi Mizoram chauh ni lo, India ram State dangah pawh hmuh loh a ni vek. SMS 

portal inchinfel chhungin budget year a lo ral hman vâng a ni. Kum 2025–26-a vawk suat 

zangnadawmna chungchang kha, hei hi financial year zêla submit a ngai a. 2024–25-a vawk 

suat-te kha 2025–26-ah pek an ni dâwn a ni. Tunkar kal ta Zirtawpni khan nuai ₹318 (CSS) 

kan hmu a, SMS nuai ₹318 nen pek leh tura ruahman a ni. Annual Action Plan (2025–26) pawh 

February thla khan Ministry-ah kan thawn tawh a ni. 

 

[Pu Lalrinsanga Ralte Zawhbelhna] 

VFA post ruak hi 97 kan nei a, Doctor (Veterinary) post ruak 42 a awm mek a ni. 

 

[Pi Prova Chakma Zawhbelhna] 

“Strengthening of Veterinary Department” project leh scheme kan siam hnuaiah hian a tel a, 

fund kan nghak mek a ni. Pawisa kan hmuh hunah sak (construction) hna te pawh hmalak beisei 

a ni. 

SPEAKER : A lawmawm e.  



 

STARRED QUESTION NO. 182 

Subject: -Mizoram State University Chungchang; 

Zawhna Neitu: Pu Ramthanmawia (East Tuipui) 

 

[He zawhna hi Mizoram University Bill passed a nih hmaa duan kha a ni a, tunah passed a nih 

tak avangin zawhna neitu hian  a zawhna a withdraw a.] 

 

STARRED QUESTION NO. 183 

Subject: Darlak bula Tuikhuah Chungchang.   

Zawhna Neitu: Pu Robert Romawia Royte (Hachhek).  

 

PU ROBERT ROMAWIA ROYTE :  Pu Speaker, ka lawm e. Ka zawhna Starred 

Question No.183-na chu –  

(a) Hachhek bial Darlak bula tuikhuah tur Chief Minister-in a sawi kha survey leh DPR siam 

a awm tawh em? 

(b) Darlak ruama in leh lo, lei let leh huan ram a chim chhiat tur hlut-zawng chhut chhuah a 

ni tawh em? 

(c) Chung atan chuan compensation pek a ni dawn em?  

 

SPEAKER :  Chhang turin Public Health Engineering Department changtu 

Minister Prof. Lalnilawma ilo sawm ang. 

 

PROF. LALNILAWMA, MINISTER : Pu Speaker, Hachhek bialtu zahawm tak 

Pu Rober Romawia zawhna chhanna chu – 

a) Hachhek biala Darlak bula tuikhuah tur Chief Minister-in a sawi kha survey leh DPR 

siam a awm lo. 

b) Darlak ruama in leh lo, lei let leh huan ram a chim chhiat tur hlut zawng chhut chhuah a 

ni lo. 

c) Kan hre lo. 

SPEAKER : Zawhbelhna – 

1. Pu Robert Romawia Royte, Zawhna neitu, (Hachhek) 

2. Pu Jeje Lalpekhlua, (South Tuipui) 

3. Pu C. Ngunlianchunga, (Lawngtlai West) 

 

PU ROBERT ROMAWIA ROYTE : Pu Speaker, kan PHE Minister zahawm tak khan 

tikhan min chhang a, hmalakna thui tak a la awm lo a ni tih chu kan han hria a. Engpawh nise, 

hetianga Chief Minister meuh ina a sawi tawh hi chu hmalakna te pawh a la awm turah ngai 

ila.  

 

Ka zawhbelhna chu – Lo khuap dawn pawh ni i la, anmahni rawna tih a nih loh chuan leilet 

hmun te, tuikhuah te, Sangha dil tha tak takte awmna hmun a ni a. An khawtlang te pawhin eng 

emaw Central sorkarin a tih luih te pawh a lo awm mai thei a. Anmahni kha rawn an ni ngei 

dawn em?  

 

PU JEJE LALPEKHLUA :  Pu Speaker, Ka lawm e. Public Health Engineering 

Department changtu minister-in min chhana tan – Ka bial Thingsai khua tui-pump-na tur 

NABARD kaltlanga thawh theih tur kha min approve sak tawh niin kan lo hria a. Kha kha 

engtika tan tur nge? Ka lawm e. 

 



PU C. NGUNLIANCHUNGA : Pu Speaker, Question No. 107-na, February ni 

27-a ka zawhna kha a chhuak a, kan Minister hian min chhang a. Min chhanna ah hian 

zawhbelhna a rawn hring ta teuh zawk mai a. 

 

Lawngtlai khaw mipui nikhata tui pump zat ka zawt a, litre 11,30,000 leh 11.38 vel pump a ni 

a. Nikhata an mamawh zat hi litre 25,00,000 a nih laiin, litre 11,00,000 vel chauh pump chhuah 

a ni a. Lawngtlai hi tui kan harsa khawp em avangin, kan minister pawh a office-ah te lengin 

ka sawipui a. Chawnhu-ah hian tunah tui litre 7,00,000 vel dahkhawlna kan nei a. Lawngtlai hi 

power kan la neihthat loh avangin zanlamah chauh a pump theih a; chhunah a pump theih loh 

a. An pump khah kha litre 7,00,000 chauh a nih laiin, litre 14,00,000 vel a ni a, litre 25,00,000 

vel mamawh laiin. Hei hi a buaithlak khawp mai a. 

 

Ka zawhbelhna chu – Chawnhu tlangah khian reservoir litre 10,00,000 tal min siam sak theih 

dan a awm ang em?”  

 

Chhimtuipui tui hi thalah hian pump a ni a, furah tui a lian thin a, Jackwell mamawhna a na 

khawp mai a. A chhan chu Chhimtuipui lui hi thalah tereuh te, fura lian deuh a ni thin si a, hei 

hian harsatna a siam a. Chu chu department lam pawhin min hriatsak ta u la.  

 

Minister-in ka zawhna - “Lawngtlai khawpui hman tur tui pump nan hian diesel manah cheng 

engzat nge quarter khatah pek thin a nih?” tiha min chhanna ah nuai 20 tih a ni a. Hei hi diesel 

hmanna ngawr ngawr ni lovin, Lawngtlai Division hnuaia sub-Division - Chawngte te 

maintenance atan ₹25,00,000 - ₹30,00,000 pek thin a ni a ti bawk a. 

 

Tin, Chawngte hi pump a ni bawk a, Lawngtlai Division hnuaia awm a ni a. Tunhma in kan 

hriat sual loh chuan ₹35,00,000 vel pek a ni thin a, chuti pawh chuan an daih lutuk lo a. A chhan 

chu, tui pump-na a tan diesel hmang khawl a ngaih thin avang a ni a.  

 

Ka zawhbelhna chu – Hetah hian hei aia tam sum ruahman theih dan a awm ang em? Sum tam 

deuh zawk maintenance fund atan hian dahsak theih a ni ang em? 

 

SPEAKER :  Aw le. Chhang turin PHE changtu Minister, Prof. Lalnilawma i sawm 

ang. 

PROF. LALNILAWMA, MINISTER :  Pu Speaker, zawhna luh lai khân PHE 

Department hmalakna a lo awm loh avângin tihian kan han chhâng a ni e. Hachhek bialtu 

chungchangah House Leader sawi kha a lo dik viau dâwn a nih hi ka ti deuh a; amaherawhchu 

a rawn insawifiah tho a, a lawmawm e. 

Ni e, tuikhuah leh thil lian tham kan tih dâwn chuan khawtlang hruaitute leh NGO-te kan râwn 

ṭhin a. Kan project ṭhenkhatah pawh hian khawtlang remtihna te, Forest phalna te leh thil 

tihchhiat ngai awm theihte zirchianna kan la ṭhin a ni. Hma kan la dâwn a nih chuan chutiang 

chu kan kalpui chhoh tûr a ni e. 

[Pu Jeje lalpekhlua Zawhbelhna]  

South Tuipui bialtu zawhna, Thingsai Water Supply atâna NABARD project chungchang kha, 

a minute-ah chuan telh a ni tawh a. Chuchu ₹12 Crore man a ni a, min pawmsak tawh a ni. 

NABARD sum bîk hi chu kuminah an pawm anga, financial year tharah kan han umzui chho 

ang. A implementation hun tûr erawh NABARD-te nena la tihfel tûr a ni ang. 

 

[Pu C. Ngunlianchunga Zawhbelhna]  

Lawngtlai West bialtu zawhna chungchangah, Chawnhu-a kan tuizem dahna saw a tê deuh a. 



A khawlin a pump zat pump char char dâwn pawhin a khah chuan tihngaihna a awm lo va, 

zîngah sem chhuah leh a nih khân a zo leh duak ṭhin a ni. Hei hi Department pawhin kan 

hriatpui a. 

 

Bialtu lam khân 7,00,000 Litre a rawn ti a, mahse kan record-ah chuan 12,00,000 Litre capacity 

a ni. Chutah chuan 10,00,000 litre tal hian tihpun kan tum a. Amaherawhchu, hmunhma kan 

zirchiannaah 10,00,000 litre a leng dâwn lo va, 8,00,000 Litre leng tûrin proposal siam a ni 

tawh a. Chuchu ₹98,00,000 vêl man a ni. Proposal chu kan kawl tawh e tih kha bialtu lam khân 

min lo hriatsak se. 

 

Chu mai piah lamah Lawngtlai Forest tlangah 4,00,000 Litre dawng thei tûr tuizem siamna a 

awm a, chungte pawh chu hmachhawpah kan nei chho zêl ang. Maintenance sum kan neih dan 

azirin kan kalpui dâwn nia. Pumping capacity nena ngaihtuah chuan tuizem saw a tê tawh hle 

a. A hmunah tlawhin Chengkawl lui aṭanga tui luang fim kan hmu a, gravity-a kan lakna lak-

khawlna pawh saw siam len a ngai a ni. Sum a awm hunah siam len tûr a ni a, Lawngtlai lam 

hi hmachhawpah kan nei a ni. 

 

Greater Lawngtlai Water Supply Scheme, project lian tham deuh hlek pawh hmachhawpah kan 

dah a. "Greater Lawngtlai Water Supply Scheme" saw Mizoram "Comprehensive Water 

Supply Scheme" zingah telhin Ministry-ah kan thehlut tawh a, kan bawhzui zêl a ni. Lawngtlai 

tui supply tihlen nan hian ₹13 Crore man project kan thehlut tih min lo hriatsak se a ṭha ang e. 

 

SPEAKER :  Kan House Leader in sawi duh a nei a, i lo sawm ang. 

PU LALDUHOMA, CHIEF MINISTER :  Pu Speaker, Darlak lui khu thal lai chuan 

an kai thei mai a. Teirei hnar lama leiletah khuan – kei pawhin a hnar thui tak thleng ka han 

tlawh tawh a - fur a lo nih hian khaw chhung a rawn thlen a, zawl a thlen khuan a luang darh 

ta vak ṭhin a, an kai thei ṭhin lo a ni. Chu chu an vei em em mai a. Tichuan, Darlak lui hnar 

lampang, a khaw chin leh a awih ṭan chin chiahah khian leihlawn têtak-tê an dawh a. A hmunah 

tlawhin khuah a rem em em mai a ni tih ka hria a, chumi kan khuah sak thei a nih chuan thui 

tak a li thei ve dâwn a ni. 

Tichuan, a mawng lama tuikhuah aṭanga tui put chhuak khân a chim vak tawh lohna tûrin, 

Teirei lui thleng khân a luankawr leh a khuap siamṭhat a ngai dâwn a. Chu tuikhuahna kotlang 

chu lui hnar lama leilet ho zawng zawng tân motor kawng a ni nghal tûr a ni a; a remchang 

khawp mai. Hei hi PHE lam ni lovin, Irrigation Department-in hmalak an tum mekna a ni. 

Kan ramah hian helai hi tuikhuahna atâna remchang pawl tak a ni a. Amaherawhchu, kan la 

hma vek thei lo va, kan rilruah erawh chuan kan ngai pawimawh khawp mai. Tin, Vapar 

tuikhuah tum pawh kha, a kalkawng sialna tûr tunah hian pawisa kan dah fêl hrih phawt a ni. 

PROF. LALNILAWMA, MINISTER :  Pu Speaker, Lawngtlai Water Supply 

Scheme atana kan project proposal 13 crore ka tih kha, 130 crore tur zawk a ni e. 

 

SPEAKER :  A lawmawm hle mai. Aw le. Member zahawm tak Pu 

Lalchhanzova kha, attendance han ti ve rawh le. 

 

STARRED QUESTION NO. 184; 

Subject: Cess Chungchang. 

Zawhna Neitu: Pu Lalrinsanga Ralte (Serlui) 

 

[Zawhna neitu a awmloh avangin a aiawha zawt turin Pu H. Lalzirliana, Mamit bialtu sawm 



a ni a.] 

 

PU H. LALZIRLIANA :  Pu Speaker, Pu Lalrinsanga zawhna - Ralte Starred 

Question No. 184, Higher & Technical Education Department Minister chhan atan: 

1. Tui-alh-thei atanga Mizoram Sokarin chhiah a lak Social Infrastructure & Service Cess 

atangin Higher & Technical Education Department-in cheng engzat nge a dawn tawh? 

2. Pawisa dawnte hi eng atana hman nge min hrilh thei em? 

SPEAKER :  Aw le. A chhang turin Higher & Technical Education Department 

changtu Minister Dr. Vanlalthlana i lo sawm ang. 

 

DR. VANLALTHLANA, MINISTER :  Pu Speaker, Pu Lalrinsanga Ralte 

zawhna Er. H. Lalzirliana zawh sakna aniang chu ka chhanna chu – 

 

1. Tui-alh-thei atanga Mizoram Sokarin chhiah a lak Social Infrastructure & Service Cess 

atangin Higher & Technical Education Department-in nuai ₹150 kan dawng tawh.  

2. Hman a la ni lo a, college develop nan college hrang hranga sem tura ruahman a ni.  

 

Pu Speaker, hei kan sawi fel lawk ang a. Kan chhan tirh lai chuan ‘hman a la ni lo’ tih kha 

a ni a, tunah hian a sanction te kan inpe tawh a. Eng chin nge a thlen tak a chiah chiahin ka 

sawi thei lo a, college hrang hrangah college zawng zawngin an insem a. Amaherawhchu, 

tun tum chu kan polytechnic te tlema duhsak kan ti a, Women Polytechnic Aizawl leh 

Lunglei Polytechnic Lunglei te kan pe tam deuh a ni. 

 

SPEAKER :  Aw le. Zawhbelhna –  

1. Pu H. Lalzirliana, Zawhna neitu aiawha zawttu, (Mamit) 

2. Lt Col Clement Lalhmingthanga, (Champhai South) 

3. Pu K. Hrahmo. (Palak) 

 

PU H. LALZIRLIANA :  Pu Speaker, ka zawhbelhna chu – 

 

Petroleum product, petrol leh diesel atangin Sorkarin cess road infrastructure-ah leh social 

infrastructure and services-ah chhiah a la a. 31st January, 2026 thlenga road maintenance cess-

a a lak hi vaibelchhe ₹44,48,54,322 a ni a. Chutiang chiah chuan social infrastructure-ah hian 

vaibelchhe ₹44,48,54,322 chiah kha a ni bawk a. Kha vaibelchhe ₹44.5 dawn atanga 1.5 crore 

lek an hmu kha a bei tham hle mai a. Hei February kan zo leh tawh a, vaibelchhe ₹10 vel chu 

he cess atang hian hmuh leh tawh a nih kan ring a. Hei hi website-ah a la awm chiah lo a; 

ZOTAX taxation office department atang hian he details a hi a hmuh theih a tukina a lan dan a 

ni. 

 

Tichuan, ka sawi thin a; petroleum kaihhnawih a nih avangin, Higher & Technical Department 

changtu Minister-ah zawhbelhna kha chu ka rawn zawt dawn tho a. Tun 1st September, 2024 

ah VAT rate tihsan a ni a; chutah chuan petrol kha 5.23% atangin 10% ah a jump dawrh a. 

Tichuan, HSD hi 16.36% atangin 18% ah. Chumi awmzia chu, petrol-ah 5/-, diesel-ah 7/-, 

avaiin 12/- a ni ta a ni. Hei hi, Pu Speaker, a tam khawp mai a. Tunah hian OPEC countries ho 

ah indona a thleng a; petroleum products hi engzahin nge a to leh ang tih hi sawi har tak a ni a. 

Hmanni a ka sawi tawh ang khan, kan Sorkar hian he kan cess, petrol leh diesel atanga VAT 

kan lak a hi; road leh social infrastructure atanga kan lak ve vea hi chu engpawh ni se, a VAT 

kan increase-na hrim hrim hi a tam avangin kan Sorkar hian tih tlem leh hret hi mipuite 

hmakhua-ngaihna avangin ti leh turin ka’n request duh a ni,  

 

Tichuan, Ka zawhbelhna chu – 

i) Mamit Polytechnic building sak zawhna rei tawh, luah si loh khu kan sawihona te ang 



khan, hei health minister pawh ka sawipui thin a. Polytechnic-a kan hmang lo a nih 

pawhin eng atan emaw hmang tangkai teh ang u a, ti fo thin a. Hei hi hma min lak sak 

thei ang em?  

ii) Mamit District-ah hian college 2 chiah – Mamit-ah pakhat, Zawlnuam-ah pakhat chiah 

kan nei a; chutah pawh subject zir theih a limit em em mai a. Mamit College-ah hian 

subject thar - Commerce emaw tal tih dan a awm thei ang em?  

iii) Tin, Phaileng emaw, Tuipuibari emaw tena an tangkaipui ve theih tur college din theih 

a ni ang em? Hma min lakpui thei ang em?  

LT. COL. CLEMENT LALHMINGTHANGA : Pu Speaker, ka zawhbelhna chu –  

i) College Principal hi lak fel a ni thei tawh dawn em ? 

ii) Kum 2025-a PM-USHA hnuaia tender tihchhuah Committee on Petitions-in a 

ngaihtuah kha restricted tender nge open tender?  

iii) Kha tender-ah khan Finance Department hnuaia empanelled firm ni lovin an dil ve em?  

 

PU K. HRAHMO :  Pu Speaker, ka zawhbelhna hi starred question nen khan a in 

relevant lutuk kher lo mai thei a. Mahse, a minister hi ka mi rin zawng tak, a portfolio hneh em 

em a nih avangin chhang thei turah ka ngai a ni. Ka zawhbelhna chu –  

 

Kum 2019 ah MPSC kaltlanga RUSA hnuaia Assistant Professor lakte kha dahngheh tumna a 

awm em? Kum 3-4 vel kal ta ah khan central sorkarin heng ho hi dahngheh a duh a. Dahnghet 

turin State-sorkar a intiam avangin central sorkar pawh a lawm khawp mai a, sum tam tak a 

rawn sanction an ti a. Mahse, tuh thleng hian dahngheh lovin an la awm a ni awm e. Heng ho 

hi dah ngheh tumna sorkar hian a nei em? 

 

[Zawhbelhna pathum bakah tul bik avangin Pu Lalramliana Papuia Zawhbelhna lak belh a ni 

a.] 

 

PU LALRAMLIANA PAPUIA : Pu Speaker, ka zawhbelhna chu - 

 

i) Mizoram Polytechnic Lunglei ram buai chungchang kha engtinnge ni ta zel? Hemi 

chungchangah hian sorkar hmasaah khan a khin letna emaw, court lama hmalakna emaw 

kha a lo awm tawh em? 

ii) Tin, unqualified-teacher te hi an khawngaih thlak em em mai a. Heng mite hi bang tawl 

lova an qualified theihna tur hian chance pek an ni em? Engtik atangin nge chance pek 

an nih? Vawi engzatnge chance pek an nih tawh?   

 

SPEAKER : Theih ang anga chhang turin Higher & Technical Education Department 

changtu Minister Dr. Vanlalthlana i lo sawm ang.  

DR. VANLALTHLANA, MINISTER :  Pu Speaker, data kan neih ang angte 

tarlangin zawhnate hi chhân kan han tum ang e. 

Social Infrastructure and Services: 

Er. H. Lalzirliana zawhna, Social Infrastructure and Services atâna nuai 150 dah a nih chhan 

kha chu, kum 2024–25 khân he scheme hi introduce chauh a ni a. Sum hmuh tawh sa, kum thar 

budget-a rawn lang leh a ni. A awmzia chu, kum kal lai mek 44 Crore aṭanga 10% (4 Crore) 

kha tun budget-ah hian a rawn in-reflect a. Finance Department-in anticipation-in nuai 150 vêl 

a ni ang tiin an dah a ni. 

 

Amaherawhchu, data kan en lêt khân nuai 135 vêl chauh a lo tling a. Finance sum kan lo pûk 

vângin hriat loh kâr khân a lo tlakhniam phah deuh a ni. Kum 2025–26-a kan dâwn tûrte hi chu 



kum 2026–27 budget-ah a rawn lang leh dâwn a ni. Tin, Cess tihhniam chungchang chu 

Finance Department (Taxation) lam chan a ni a, an Demand sawi hunah chhânna kan la pe 

dâwn nia. 

 

Mamit Polytechnic leh College Chungchang: 

Mamit Polytechnic building hman dan tûr hi Social Welfare Department nen joint inspection 

neih a ni tawh a. Bialtu MLA, NGO leh Department-te inrâwnin a hman dan tûr ruahmanna 

kan siam dâwn nia. 

 

Tin, Mamit District-ah hian College pahnih a awm tawh a, a dang dah belh chu a harsa ang. 

Zawlnuam College-ah hian zirlai 56 chauh an awm a, Mamit College-ah 122 an awm bawk. 

NEP hnuaiah multidiscipline (B.Ed, Commerce, Science etc.) neih a ngai tawh dâwn a, zirlai 

tlem tê tâna khatiang zat sum sen kha a hautak dâwn a ni. Phailenga kan din leh a nih chuan 

zirlai kan indaih lo dâwn a, tun dinhmunah chuan din belh a remchang lo a ni. 

 

College Principal Hlawh leh File Kal Mek: 

Lt. Col. Clement Lalhmingthanga zawhna, College Principal hlawh chungchang hi nikum 

hmasa aṭanga kan buaipui tawh a ni. UGC regulation-ah Post Graduate College-ah Academic 

Pay Level 14 a ni a, Under Graduate-ah 13A a ni. A vaia 13A pek kha a rem loh avângin 

Finance-ah kan refer a, anni hian State dang tih dan an zir chiang mek a ni. Principal incharge 

ngawta kal hi a hautak avângin, hlawh dik tak an dâwn theihna tûr hian file kan buaipui zêl a 

ni. 

 

PM-USHA Tender leh Empaneled Firm: 

PM USHA hnuaia tender kha open tender a ni a, 'restricted tender' tia sawi kha chu hriatsual 

palh a ni. Tin, tender-ah khân empanelled firm an tel lo tih kha hriatsual a ni a. Royal 

Consultancy Services (empanelled firm) ngeiin tender hi an thehlut a, mahse kan staff-ten 

comparative statement an siamnaah "Royal Construction" tiin an lo ziak sual a ni. Hriatsualna 

awm chungchangah thupha ka chawi a, RTI hmang pawhin a diltu dik tak hi a en theih vek a 

ni. 

 

RUSA Employee-te Nghehna Tûr: 

Pu K. Hrahmo zawhna, RUSA chungchang kha chu MPSC-in an lâk an ni a. Kum 2 hrâwng 

Central-in hlawh a rawn tum hnuah, tunah chuan State sorkarin a tum sak vek tawh a ni. An 

nghehna tûr hi Council of Ministers (CoM) meeting-ah ngaihtuah a ni tawh a, reilotêah a 

chhuak thuai ang. 

 

Lunglei Polytechnic Ram Buai: 

Lunglei Polytechnic ram buai chungchang hi kan sorkar tirh aṭangin kan buaipui a. High Court-

ah appeal kan phal loh hnuah Supreme Court kan pan a, Supreme Court chuan appeal min 

phalsak ta a ni. Ram man 25% min pektir tawh a, a bak 75% pek a ngai em tih chu High Court-

ah kan la inkhai mek a ni. Sorkar hmasa lamah khân affidavit leh hmalakna record a awm loh 

avângin attachment order thlengin a thleng ta a ni. 

 

Unqualified Teacher-te: 

Unqualified teacher-te hi kum 2017 aṭangin chance vawi 9 pek an ni tawh a. Lak an nih laiin 

NET requirement tarlan a nih loh avângin an demawm lohna a awm a, mahse sorkarin warning 

leh chance a pe zing hle. UGC-in qualified teacher chauh ruih tûra min nawr reng avângin, 

hreh tak chungin an rawih chhunzawmna hi March 2026 aṭang hian a tâwp ta a ni. 

 

SPEAKER :  A lawmawm e. 

 



STARRED QUESTION NO. 185. 

Subject:Tui harsatna Chungchang. 

Zawhna Neitu: Pu Lalrinsanga Ralte (Serlui) 

 

[Zawhna neitu a awmloh avangin a aiawha zawt turin Pu H. Lalzirliana Mamit bialtu sawm a 

ni a.] 

 

PU H. LALZIRLIANA : Pu Speaker, nangma’n i dan siam i bawhchhe hlauh mai 

a, vawiin tlailam report summary ah a rawn lang em lo ang chu maw. Engpawh ni se, Pu 

Speaker, Pu Lalrinsanga Ralte zawhna PHE department changtu Minister zahawm tak chhan a 

tan –  

 

“Dampa bial tui harsatna sukiang tura Dampa bial chawm thei tur siam a nih tur thu kan Chief 

Minister sawi kha engchen nge hmalakna sorkarin a neih tawh?” tih a ni e.  

 

SPEAKER : A chhang turin Public Health Engineering changtu Minister Prof. 

Lalnilawmai lo sawm ang. 

 

PROF. LALNILAWMA, MINISTER : Pu Speaker, tuna zawhna chhanna chu 

hetiang hi a ni –  

“Dampa bial chhunga tui harsatna sukiang turin ‘Rain Water Harvesting Dam at Tan Lui near 

Reiek Village’ chu buaipui mek a ni a, Concept Note siam tawh niin, hmalak mek a ni. 

 

SPEAKER : Aw le. Zawhbelhna – 

o Pu H. Lalzirliana, Zawhna neitu aiawiha zawttu, (Mamit) 

o Pu V.L. Zaithanzama, (Aizawl West III) 

o R.M Chakma, (Tuichawng) 

 

PU H. LALZIRLIANA : Pu Speaker, ka Zawhbelhna chu – 

 

Mamit Augmentation of Greater Water Supply Scheme Phaizau - Tut Lui Mamit a pump chhoh 

tur chungchanga ka zawhbelh duh chu - Kei chuan P&E Minister Pu Marova ka sawi pui tawh 

a, nang hian Finance Minister hnenah transformer kan mamawh dilna kha ilo thlen ve tawh 

em? tih a ni e. 

 

PU VL. ZAITHANZAMA : Pu Speaker, ka lawm e. PHE Minister zahawm tak chhan atana 

ka zawh belhna chu –  

“Sorkar kum kal mekah PHE Department hnuaiah Provisional Employee (PE) regularized an 

awm em? Awm ta se, eng zat nge regularized an nih?” tih a ni e. 

 

PU RASIK MOHAN CHAKMA : Pu Speaker ka lawm e. PHE Minister chhan atana 

ka zawhbelhna chu – 

i) Chawngte Drinking Water Supply scheme NABARD leh JJM hnuaia tih mek zawh hma 

hi chuan Chawngte ah hian thla thum danah tui kan hmu thin a, tunah hian kar hnih danah 

kan hmu a. Kar tin vawikhat tal hmuh theih dan a awm lawm ni?  

 

[Zawhna & Chhanna hun a tawp a. House thutluknain sawihona chhunzawm a ni a.] 

 

Department-a ka zawhin sufficient water pump turin staff an indaih a; staff pek belh annih 

chuan kar tin min pek theih tur an sawi a. chungah chuan staff dahbelh dan a awm em?  

ii) Tin, solar, current leh diesel pump-na senso recurring expenditure a la tam em em a. 

Power back up-na atan solar pump hi dah theih dan a awm ang em? 



iii) Borapansuri ah hian 55 ltrs/day capacity hi an la achieve lo a. Tunah hian tui lakna tur 

source an nei tawh loh avangin solar pump nena hmalak dan a awm em?  

 

SPEAKER : Chhang turin PHE Minister Prof. Lalnilawma ilo sawm ang. 

 

PROF. LALNILAWMA, MINISTER :  Pu Speaker, zawhna neitu zawhbelhna 

chhanna chu – 

 

Mamit Water Augmentation Chungchang:  

Kha, Power Minister a lo sawipui tawh a, a lawmawm hle a. Chief Minister ilo sawipui ve tawh 

em tih zawhna chungchangah khan, he thil pawimawh (division lam lehkha) hi Session neih 

hma ni chiah khan ka dawng a. Session kan neih chhoh tak map map avâng leh CM hmuh mai 

a harsa deuh bawk si nen, ka la sawipui hman lo a ni. Kan thlen thuai dâwn tih min lo hriatsak 

se. Ti pawh hian CM khân a lo hre nghalah ngai ila 

 

P.E. Regularization Chungchang: 

Aizawl West-III bialtu, Pu Zamtea zawhna, PE regularization chungchang kha - kumin 2025–

2026 chhung hian PHE Department-ah P.E. 164 regularised an ni a, chungte chu: Data Entry 

Operator 1, LDC 10, Electrician 3, Pump Operator 3, Welder 1, Asst. Mechanic 1, Carpenter 

1 leh Group D 144 an ni. 

Tui Sem leh Staff Dah belh Chungchang: 

Chawngte lam aṭanga zawhna kan dâwn chungchangah, Department hian tui pump-na kan nei 

ṭha chho viau a, mahse a sem tûr kan indaih lo hle a ni. Aizawl-ah pawh hian ni 10 danah chauh 

kan sem thei a, hei hi ram pum harsatna a ni. Staff dahbelh chungchang hi chu Department 

anga chhân mai a harsa a; amaherawhchu, mamawhna a sâng reng a, tui connection a pun zêl 

avângin staff pawh kan dil belh ve reng a ni tih min lo hriatsak se. 

Solar Power Backup Chungchang: 

Pumping-ah hian backup atâna solar hman theih em tih kha zawhna a ni a; a chhânna chu "theih 

e" tih a ni. Amaherawhchu, thil theih a nih rualin sum dâwn tam tûr a ngai a, hei hi kan buaina 

ber a ni. Sum awm se chuan thil harsa a ni lem lo. State sum dinhmun, Department budget 

allocation leh funding source kan neih dan azirin hma kan la chho zêl a ni. 

 

Chutiang bawkin, 55 LPCD (Litres Per Capita Per Day) dâwn phâk lohna hmun hrang hranga 

kan harsatna sut kian nan hian solar pump hi hman theih a ni a. Tui supply tih tam nan solar 

pump chu sum leh pai a awm phawt chuan hman theih a ni. Sum leh paite pawh kan la zawn 

ho zêl a ngai a ni tih kha ka chhânna ni se, Pu Speaker. 

 

SPEAKER : Awl e. Tunah chuan business dangah kan kal ang a.  

 

STATEMENT BY MINISTER :  

 

Statement by a Minister hi tih zen zen a ni lo a. Pu Lalduhoma, Chief Minister (House Leader 

zahawm tak) hnen atangin kan Rules of Procedure and Conduct of Business in Mizoram 

Legislative Assembly, Section 60-na in a sawi angin, Land Acquisition at Sairang Village 

Council area by Infantry Brigade KLP (Key Location Plan) chungchangah House a statement 

siam dilna kan dawng a, kan dan ang thlapin phalsak a ni a. Tunah kan Chief Minister zahawm 

tak Pu Lalduhoma i lo sawm ang. 

PU LALDUHOMA, CHIEF MINISTER :  Pu Speaker, ka lawm e. Lengpui rama 

Indian Air Force-ten ram an lei chungchangah politic-a inpuhna boruak a awm mek a. Chutih 



laiin, Sairang Village Council huamchhunga Chawilung (Kolabari)-ah mimal ram eng emaw 

zat Infantry Brigade KLP atâna acquire tumna a awm tih hriat a ni leh ta a. Hei hian politics-a 

inbeihna a thlen nawn loh nan leh Mizoram mipuiten thudik tak kan hriat nan he statement hi 

ka han siam a ni. 

He thil hi kum 12 lai kalta, July 11, 2014-a inṭan tawh a ni a. DC Aizawl khân Station 

Headquarters, Aizawl hnenah lehkha thawnin, Mizoram sorkar pawmpuina nena Chawilung 

(Kolobari) ram chu Infantry Brigade hmun atâna hman nâna 'No Objection Certificate' (NOC) 

a lo pe tawh a ni. Ministry of Defence aṭanga phalna diltu leh land acquisition bawhzui tûrin 

acre 570-a zau ram chu hman a ni a. Khatih lai khân politics, dan leh sakhua atânga thlirin he 

ram hian buaina eng mah a neih loh thu tarlan a lo ni tawh a ni. 

Hmalakna Pawimawhte: 

1. August 6, 2014: Sairang Dinthar Village Council President leh Secretary-te khân ram 

neitu mi 52-te remtihna (Willingness Certificate) leh an signature, sketch map nen an 

thehlut a. Chuchu Sub-Deputy Commissioner, Aizawl-in a authenticate vek a ni. 

2. November 18, 2014: Aizawl DC-in Administrative Commandant hnenah Executive 

Engineer, PWD Building Division-in a certify-sa 'Billability Certificate' a thehlut. 

3. October 7, 2019: Aizawl DC-in 'Approval in Principle' diltu document hrang hrang a 

thehlut a. Chutah chuan ram neitu mi 52-te NOC, Special Secretary (Revenue) leh DC 

Aizawl-te NOC bakah, ram leina rate leh ram title certificate (Khasra Number) te a tel 

a ni. 

4. Forest Clearance: Ministry of Environment & Forest notification (September 14, 

2006) angin, Defense Project-te chu clearance lâk a ngaih loh avângin Environment & 

Forest Clearance lak a ngaih loh thu tarlan a ni bawk. 

5. January 8, 2021: DC-in Station Commander hnenah Willingness Certificate, Land 

Title Certificate leh NOC-te a thar leh nawnin a thehlut leh a ni. 

Sorkar Tharah Hma Lak Dan Tûr: 

Kum 2014 aṭanga 2021 inkar khân he ram lakna tûr hian thil ṭul tam tak chinfel a lo ni tawh a. 

Sorkar hmasain kut a lo thlak tawhna a nih avângin, thil fello a awm a nih loh chuan keini tân 

chhunzawm loh theih loh a ni dâwn a ni. 

 

Keini sorkar tharah hian vawiin ni thlengin sorkar angin eng mah hriat leh kutthlak kan la nei 

lo va, ka hnenah pawh official-in eng mah a la thleng lo a ni. Sorkar hmasa lamin thuneihna an 

lo pek tawh angin Aizawl DC hian a lo tichho mawp mawp mai a ni a. Sorkar hmasa kalpui 

tawha thil fello a lo awm a nih chuan zirchian leh chinfel a ngai ang a; a fello a awm lo a nih 

erawh chuan dan angin a hmawr bawk mai hmabak a ni dâwn a ni. 

 

Chuvângin, ṭul lo takah boruak nuam lo siam loh a ṭha ka ti a. Thil lo tih tawh hlawm hi sut leh 

chi a ni tawh lo va, fiah takin mipuiten hria se ka duh a ni. Aizawl DC-in ṭul a tih hunah sorkar 

hnenah a rawn thlen ang a, chumi hunah chuan bawhzui a ni dâwn a ni. 

Ka lawm e. 

SPEAKER :  Aw le. Minister Statement-ah hian zawhna siam emaw, sawiho a ni ngai 

lo a. Public Importance a nihna angin House-ah statement a rawn pe mai a ni. 

 

Tunah chuan business dangah kan kal ang a.  

 

LAYING OF PAPERS: 

 

Pu K. Sapdanga, Minister zahawm takin ‘The Mizoram Local Bodies Ombudsman Bill, 2025’ 



Ni 28.8.2025-ah he House in a lo pass tawh chu Governor-in ngaihtuah nawn leh turin Ni 

9.1.2026 khan a rawn thawn let a. 

 

Kan dan Section 103, No. 1-a a sawi angin, Assembly Session lai a nih loh avangin memberte 

hnenah Ni 13.1.2026 khan Bulletin Part-II No.107 hmangin kan rawn sem chhuak tawh a. 

Hetianga bill ngaihtuah nawn leh ngai ang chi hi kan dan 103 (2) angin a bill neituin House 

dawhkana a lay phawt hnu ah motion hmanga House-a ngaihtuah leh tur a ni a. Tunah a bill 

neitu Minister zahawm tak Pu K. Sapdanga’n House dawhkanah lay turin i lo sawm ang u. 

 

PU K. SAPDANGA, MINISTER :  Pu Speaker, I phalna leh he House zahawm tak 

remtihna in ‘The Mizoram Local Bodies Ombudsman Bill, 2025’, he House zahawm takin Ni 

28.8.2025-a lo pass tawh Governor-in reconsider tura a rawn thawn let leh chu he House 

dawhkanah hian ka rawn lay e. 

 

[Speaker thu angin a copy memberte hnenah sem a ni a.] 

 

SPEAKER :  Aw le. tunah chuan Business dangah kan kal ang a.  

 

PRIVATE MEMBERS’ BUSINESS: 

Kan dan 27-na (1-na) angin vawiin hi Private Members Business kan lak ni a ni a. Vawiin 

March Ni 6, 2026 a mi tur hi March Ni 2, 2026 (Thawhtanni) chawhnu dar 1:30 khan Dy. 

Speaker office-ah ballot a ni a. A indawt dan chu bulletin part-II, No. 132, March Ni 2, 2026-

ah kan inhriattir tawh a nih kha. Resolution a indawt danah chuan No.1 - “Indian Air Force 

(IAF) in Lengpui ram an lei dan chungchangah dan bawhchhiatna nasa tak leh corruption a 

awm ngei nia lang hi Mizoram mipui duh dan leh beisei ang ngeiin Central Bureau of 

Investigation (CBI) in an chhuichhuah thuai theih nan Mizoram sorkarin rang taka bawhzuiin 

hma la nghal rawh se’ tih a ni a. 

 

Ballot-a No. 1 chu Dr. R. Lalthangliana resolution a ni a, he resolution hian a phut leh a beisei 

chu – ‘Lengpui ram IAF-ten an lei chungchangah hian thil fel lo tam tak a awm niin a lang a. 

Chu chu CBI in an chhuichhuah thuai theih nan Mizoram sorkarin rang takin hma la rawh se’ 

tih a ni a. Chu chu eng ang takin nge sorkarin hma a laka, engnge a thlen chin tih kan House 

Leader hnen atangin ngaithla phawt ila, chumi zawhah move a tul kan tih chuan, a move-tu 

kan sawm dawn nia. Tunah kan House Leader i lo sawm ang. 

PU LALDUHOMA, CHIEF MINISTER :  Pu Speaker, ka lawm e. Hemi 

chungchangah hian Pu Vanlalruata Sailo chuan kumin February ni 4 khân Lok Ayukta-ah 

complain a thehlut a. Lok Ayukta hian lo register-in (Reg. No. MLC93/2026), tunah hian 

investigation an kalpui mek a ni. 

He thu kan hriat hian Lok Ayukta Chairman pawh phone-in ka bia a. Sorkar chuan he thil hi 

ACB chhui tîr lovin, CBI-ah ngei tîr kan duh thu ka lo hrilh a. Chairman erawh chuan, tun 

dinhmunah investigation wing an neih ve tawh avângin mahnia kalpui phawt an tum thu leh, a 

hnu lama a ṭul dâna thutlukna an la siam tûr thuin min chhâng a ni. 

CBI-a refer an tum leh tum loh a chian loh avâng leh, political party hrang hrang leh mipuiten 

CBI chhui ngei kan duh avângin, sorkar chuan February ni 23 khân CBI hnenah kan thlen ta a 

ni. 

Pu Speaker, hetianga case kal lai (sub-judice) a nih chuan House-ah sawi loh tûr tih dân a awm 

ṭhin a; a fuh leh fuh loh chu dan thiam zâkten thutlukna in siam thei ang. Tin, he resolution tum 

ber hi sorkarin CBI hnenah thlen rawh se tih a ni a; kan thlen tawh si avângin, a thehluttu hian 



kan thlen tawh tih hria se chuan khelh nawn a ngai lo tih a hriat ka ring. A thehluttu leh sorkar 

ngaihdan hi a inang chiah a, kan duh dân a thuhmun thlap a ni. 

Chuvângin, he resolution-in a phut ang hian sorkar chuan hma a lo la vek tawh a. Thil tih tawh 

hnu ti leh rawh se han tih chu a lai deuh rualin, sawi ho hrim hrim in duh a nih erawh chuan 

kan hreh miah lo va, kan chak zâwk mah a ni. Engtin nge kan kalpui dâwn tih chu i kutah a 

awm e, Pu Speaker. 

SPEAKER :  Aw le. Kan member-te kan hmaah khan rules a awm ang a, tablet-ah 

khan lo hawng ila. Rules 126-na ah khan a chuang a, tuna kan House Leader in a sawi lai kha. 

Statutory tribunal emaw, statutory authority judicial emaw, quasi-judicial emaw, court of 

inquiry appoint a ni tawh emaw te chu chhui lai mek a nih chuan phal loh a ni tlangpui tih a ni 

a. Kha kha kan House Leader-in a rawn quote chu a ni a. 

 

Tin, sorkar hmala tura phutna a ni a, sorkar-in hma a la reng tho a. Sawi ho lovin kan kal kan 

thei mai lawm ni? 

 

[Interruption]  

 

(Dr. R. Lalthangliana :  Engzatna nge i tih khah?)  

 

Kan Dan126-na; a rawn sawi kha ni turah ka ngai a. 

 

(Dr. R. Lalthangliana :  126-na khan “No resolution which seeks to raise discussion on 

a matter pending before any statutory tribunal or statutory authority performing any judicial 

or quasi-judicial functions or any commission or court of enquiry appointed to enquire into or 

investigate any matter shall ordinarily be permitted to be moved” a ti a. Hei hi chu court case 

a la tling lo a. Lehkha te chu keini MNF Party pawhin kan thehlut tho a, in thehluh hma daih 

tawh khan; CVO hnenah kan thehlut a. Channel pangngaia kan ngaih avangin CBI a chhui 

turin kan ti a, mumal takin kan thehlut vek tawh a. Amaherawhchu, khalai thil kha a la initial 

stage lutuk a. Chuvang chuan, hemi kan Dan hi a hman ngawt theih dawn em maw ni le ka’n 

ti a ni.) 

 

Kan House Leader-in a sawi kha chu, Lok Ayukta-ah khan case number te nei tawhin a awm ta 

a, ‘hei hi subjudice a ni lo em ni?’ a ti deuh kha chu a ni a. Amaherawhchu, chutih rual chuan, 

a sawi tho ang khan, memberte’n sawiho kan tih chuan sawi ho theih loh phei chu a ni lo a. A 

hnuaiah khan … 

 

[Interruption]  

 

(Dr. R. Lalthangliana :  Sawi ho duhin ka rawn pulut a, Pu Speaker. Hei hi chu sawi ho 

tha ka ti a. Tin, heng kan sawihona te hian khulaia kan thu thlen te pawh; keini party-ina kan 

thu thlen te, tin a ruling lam te pawhin thu in lo zuk thlen te pawh kha a tichak mahna. A ṭangkai 

ve hrim hrim turah te pawh ka’n ngai a ni. Tin, heng bakah hian mipui-mimirin ngaihtuahna 

an sen em em issue lian tak a nih avang hian, vawiinah hian kan sawi ngei hi chu a ṭhain ka 

hria, Pu Speaker.) 

  

[House ngaihdan lak anih hnu in sawiho tura tih a ni a.] 

 

Aw le. Kan sawi ho ang a. Resolution kan la nghal ang a.  

 

“Indian Air Force (IAF) in Lengpui ram an lei dan chungchangah dan bawhchhiatna nasa 



tak leh corruption a awm ngei nia lang hi Mizoram mipui duh dan leh beisei ang ngeiin 

Central Bureau of Investigation (CBI) in an chhui chhuah thuai theihna’n Mizoram 

Sorkarin rang taka bawhzuiin, hma la nghal rawh se.” tih a ni a. Resolution neitu member 

zahawm tak, Dr. R. Lalthangliana move turin ilo sawm ang u.  

DR. R. LALTHANGLIANA :  Pu Speaker, ka lawm e.  

Tukin chu ka ngaihtuahnaah kum 35 kalta, March 22, 1991-a he House-a Mizoram tîna 

University hran neih tûr chungchang resolution ka lo luh tawh kha a lo thar leh a. Vawiinah 

hian Mizoram hmun tin leh ram pâwn thlenga mi ngaihven hlawh, thudik tarlan ṭulna em em 

mai a nih avângin he resolution hi ka rawn pulut leh a ni. 

Indian Air Force (IAF)-ten Lengpui ram an lei dân chungchangah hian dán bawhchhiatna nasa 

tak leh corruption a awm ngei ni a hriat a. Chuvângin, Mizoram mipui duh dân leh beisei ang 

ngeiin CBI-in an chhui chhuah thuai theih nan Mizoram sorkarin rang taka hma la nghal rawh 

se, tih hi kan resolution tum ber chu a ni. 

He ram laknaah hian dán bawhchhiatna chiang tak kan hmu a. RFCTLARR Act 2013 hnuaiah, ram 

vên-himna atâna Social Impact Assessment (SIA) exempt theitu 'Appropriate Government' chu 

Central Sorkar a ni a; mahse, Mizoram Revenue Minister-in exemption a lo pawm ve ngawt hi dán 

bawhchhiatna a ni phawt mai. Tin, a process kal chak dân hi a mak hle a; May 15-ah notification 

chhuakin, June 27-ah cheng vaibelchhe 198 chuang DC account-ah a rawn lut a. Sorkarin 

compensation award a pawm hma hauhin, July 25-ah sum hi transfer a ni hman vek a ni. 

A mak leh zual chu, ram neitu ni miah lo, 'commission-tu' nia sawi Henry Lalremsanga 

Hlawndo account-ah cheng vaibelchhe 117 lai sorkar account aṭangin thun a ni a. Ram neitu 

dik takin vaibelchhe 70 a dawn laia, mimal pakhat account-a vaibelchhe 100 chuang a lut hian 

thil dik lo a awm ngei tih a finfiah a ni. 

Tin, sorkar lamin hma laka lo ti fêl sa vektu-a MNF sorkar puh an tum hi a dik lo va. Land 

Acquisition process zawng zawng—notification, award siam leh sum sem thleng hian ZPM 

sorkar hnuaia thleng vek a ni. Chief Minister-in Lengpui VC leh YMA-ten NOC an pe a tih 

pawh kha thudik a ni lo va, Lengpui VC leh YMA ngei pawhin NOC an pek loh thu fiah takin 

an tarlang tawh a ni. 

Hetiang taka dán kalha sum tam tak tihchingpenna a awm chung hian, sorkar hian CBI chhui 

tûra phalna (consent) a lo hnûkdâwk leh tlat hi hriatthiam a har a ni. Chuvângin, he scam lian 

tak hi kan ram kal zêl dân tûr atân pawh a him loh avângin, Mizoram sorkar thunun theih loh 

CBI-ten thudik chhui chhuak thuai se kan ti a ni. 

Pu Speaker, he resolution hi tu hmuatna emaw mimal inhuatna emaw a ni lo va, Mizoram 

mipuiin thudik an hriat nan leh kan House zahawm tak rorelna dik kan tarlan nan ruling leh 

opposition lamin lungrual takin i pawm tlang ang u. 

Ka lawm e. 

SPEAKER :  Aw le. Resolution neituin a rawn move ta a, kan sawiho nghal mai ang 

a.  

 

[House remithnain member pakhat tan minute 10 tuk a ni a; warning bell minute 9 ah pek a ni 

dawn a ni.] 

 



Aw le. Member zahawm tak, Revenue changtu Minister Pu B. Lalchhanzova ilo sawm ang. 

 

PU B. LALCHHANZOVA, MINISTER :  Pu Speaker, ka lawm e. Dr. R. 

Lalthangliana’n Indian Air Force (IAF)-ten Lengpui ram an lei dân chungchanga CBI chhui 

tûra resolution a rawn put luh hi lawmawm ka ti hle mai. Mahse, sawiho lo pawh ni ila, Chief 

Minister-in CBI-in an chhui tûrin remtihna a pe tawh a, Lok Ayukta pawhin tunah hian enquiry 

an kalpui tawh a ni tih ram mipuiten min hriatpui se ka duh a ni. 

 

A rawn put luttu hian he subject hi a fluent lo hle-in ka hria a. Dan lam hre lo tak ni chung siin, 

dan hre zâwkten thil an kaihlek nasat em avângin kan lo inchhiar nasa ve tawh khawp mai. He 

resolution rawn move-tu khân Preliminary Notification aṭangin a rawn ṭan a, mahse thudik tak 

chu—July 15, 2019 daih tawh khân IAF hian ram an duh thu Revenue Department-ah an lo 

thlen tawh a ni. July 2019-ah tute sorkar nge ni? Khati hun lai khân Revenue Department chuan 

D.C. hnenah hma la tûrin thuneihna a lo pe tawh a ni. 

 

September 16, 2019-ah Aizawl D.C. chuan IAF hnenah ram man hi per sq.ft-ah 185 a nih thu 

te, ram hman ṭangkai loh (barren land) a nih avânga environment leh rehabilitation buaipui a 

ṭul loh thu te lehkha thawnin a lo hriattir vek tawh a. No Objection Certificate (NOC) pawh hi 

June 10, 2020 khân an lo thawn tawh a ni. Heng zawng zawng hi kan sorkar hma daiha lo tihfêl 

vek a ni a, pipeline-ah a awm sa vek tawh a ni. ZPM-in kan phuahchawp a ni lo va, document-

ah hian a chiang em em vek a ni. 

[Dy. Speaker-in Chair a la a.] 

Pu Deputy Speaker, SIA exemption chungchangah hian Mizoram chhung ngeia ram lak a nih 

avângin State Sorkar hi 'Appropriate Government' chu a ni a, thuneihna kan nei a ni. 

RFCTLARR Act, 2013 kan hman hnuah, hmalakna lo kal thui tawh kha IAF-in an rawn 

bawhzui leh mai a ni a. Land Revenue & Settlement Department chuan ram dan hnuaiah a him 

loh kan hlauh avângin kan lo delay zâwk hial a ni. 

He thil hi dán zawm lo a awm a nih chuan Aizawl D.C.-te mawhphurhna a ni a, Revenue-in 

mawh kan phur lo e tiin he House-ah hian ka sawi nawn leh a ni. CBI-in he thil hi chhui sela, 

Chief Minister-in a tih tawh leh Lok Ayukta-in enquiry a lak tawh ang hian chak takin kal vut 

vut rawh se. 

Mizoram sorkar hmasate tihmualpho kan tum hran lo va, chuvângin kan ngawi reng ṭhin a ni. 

Amaherawhchu, sorkar kal tawh ten a nih loh zawnga thil an rawn tih takah chuan, a vawtu 

zâwkin 'ek an cheh' ta a nih hi tih mai tûr a ni a, CBI-in engkim lo chhui fiah rawh se. 

Ka lawm e. 

DEPUTY SPEAKER :  Tunah Palak bialtu zawhawm tak MLA Pu K Hrahmo i 

lo sawm ang.  

PU K. HRAHMO :  Pu Deputy Speaker, ka lawm e.  

He resolution lo lut hi ṭha ka ti viau mai a. Amaherawhchu, sorkar lamin CBI kutah an dah 

tawh dâwn si a, resolution hi pass kher lo hian dinglam leh veilam aṭangin sawitu tûr pathum 

vêl ve ve ruat ila, sawi ho mai sela a tâwk ka ti khawp mai. 

A chhan chu, helai House-ah hian eng ang pawhin document inphawrh khum mah ula, in in-

convince dâwn chuang lo tih kan hre sa vek a. Keini a kô tlang aṭanga lo thlirtu mipui tân phei 



chuan min convince dâwn chuang lo hrim hrim a ni. 

Vawiin thil thleng hi chu in-cho leh in-cho, in-ngam leh in-ngam, a râl aṭanga America leh 

Iran-in missile lian pui pui hmanga an in-sai ang mai hi a ni a. Tu missile nge chak zâwk, tu 

missile nge puak thei zâwk tih ringawt hi mipui chuan kan lo thlir che u a ni. Thla hnih-thum 

kal ta aṭang khân a râl aṭangin in lo in-sai tawh a, vawiinah hmun khatah in lo ṭhu khawm a, in 

rawn sawi ho thei hi a lawmawm hrim hrim a. Mahse, in vai hian sawi ho mah ula, nangni 

pawh in in-convince dâwn lo va, keini pawh min convince dâwn chuang lo. 

Chuvângin, hman leh history kha pathum ve ve in sawi ula, CBI kutah hian i dah tawp mai ang 

u. CBI-in a rawn chhui ang a, a dik lo a lo awm a nih chuan 'phungin a sek' mai dâwn alawm. 

Helai House-ah hian kan sawi kan sawi a, hun kan hek mai mai a ni. Lehlam aṭangin mi pathum, 

helam aṭangin mi pathum, ti khân sawi ho ula, in-convince lo in ti tawp ila, CBI thutlûknna chu 

kan nghâk tawp mai dâwn dâwn a ni. Pu Deputy Speaker, ka lawm e. 

DEPUTY SPEAKER :  Hun i vawng ṭha e. Ni e, Lengpui ram chungchang hi 

sawi a tam hle mai a, tunah pawh kan han sawi tlâng deuh a, thil hriat chhuah tîr pawh a nei 

nual mai.  

Vai pakhat ár a bo a, an kawmchhak tlangval, Mizo tlangval kha a ringhlel bawk si a. Mahse, 

kuta han manna chiah a nei bawk si lo a - “Puh chu a puh chiah lo a, a rin chu a ring maw le,” 

a ti a nih kha. Chu chu kan thu khel hi a ni deuh mai dâwn a ni. A puh chu kan inpuh chiah lo 

a, kan inring deuh chu a ni. 

Tunah Chawngte bialtu zahawm tak Pu RM Chakma i lo sawm ang. 

PU RM CHAKMA : Pu Deputy Speaker, ka lawm e.  

He IAF ram lei chungchangah hian tute emaw chuan sawi ho leh mualpho an hlau hle-in a lang 

tlat mai. Vawiin Session-ah ngei pawh hian issue divert tum ni awm takin statement hial siam 

a ngai ta a. Pu Hrahmo thusawi kha remchangah lain, "Sawi ho vak lo mai ang u," tih kha i 

dinglam (Ruling Party) lam aṭang khan a ri nasa khawp mai. Mipui rawngbawltu kan nihna 

angin, mipuiin thudik an hriat theih nan he thil hi kan sawi ho ngei tûr a ni. 

July 15, 2019-a Air Force-in ram an duh thu an sawi leh khatih laia sorkarin 'In-principle No-

objection' a pek khân eng nge sualna awm? Article 371(G) bawhchhiatna a ni lo. India sorkar, 

Defence Ministry-in ram a mamawh a nih chuan, "Kan phal lo che u," kan ti thei dâwn em ni? 

Kan thei lo hrim hrim. Chuvângin, "Sorkar hmasain hma an lo la hmasa," tih zawnga mipui 

rilru hruai kawi kan tum hi chu sim a hun tawh. Mizoram hi 100% literacy state kan ni a, mipui 

hi engmah hre lo anga hmuh tlat hi a dik lo a ni. 

House Leader (Chief Minister) khân February 21, 2025 khân he thil hi IAF-in ram lei an tum 

dânah thil rapthlak tak a awm tiin 'Kept in Abeyance'-ah kan dah a ni a ti a. Mahse, khawvel 

record-a official thil 'kept in abeyance' rei lo ber a ni hial ang. Khatianga dik lo hmu ni si kha, 

engatinge rang deuha an kalpui leh si? Chawp leh chilhin tîtâwp sela, a tharin enquiry la zâwk 

sela, thuneihna an nei alawm. "Min rawn dâwr sela" tih rilru neia kalpui a ni em tih hi min 

rinhlelh tîr a ni. 

Prevention of Corruption Act hnuaiah chuan material evidence a awm kher lo a nih pawhin, 

eirukna 'facilitate to' (lo kawngsiamtu) kha chu a hremna a inang reng a ni. Tu nge tih erawh 

investigation-in a la rawn hmu chhuak mai ang. 



Sorkar lam ka zawt duh a ni: Land acquisition-ah hian a ram neitu ni lo (middle-man) khân 

pawisa a lak theihna dán a awm em? A awm lo a nih chuan, engvângin nge sorkar account-a 

pawisa kha divert a nih? Hei hi 'Open Case' a ni a, a kawng lo siamtute chu a chiang reng a ni. 

I dinglamah khawngaihin, sorkar rinawm i kalpui ang u. Midang tih dân vanga "Keini pawhin 

kan ti dik lo thei" tih rilru put hi a dik lo. Mahni in-humhim nân thil zawng zawng hi Lok 

Ayukta hnenah an pe vek dâwn lo hrim hrim. Chuvângin, hemi case a awm chhûng hi chu duh 

leh Land Revenue & Settlement hi midangin chelh se la, free and fair a awm theih nân ka rawt 

a ni. Pu Deputy Speaker, ka lawm e. 

DEPUTY SPEAKER :  Nimin demand kan sawi kha, helam atanga lai taka ka lo 

thlir dan chuan, a demand neitute ah khan thilpek rawn kengte kha chu a tluang deuh purhin ka 

hria. Demand sawi leh dawn pawh hian hriat a tha ang a, Pu Nite-a khan. Hmanni zawngtah a 

sem kha chu a rei leh deuh hlek tawh a.  

 

Hei dar 1 a ri tep tawh a; kan chawl ang a, dar 2 ah kan tan leh dawn nia. 

 

[Recess] 

[2:00 pm]          

 

SPEAKER :  Tu nge han sawi leh ang le. Aw le.. 

PU LALDUHOMA, CHIEF MINISTER :  Pu Speaker, Vice President a lo thleng 

dâwn a, hmuah tum viau mah ila House Session a nih avângin min lo hrethiam a. Mahse, Lok 

Bhavan-a kan Minister-te nena lo intlar tûra min tih tlat avângin he thil hi sawi hmasak min 

remtihsak dâwn nia. 

Private Resolution hi Opposition member-te aṭanga lo kal a nih chuan kan hnawl tlangpui ṭhin 

a, pass hi a vâng viau a ni. Mahse, vawiin thil hi chu keini Ruling lam pawhin ṭha kan tih leh 

kan lo tihfêl tawh sa a nih avângin kan lungrual ber ni a ni dâwn a nih hi. 

Lengpui ram chungchangah hian Aizawl DC kan mawhpuh vak dâwn tih kan hlau hle a. Mahse 

hriat tûr chu, D.C. khân ama thuin engmah a ti lo va, Chief Secretary leh Revenue Secretary-

te authorise-na angin a ti mai a ni. 2019 daih tawh khân Command Air Defence Officer-in 

Revenue Secretary hnenah ram map te, No-objection certificate leh ram man tûr ngenin lehkha 

a lo thawn tawh a. Khatih lai aṭang tawh khân 'Outright Purchase' (a neitu nihna chawpa lei) 

tumna a awm tawh tih a lang chiang em em a, MNF sorkar khân vawi khat mah an hnial lo va, 

an lo pawmpui vek zâwk a ni. 

Sorkar hmasa (MNF) khân kum 2019-ah he ram hian neitu chiangkuang a nei a ni tih te, ram 

buai a ni lo (non-encumbrance) tih te, thubual a awm lo tih te, leh ram ruak (barren land) a nih 

avângin environment clearance pawh a ngai lo tih te hi an lo zuk hrilh fiah vek tawh a. Tin, 

NGO leh Civil Society-te pawhin objection an nei lo tiin an lo hrilh bawk. Chumi hnuah August 

2, 2021-ah ram man hi per sq. ft-ah 185 a ni dâwn e tih te leh boundary pillar an phun tawh thu 

thlengin sorkar hmasa khân an lo tifel vek a ni. Pu Rohmingliana pawh hi ram neitu dang zawng 

zawng aiawh (authorized representative) a ni tih sorkar lehkha-ah hian a inziak thlap a ni. 

ZPM sorkar kan nih hnu hian he thil hi 2025 kum tîr lamah chauh kan hria a. Kan han chhui a, 

thil a lo tluangtlam tawh em avâng leh National Defence atâna thil pawimawh (strategic 

importance) a nih avângin, kan lo sawi buai leh a nih chuan Central sorkar khân ram venhimna 

ngai pawimawh lo anga min ngaih kan hlau va, kan pe leh ta tawp mai a ni. Pawisa pawh hi 

June 27, 2025-ah D.C. Account-ah a lut ta vek a, kan consolidated account-ah a lut miah lo. 



Revenue Department chuan a hnuah dan dik (lease system) a kal tûrin Preliminary Notification 

te a chhuah zui a, khatianga an lo tihfêl tawh sa kha dan hnuaia hruai luh kan tum ve ta mai a 

ni. 

CBI chungchangah hian dawtin min puh fo va. Mizoram sorkar hian 2023-ah 'General Consent' 

kan pe tawh a, mahse dan thar a lo awm takah chuan June 2024-ah kan thawn nawn leh a ni. 

Mizoram sorkar hnathawkte erawh chu an in-hnamhnawih a nih phawt chuan 'specific consent' 

kan pe dâwn tih kan sawi thlap bawk. 

Tin, Social Impact Assessment (SIA) chungchangah hian MNF sorkar khân vawi 120 lai 

exemption an lo pe tawh a, keinin vawi khat kan han pe ve a, min bei ta chiam mai a. Kan hriat 

tûr chu, a ram hralh lovin 'a hawhin hawh rawh se' kan ti a, kan siam rem sak a ni. CBI-in an 

chhui dâwn a, pawisa lo dawngtu tute nge ni tih chu a la lang dâwn alawm. Keini zînga mi hi 

eiruknaa in-hnamhnawih an lo awm a nih chuan, an bang ngam ang em tih hi kan challenge a 

ni a, "Ngam ang," kan ti vek tawh a ni. 

He resolution hi, "CBI-ah thlen ni rawh se," a tih tlat avâng hian, kan thlen tawh miau si a, 

thlen tawh hnu a "thlen rawh se" tih nawn leh chu a rem lo hle-in ka hria a ni. Ka lawm e. 

SPEAKER :  Aw le. Kan ngaithla tlâng vek a. Kan Resolution thupui chu, “CBI-in 

an chhuichhuah thuai theih nân Mizoram Sorkar-in rang taka bawhzuiin hma la nghal 

rawh se,” tih a ni a. He resolution hi a ṭha lo ti zawnga sawi tumah kan awm lo va, a thlâwp 

zâwng leh “hma lak hi a ṭha mang e” tiin kan sawi vek a ni. 

Pu K. Hrahmo pawh khân fel fai deuhin, “Hei hi chu kan inlungrualna a ni tho a, CBI-in chhui 

se kan duh vek alawm,” tiin rawtna a siam a. Tumah he resolution kalh zâwnga sawi kan awm 

lo. 

A ep zâwnga sawi tûr kan awm a nih chuan bàn in-phar tîr pawh a pawi lo maithei a, Member-

te eng nge in ngaihdan? “Kan thu a inhmu tawh tho alawm, i pass mai ang u” tih kha thu khat 

a ni a. Amaherawhchu, a resolution piah lamah hian lehlam lehlamah in-tihmualpho kan la duh 

zêl nge, kan thiamthu sawi nân leh campaign hmanruaah kan hmang duh zâwk? 

Engpawh ni se, House Leader-in a sawi kha a dik a, resolution a nih angin kan pass dâwn nge 

dâwn lo tih kha thupui ber chu a ni. Sawi zêl kan duh nge, kan duhtâwk dâwn? Ka veilam 

(Opposition) hi chuan sawi zêl an ti a, dinglam (Ruling) te hi eng nge in ngaihdan le? 

PU PC VANLALRUATA, MINISTER : u Speaker, kan House Leader kha a ding 

tawh tho a. Pawl 3 pass tawh, admission ti leh tura pawl 3-ah bawk luh tir leh tum ang deuh 

kha a ni a. CBI chhui tura thehluh vek tawh hnu-a, a ngai bawka han tih leh tlat mai chu he 

House zahawmna hian a puitling loh phah hle-in ka hria a ni. Chuvângin, a thehluttu kha 

zahawm hle mah se, in-withdraw mai tûrin ka lo beisei a, a in-withdraw tak loha kan sawi zui 

tak zêl pawh hi thu awmze nei tawh lo a ni. CBI-ah hian file a luhna a rei tawh a, eng chen nge 

an thlen tawh tih pawh ngaihtuah tham a tling tawh a ni. Chutih lai kara chhui tura han in-tih 

ṭhat leh te kha chu thu kalhmang chiah a ni-in ka hre lo a ni. 

 

SPEAKER : Heti hian kan ti mai dawn em ni ang? Pu Hrahmo-a rawtna ang khan, 

sawi turin ‘leh lamah chuti zatin, he lamah chuti zat’ kan ti mai dawn em ni ang?  

 

PU LALDUHOMA, CHIEF MINISTER : Pu Speaker, rawtna kan siam teh ang 

“Lengpui ram chungchang CBI-in an chhui hi chak thei ang berin chhui rawh se” ti ta mai ila, 

kan pawmtlang thei mai em le? Kha kha a resolution pawhin a tum kha a ni tho mai a. 



 

DR. K. BEICHHUA :  Pu Speaker, resolution kha hnialtu an awm lem lo a, kan duh ber 

chu a chiang tawh a ni. CBI-ah pawh kan thlen tawh a, amaherawhchu eng emaw zât khân sawi 

tûr an la nei a nih chuan dar 4 thleng tûr khian sawi tîr thei ta la. Dar 4 kan pelha Private 

Resolution dang kan la leh a nih chuan zan dar 9-10 thleng sawi a ngai leh ang a, Vice President 

a lo thleng si a, chaw ei te min sawm a, a zahawm si a. Chuvâng chuan khalaiah khân rorêl mai 

teh. 

 

SPEAKER : Nia ka’n thlawp lawk mai ang a. Kei pawh tlai dinner dar 7 ah khan 

engkim protocol-in remfel vek a ni tih kha a sawi zarah chuan kan sawi ri ve hrim hrim a ni e. 

 

PU LALCHHANDAMA RALTE, OPP. LEADER :  Pu Speaker, kan House 

kalphungah Private Member Resolution hi dar 4 thleng kan sawi a, a subject a la zawh loh 

chuan dar 4 hnu lamah a dang a lak theih taawh loh a ni a, tun hunah hian bang ngawt i la, 

subject dang kha lak leh a ngai dawn a ni.  

 

SPEAKER : Ngawi lawk rawh aw. Ban kha ka rawt lo a. Hei resolution a tlar thla 

nual a, a next-ah khan kan kal thei tho a.  

 

PU LALCHHANDAMA RALTE, OPP. LEADER :  Chu chu a ni a. Dar 4 kha 

nghah tho a ngai a, sawi duh kan la awm chuan member-te zalenna a ni thin a, chu chu kan 

kalpui thei tho em? I vei lama mite la sawi chak tak tak kan la awm a. 

 

SPEAKER : Nia, chu chu House kan rawn reng cheu a ni a. 

 

PU B. LALCHHANZOVA, MINISTER : Pu Speaker, a sawi zawm leh zawm loh 

lam kha chu engpawh lo ni se, a resolution thu rawn ken luh dan zawka kha kan lo tih mek dan 

nen thil thar tur kha a awm chuang si lo a. CBI take up tawh ni bawk si kha, he House hian 

‘CBI in chhui rawh se’ tih kha pass ta i la, a thara take up tir leh tur pawh chu a ni chuang si lo 

a. A resolution thupui zawka kha her danglam theih a nih chuan tih lai zawk a kha a ni a. A 

sawi ho hrim hrima kha chu tuma’n an hreh pawh a rinawm loh a. 

 

PU LALNGHINGLOVA HMAR, MINISTER : Pu Speaker, kan’ rawt ve duh chu, 

kan duh a thuhmun a, kan inthlawp tlang a. Kan thusawi hi he House chhunga tawp tur chu ni 

se kan ‘aw’ maiin ka ring a. Social Media leh TV tea chhuak, chumi play tum chu kan ang 

deuhin ka hria a. Pu Speaker, kan duh kan thlen tawh a, kan duh tlang a. Chutih rual chuan, ‘i 

sawi reng reng ang’ kan ti a nih chuan, kan sawi reng reng anga a ni mai a. Sawi tur chu kan 

nei ve nual tho a, sawi chak te pawh kan la awm nualin ka ring a. 

 

Amaherawhchu, ram rorelna in sang berah hian kan duh kan thlen a, kan duh kan thlawp tlang 

a, a tha tawh mai ah kei chuan kan ngai a. A bak ‘pawn lamin hria se, hei hi chu mite chu ti ila’ 

tih kha a subject chu a ni tawh chiah lo a. ‘CBI in chhui se’ tih a ni a, CBI chuan a chhui mek 

a. Tha kan tih tlang a, kan duh thlan mai kha a chakawm hle mai. Resolution dawt chiah te 

pawh healthcare tih te, kawngpui te pawh kha sawi kan la chak a ni e, Pu Speaker. 

 

PI LALRINPUII, MINISTER :  Kha, thil tam tak, tun tum lovah pawh kan 

ngaithla tawh a, kan House Leader ngei pawhin a kawng hmang kha a rawn sawi tawh a ni. Ka 

ngaihtuah vang vang hian a next-a private rersolution dang awm hi i vei lama thute hian sawi 

an hreh niin ka hria a, Mizoram pumpuia mite lawm hlawh healthcare hian sawina hun a neih 

loh ka hlau a. Tunah khan i ruling-in ‘pass ang u’ i tih pawhin kan pass-pui thei reng ang keini 

chuan. Amaherawhchu, han pass ta ila a zahthlakna tur chu, chhui mek tawh reng han pass a 

kha thil awmlo a ni a. Han her danglam hretin ‘chak takin chhui ni rawh se’ ti ila, ring takin 



remti kan tih vek ka ring a ni. Chuvangin, Pu Speaker, nangma ruling kha a pawimawh ta em 

em niin ka hria. 

 

PU ROBERT ROMAWIA ROYTE :  Pu Speaker, ngaihdan dang dang a awm theiin ka 

ring a, a next tih lam te kha chu kei lo ngaihtuahna chang pawh ka lo hre lo a, a chakawm hle 

mai tih kha khatia kan hotunuin a sawi takah chuan rilru ah pawh an awm tho a. Mahse, Private 

Member Resolution dan ang takin a lut a, dan ang takin kan Speaker-in a lo admit tawh a, hun 

pawh a la awm a. Dar 4 thleng hun kan nei a, sawi duh pawh kan la awm si laia ‘ti tawp tawh 

mai ila’ tih sek hi; kan han sawi avanga za deuh lam hi chu kan awm a ni deuh lo maw, tih a 

ngaihtuah theih rum rum a. 

 

Kan sawi hrim hrim hi a tha a. Cabinet rorel a ni emaw, Sorkar-ina CBI hnena a lo thlena kha 

kan rawn support zia te pawh ti hian keimahni lam atang chuan a rawn lang zel a. House 

Resolution hi chu a dang daih a ni. ‘Sorkarin a hma a lo la tawh’ tih ang ngawt kha a ni lo deuh 

a. Chuvang chuan, a chhuichhuak tute pawhin he House-a proceeding te hi an rawn en duh tur 

kha a nih dawn avangin, he House-a kan proceeding hi CBI lam te tan pawh khan material 

pawimawh a ni dawn a. Chuvang chuan, Pu Speaker, ram hnuk tak tak leh corruption lian 

awmna nia mipuiin an rin thup a ni bawk si a, sawi zawm zel ang u hmiang? Chu chu Member-

te right pawh a ni e a. 

 

PU LALRAMLIAN PAPUIA : Pu Speaker, khawngaih takin. Hemi 

chungchangah hian ‘a duh lo zawng a sawi kan la awm lo’ tih kha a ni thin a, kei ka la sawi loh 

vang a ni a. Sawi i la chuan, a duh lo zawnga sawi ka tum a. Ka sawi tum dan pawh, ‘a nih ang 

ang hi chuan ka duh lo a ni’ tih sawi ka tum a. Modification a awm loh chuan a hawih lo ka ti 

a, chu chu modification awm thei se ka’n ti duh a ni. 

 

SPEAKER : Amaherawhchu, kan thu hi chu a nawi tawh a ni. Resolution kan ‘okay’ 

a. Tin, tuna member zahawm takin a sawi zawh chiah kha, kha kha a fel lo, kha kha a hre kimlo 

deuh niin ka hria a… 

 

[Interruption] 

 

(Dr. R. Lalthangliana :  Pu Speaker, hetia an rawn sawi zel chuan a buaithlak a; thusawi 

tak tak ang khan hawng mai la a tha berin ka hria.) 

 

Aw le, kan sawi tawh dawn a lawm.  

 

Kan member pakhat leh tuna a resolution neitu pawhin zing lamah khan a sawi tawh a, ‘he kan 

sawi ho atang hian case te pawh a tichak thei ang; a ti nghet thei ang’ a tih ang te, member 

zahawm tak Hachhek bialtu pawh khan ‘kan sawi atang te pawhin…’ ti anga ngaih theih khan 

a rawn sawi leh a, kha kha a ni lo. 

 

Ennawn leh ula 126 proviso kha – “Speaker in a admit thei ang; mahse, a prejudice loh 

chuan..” tih chauh a ni. Kan sawiho ringawt ang; heta kan sawiho hian court ah bearing a nei 

tawh dawn lo a ni. Khawngaihin memberte khan ennawn leh ula, chumi condition chuan ka 

admit a ni. A nih loh chuan, tunah hian under investigation a ni a, court ah kan ngaithla a, CBI 

ah kan ti a, Lok Ayukta ah kan ti a, case number te pawh a nei vek tawh a ni. 126 proviso tel 

lova kan chhiar chuan theih loh a ni tawh a ni. A proviso erawh kha chuan “Speaker chuan a 

admit thei a, amaherawhchu, an chhui laiah khan awmzia a va nei tawh lo ang” tih kha a awm 

a ni. Kha kha member ten kan hriat atan ka’n sawi ri hrim hrim ni se. 

 

[Interruptions] 



 

(Pu K. Hrahmo :  Pu Speaker, sawiho tur in tih chuan, keipawh ka la sawi 

rih lo a. Suggestion chauh a ni a, nichin kha chu.) 

 

(Dr. K. Beichhua :  Pu Speaker, kan resolution thu hi chhiar chiang ta ila - 

“Sorkarin CBI ah a lo thlen tawh a, chumi bawhzui chuan hma la nghal rawh se” tihna zawk 

a ni. Chiang deuhin han chhiar teh u. “A thara thehluha chhui ni se” a ti miah lo. “CBI in an 

chhuichhuah thuai theih nan Mizoram sorkarin rang taka bawhzuiin, hma la nghal rawh se” 

tih a ni. Chuvangin, a thara zuk thehluha hmalak lam kha a kawk lo. An thehluh tawh kha chak 

zawka a kal theihna tur kha a zuk ‘mean’ tlat a ni.) 

 

(Pu Lalmuanpuia Punte :  Pu Speaker, kha pawh kha a la chhiar kim chuang lo. 

“Hma la nghal rawh se” tih a ni a, Sorkarin hma kan la daih tawh a ni.) 

 

Ni e. Khalai kha interpretation hrang hrang a awm thei ang a. Khami ‘CBI a chhui tur’ tih pawh 

kha, Mizoram sorkar chuan hma a la tawh a, consent a pe daih tawh a ni. Kha kha memberte 

kan hriat atan ka’n sawi ri hrim hrim ni se. Engpawh ni se…. 

 

[Interruptions] 

(Pu H. Lalzirliana :  Pu Speaker, CBI case han tih ringawt hi a rei thei teh mai 

a nia. Oil Industry-a ka awmlai khan CBI case hi ka handle ve tawh a. CBI case hi chuti mai 

mai a dispose mai mai theih a ni lo, a rei thei lutuk. Chuvang chuan, kan resolution-in a phut 

ang ngei hian rang taka hma laka bawhzui char char ngai thil a ni.)  

 

(Pu Tbc Lalvenchhunga :  Pu Speaker, CBI pawh an rinzawh chuan loh 

chuan he resolution hi withdraw leh mai law law se; a enga ber chu nge an rin pawh chu a va 

hriat ta lo ve?) 

 

(Pu B. Lalchhanzova, Minister :  Pu Speaker, kan che rang leh lutuk a lawm maw 

le; hei bak baka chet ran ngaihna a awm chuang lo.) 

 

PU LALDUHOMA, CHIEF MINISTER :  Pu Speaker, kan resolution thehlut 

tu member zahawm tak hi ka ngen duh a. Kan vaia kan pawm tlan theih tur khan rawn phuah 

mai sela. Kan duh a thuhmun tho si a, tlema her danglam kha tlawmah la lo sela. A resolution 

neitu ber hian a remtih chuan a sawi zui te kha chu kan sawi zui tho ang a. Khalai kha chu hma 

lo lak tawh a nihna laiah khan, ‘CBI kuta lo thlen tawh hi chak takin’ tih emaw, ‘chak lehzualin 

bawhzui ni rawh se’ tih emaw ang zawng te pawhin a rawn phuah thiamin ka ring a, ka’n ngen 

teh ang a. 

 

SPEAKER :  Eng nge ni kan resolution neitu ngaihdan le? 

 

DR. R. LALTHANGLIANA :  Kha kha chu kan sawi advance deuhin ka hria. A 

sawihona pawh kan la zawh hma kha a ni a. Pu Speaker, kan tih dan lo turah ka’n ngai deuh, 

ka hre tho. Sawi chho zel ila a tha mai lo maw, Pu Speaker. 

 

PU LALNGHINGLOVA HMAR, MINISTER :  Pu Speaker, rawtna pakhat 

chiah, I rem tih chuan - kan sawiho leh dawn anih chuan, ‘3-3’ tia an wind up leh chuan, 3-3 

chuan minute 10 theuh an sawi chuan minute 60 a ni a, dar li a ri dawn a, a dawt leh resolution 

kha kan take up hman dawn chuang lo. I sawi vek law law ang u. Sawi hlauh kan nei lo, sawi 

hreh kan nei lo, Pu Speaker, CBI pawhin chhui rawh se. 

 

PU B. LALCHHANZOVA, MINISTER :  Pu Speaker, khawngaihin. 



Thutlukna a la awm chiah lo a, tun resolution ang hi chuan a sawi zui theih loh. Duh duh chu 

a sawi theih, mahse resolution hi a follow theih loh. “Hma la nghal rawh se” ti hi, hma lak tawh 

a ni si a. “Sorkarin hma a lak tawhna hi chak zawkin kalpui rawh se” tih te chu ni se a phurawm 

a, a sawi theih. Heit hi chuan engtin nge kan sawi zui ang? keini pawh kan ding a, a resolution 

kha sawi vak ngaihna a awm lo. Sawi leh tur tan pawh a resolution ending hi a sawizui pui 

theih miah lo a nia. Keimahni leh keimahni inbum kan ni ringawt, a zahthlak. 

 

DR. K. BEICHHUA  : Pu Speaker, House Leader rawn propose kha kei chu tha ka ti a. 

Resolution rawn puluttu pawh khan a rawn sawichhuak a, a tawpah chuan khatah tho khan kan 

luh ka ring, sawiho ta ila. 

 

[Sawiho turin House-in thutlukna a siam a.] 

 

SPEAKER : Aw le, Pu Lalramliana Papuia, member zahawm tak ilo sawm ang. 

 

PU LALRAMLIANA PAPUIA : Pu Speaker, ka lawm e. Hmanhmawh lo ila, heta 

rorêl tûra thlan kan nih angin kan tih tûr chu ti tawp ila, programme dang inkap tîr lo ila a ṭha 

ang. Kan resolution rawn luh hi ka lo chhiar nawn leh ang a: "Indian Air Force (IAF)-in 

Lengpui ram an lei dân chungchangah dán bawhchhiatna nasa tak leh corruption a awm ngei 

ni a hriat hi, Mizoram mipui duh dân leh beisei ang ngeiin CBI-in an chhui chhuah thuai theih 

nân Mizoram sorkarin rang taka bawhzuiin hma la nghal rawh se," tih a ni a. 

He resolution hi kan pass theih nân a tâwp tlar (last line) hi hret hlekin modify ila ka duh a ni. 

"Rang taka bawhzuiin hma la nghal rawh se" tih aiah hian, "Mizoram sorkarin a lo thlen tawh 

hi chak taka umzui ni rawh se" ti zâwkin thlâk ila, tichuan hahdam takin kan pass thei dâwn a 

ni. 

Tlang deuhin sawi ila, dinglam leh veilam tih rilru pu lo hian kan in-ringhlel tak tak tawh lo tih 

hi i hria ang u. Game kan khel a ni ber mai. Keini dinglam (Ruling) lam pawh hian sorkar 

hmasa kha an in-hnamhnawih hman lo tih kan hria a, kan enliam tawh a ni. Veilam (Opposition) 

pawh hian dinglam hi an in-hnamhnawih an ring tak tak chuang lo, mahse AMC inthlan dâwn 

vângin "uih kai" deuh tûrin kan in-hmehbel chawp mai mai a ni. Mipui hmuha game play kan 

duh avânga in-mawhpuh tawn hi chu thil tenawm a ni a, sawi tlâk pawh a ni tawh lo. 

Nichina Pu K. Hrahmo-a'n a sawi kha a dik a, thil chu a kal tûr angin a kal tawh a, a chhui tûrin 

an chhui ang a, a dik lo chuan an tuar mai ang. Eng nge thil chhui tawh hnu, chhui tûra hma 

lak tawh hnu-a "hma la rawh se" han tih leh zêl chu? Kan hma lawka Chapchar Kut awm tûr 

hi "Art & Culture Department-in buatsaih nân hma la rawh se" tih ang vêl a ni dâwn a, an 

kalpui mup mup tawh a, a atthlâk dâwn a ni. 

Khawlaia thu lengvak leh titi phungleng kan sawi dâwn a nih chuan sawi tûr a tam mai. 

Revenue Minister-in a tarlan tawh angin, sorkar hmasaa thuneitute khân dâwn tûr an neih thute 

leh written agreement nena vaibelchhe 10 dâwnna ruahmanna te thlengin titi chu a awm alawm. 

Mahse, chutiang sawi chhuah thar leh chu kan in-tina tawn mai mai dâwn a ni. Thinlung takin 

"Anni hian thil an lo ti dik lo a ni" tih kan sawi duh tawh lo va, an hun laiin an ti sual hman lo 

hlauh a, Chunglamin a vêng a nih hi kan ti tawh mai a ni. 

CBI-in an chhui tak tak hunah chuan voice record ṭangkai tak hman tûr pawh a awm a, 

keipawhin ka ngaithla tawh a, chumi hunah chuan engkim a la rawn lang zêl dâwn a ni. 

Chuvângin, he resolution hi a luh ang hian pass lovin, a tâwpna kha siam rem ila: "Mizoram 

sorkarin CBI-a a lo thlen tawh chu chak taka umzui ni rawh se" tiin conclusion siam ila, kan 

lungrual tlâng vek thei dâwn a ni. 



Ram mipuiten zahawm taka rorêl tûrin min thlang a, kan chhungril tak aṭanga a dik leh mawi 

ni a kan hriat ang hian rorêl ila. In-rinhlelh tîr tuma in-puh tawnna hi chîng tawh lo ila, lungrual 

takin sorkar hmalakna hi chak taka umzui tûrin i pass tlâng mai ang u. 

Pu Speaker, ka lawm e. 

SPEAKER : Aw le. Tunah chuan member zahawm tak Pu K. Laldawngliana ilo sawm 

ang. 

 

PU K. LALDAWNGLIANA :  Pu Speaker, ka lawm e. He Private Member 

Resolution, Indian Air Force (IAF)-in Lengpui ram an lei dân chungchanga corruption leh dán 

bawhchhiatna awm hi, CBI-in an chhui chhuah thuai theih nâna Mizoram sorkarin hma a lâk 

nghâl tûr hi ṭha ka ti hle a ni. 

21st February, 2025 Assembly Session-ah khân kan Leader zahawm tak khân he thil 

rapthlakzia leh corruption inphûm lian tûrzia hi chiang takin a lo sawi tawh a. Vawiinah hian 

mipui lam-khel tûr emaw, in-debate tûr emaw pawh kan ni lo. Sorkar hmasain a lo tih dân 

chipchiar chu media-ah leh Press Conference-ah mipuiin an hre vek tawh a, a chiang tawh a ni. 

Ka rilrua awm em em chu: “Thil dik lo a ni tih kan hriat si chuan, engvângin nge kan tihtâwp 

tlang mai loh?” tih hi a ni. 

Kan Chief Minister (C.M.) zahawm tak khân, sorkar hmasain lo ti thui tawh mah se, "Lo ti 

tlang mai rawh u," a ti a ni tih a sawi a. Engvângin nge a tihtâwp theih loh? Assembly-a sawi 

sawi ngai lo hian titâwp mai se chuan, hetiang sum tam tham leh ram mipui tibuai tûr thil hi a 

thleng lo tûr. CBI koh luh ngai khâwpa thil a thleng hi a pawi ka ti hle a ni. 

Kan Revenue Minister zahawm tak khân exemption (phalna) a pe a, kan Chief Minister-in a 

hma ami ang khân lo ti tlang mai tûrin a ti a. Preliminary Notification-te pawh kha "a lem lemin 

an chhuah" an ti a; engvângin nge a lema kan chhuah tîr? Sorkar lai, ZPM sorkar hian kut kan 

thlak a, a kal chhunzawm a, tunah kan buaipui ta a nih hi. Sorkar hmasa khân lo ṭan ṭha lo pawh 

ni se, a tâwp hi engvângin nge kan zawh tîr? 

CBI hian chak takin chhui chhuak ngei rawh se. Diktak chuan he term-a Assembly-a kan han 

ṭhu ve hi kan lawm tehlul nen, vawiina kan thusawiah chuan heti huna kan lo ṭhu ve kher kher 

hi rilruah a awm ta rum rum mai. Politician-te hi in-sawifiah leh in-sawimawi thiam ringawtah 

min ngai ang tih ka hlau a ni. He thil hi a serious lutuk, kan ram hnûk a ni a. Pathian mi, amah 

ringtute tân chuan Assembly-a awm leh tlâk pawh a ni dâwn em ni ka ti a ni. Thudik chu lo 

lang chhuak ngei rawh se. 

A tâwpna atân, Social Impact Assessment leh ram lei khâwm chungchangah hian, tute emawin 

huan leh ram lei khâwm nan leh sum siam nân an lo hmang a. Central-a commission awmte 

nên he ram pum hi min han tibuai ta a nih hi. A nawi zâwnga in-sawi kual lovin, a nihna ang 

rawt rawt hian sawi pawp teh u. Zoram mipui hian engkim hre vek rawh se. Resolution hi pass 

ila, thudik i sawi tlâng ang u. 

Pu Speaker, ka lawm e. 

SPEAKER :  Tunah member zahawm tak Pu R. Rohmingliana ilo sawm ang. 

PU R. ROHMINGLIANA :  Pu Speaker, ka lawm e. Minister zahawm takin Press-ah 

hming langsar pahnih - Pu Rohmingliana leh Pu Zoramthanga te an awm a tih avâng khân 



phone call pawh ka dâwng hnem khawp mai a. Amaherawhchu, thudik chu a tâwpah a rawn 

lang dâwn tih ka hriat avângin mipui hmaah ka la sawi chhuak ve lo a ni. 

Pu Speaker, in-rawkna thlengah a rawktu FIR thehlut tûra in-nawr kher hi a ṭûlna ka hre lo. 

Engvângin nge sorkar (ZPM) hi FIR thehlut tûra kan tihin, a rawktu-ah an in-ngai deuh em ni 

tih hi ka hrethiam lo a ni. Tin, ram lei khawmtu Pu Rohmingliana account-ah Vbc. 70 vel vawi 

hnih thun a nih laiin, ram neitu pawh ni lo Pu Henry-a account-ah Vbc. 100 chuang vawikhatah 

an thun thei lawi si a. Ram pawh nei ve si lo account-a sorkarin khati zat pawisa a thun thei 

kha mipui zawhna lian tak a ni. Biakin emaw NGO hmun tûr kan lei pawhin LSC kha Land 

Lease-ah thlâk a ngai ṭhîn a, chutih laia outright purchase-a a pulunga hralh tih ang zawng hi 

chu dâna awm lo, mipui bum tumna mai a ni. 

Tin, engvângin nge Lengpui ram hralhna sum hi a pass neitute account-ah thun a nih mai loh? 

Award for compensation-te pawh pass holder-te hminga chhut chhuah vek a ni an ti si a, an 

account pekna awm hi zawhna lian tak a ni. Ram lei khawmtu Pu Rohmingliana khân Power 

of Attorney-te pawh a lo nei a ni maithei, mahse a ram lei khawmtu pawh ni lo Pu Henry-a 

account-a thunna chhan lai kha mipui zawh len ber a ni. Kan Chief Minister zahawm tak khân 

February 21, 2025-ah khân "keep in abeyance" dah ṭha hmak tûr a ti si a, engvângin nge chak 

takin a lo kal tak zêl? Tun sorkar hian a dah ṭha tak tak lo nge a sawi chauh zâwk? 

Agricultural land ni si "barren land" tih ni ta maite kha a mak ka ti a. Fake account pawh kan 

chhui chak si, hetiang thil lian hi engvângin nge kan reh-pui tak thap mai? Record leh voice 

record a awm a nih chuan kan ngam a nih chuan chhui chhuah law law i ni rawh se. Preliminary 

Notification pawh May 15, 2025-ah tihchhuah a ni a, sorkar hi a hmanhmawh viau a ni tih a ti 

chiang. Chuvângin, Indian Air Force-in Lengpui ram an lei dân chungchanga corruption awm 

hi CBI-in an chhui chhuah thuai theih nân Mizoram Sorkarin rang takin hma la rawh se tih hi 

ka rawn thlâwp a ni. Pu Speaker, ka lawm e. 

SPEAKER : Aw le, Member zahawm tak Pu Lalmuanpuia Punte i lo sawm ang. 

 

PU LALMUANPUIA PUNTE :  Pu Speaker, ka lawm e. Awl deuha pass mai kha 

kan han rawt deuh a, pass mai lo a, a hnung a resolution thlen loh hram dan zawnga han sawi 

full kan tum law law tawh si a, ka’n sawi ve teuh mai a ni ang chu. 

 

Pu Speaker, a hma a ka sawi duh, request ka neih duh chu - a rawn puluttu Dampa MLA 

zahawm tak Dr. R. Lalthangliana hi kan zingah helai zingah chuan MLA tling zing ber pawh a 

ni tawh a, House kalphung pawh hre ber tur a niin ka ring a. Thil dang reng rengah, Bill-ah 

pawh Demand-ah pawh kan han sawi kan han sawi a, member satliahin kan han sawi a, a 

tawpah Group Leader ten an han ti leh a, chumi zawhah Opp. Leader kha a hnuhnun dan tur a 

ni a. Amaherawhchu, kan Opp. Leader hi a chuhpui deuh emaw tih tur hian Group Leader 

dangte sawi hnua sawi turah a indah tlat zel mai a. Kan Group Leader 2, BJP leh Congress 

leader-te hi nidangah chuan a hnung a sawi tur hian rawn dah tawh turin ka request a ni. Ani hi 

assembly-ah a lo tal rei tawh a, kalphung chu a hre ber turah ka ngai a. Eng pawh ni se, 

resolution-ah ka’n lut ang a.  

 

Kan sawi law law ang a; thu thang hi a awm a. Pu Henry-a hnenah, “Kan sawi fel sa vek anih 

kha. Party ta tur crore 5 leh a dang crore 5 kha min lo pe la,” an ti a. “In Sorkar laiin a chhuak 

hman si lo a, ka pekna tur che u a awm lo,” a ti ta mai niawm tak a ni. Chutiang chuan, Pu 

Henry-a be thei deuh midang pahnih hnenah pawh hian an va ti leh ni awm tak a ni. Hei hi thil 

awm dan a ni ta a. Chutiang anih chuan, Pu Speaker, i vei lama mite tan hian kan rinhlelhawm 

ta viau mai a ni; sawi a lo ngai anih kha. A chhan chu, an hunlaiin chhuak sela chu party ta tur 

crore 5 leh a dang crore 5 kha tel an tum a, an pe duh tawh bawk si lo a. A chhuah hunlaia 



Ministry te hi kan tel emaw ni an ti ta a. Chuta a lan danah chuan, min ringhlel ta a, chhui a lo 

ngai viau a nih hi. 

Pu Speaker, chhui ngei ngei ka duh a. Kei ka duh dan chuan, Mamit bialtu MLA zahawm tak 

Pu Zira rawn sawi ang khan, CBI te hi chu a dik tak chuan a rei mah mah zawk. Kan state 

Police ACB te hian chhui zawk se an chhui rang zawk ang a tih te pawh ka ngaihtuah ta a ni. 

Amaherawhchu, mipui rin ber CBI anih rih si avang leh, CBI hi politics khelh nan tak kan 

hman si avangin heti hian a lo kal ta a ni mai a. Kan state Police ACB te hian chhui zawk phei 

sela chuan kum khat chhung hian an chhui chhuak vekin ka ring tlat. A awl lutuk. 

 

Chuvang chuan, he resolution hi ka thlawp a. Amaherawhchu, sawi tawh tak ang khan, “Hma 

la nghal rawh se,” han tih hi, hma kan la daih tawh si a. “Chak zawka…” tiin emaw han modify 

hret se, ṭha deuhin i pass ho ang u. Thusawi rei tur pawh ka nei lo e. Pu Speaker, ka lawm e. 

SPEAKER : Member zahawm tak, Er. H. Lalzirliana i sawm ang aw.  

PU H. LALZIRLIANA :  Pu Speaker, ni e, ka phar kha Pu Dawngtea phar emaw i 

ti tlat a. Kei hi ka bial chhunga thil thleng a nih avângin sawi ngei ngei chi ka ni a, ka intitatu 

viau a ni. Vawiina kan thil sawi hi Mizote zîngah Case Study ropui tak leh Awareness 

Campaign ṭha tak a ni dâwnin ka hria a. India ram hmun dangah Land Scam leh Bofors Scam-

te kan lo hre ṭhîn a, vawiina kan chai Lengpui ram chungchang hi Mizoramah chuan scam lian 

tak zînga mi, hei aia lian hi a la awm pawhin ka hre lo a ni. 

Heta ṭang hian ka’n ṭan ang e. ZPM Sorkar hi preliminary notification pe chhuaktu, SIA 

exempt-tu, final notification tichhuaktu, award publish-tu, award pawm-tu, compensation sum 

zuk diltu leh compensation sum pe chhuaktu a ni a. Hetah hian phatna tûr a awm pawhin ka 

hre lo, ZPM sorkara thil thleng vek a ni. Ni 21.02.2025-ah kan House Leader zahawm takin 

helai hmunah hian, “Lengpui khua mipuite hian he thil hi hria sela, a rapthlak an ti ngawt ang,” 

a tih hial kha a ni a. “Kalpui zêl tlâk ah pawh kan ngam lo a, ‘kept in abeyance’-in kan dah a 

ni,” a ti hial a nih kha. 

Amaherawhchu, he thil hian Lengpui khaw mipuite rilru a tina em em a ni. Anmahni hnen 

aṭanga NOC pawh awm vek tawh anga kan sawi hi an rilru a na ngawih ngawih a. NOC an pek 

loh zia hi vawi duailo ka hnenah an rawn sawi a, DC Office-ah pawh an zawt chiang a, chutiang 

a awm lo tih an lo hrilh vek a ni. Press Release pawh ni 25.02.2026-ah khân an siam a. Lengpui 

khaw mipuite, NGO leh VC-te hian NOC an lo pe tih ri hi chu vawiin aṭang hian ri tawh lo sela 

ka duh ngawt mai. 

Ni 21-ah ‘kept in abeyance’ tih a ni a, mahse ni 15.05.2025-ah, thla hnih pawh tling lovah 

preliminary notification chhuah a ni leh si a. Ni 27.06.2025-ah pawisa deposit a ni a, ni 24 leh 

25 July-ah mi pahnih hnenah pawisa transfer a ni ta a ni. Pawisa disburse (sem) vek hnu, August 

1, 2025-ah chauh CM approval a awm ta hi question lian tak a ni dâwn lo’m ni? He ram leina 

dán kan hman chu RFCTLARR 2013 a ni a, non-tribal leh corporation-te hian ram pulunga 

hralh an lei thiang lo hrim hrim, Schedule 5-ah pawh a chiang hle a ni. Lease agreement an tih 

dâwn chuan a leitu leh a ram neituten sorkar phalnain, stamp value leh registration fees engkim 

register tûr a ni a, notarized mai mai kha authenticated document a ni lo. 

RFCTLARR 2013 hian flow chart 1 aṭanga 17 zawm ngei ngei tûr a nei a, chu chu zawm 

mumal a ni ta lo a ni. SIA kha exempt theih chu a ni a, mahse hmanhmawh thil leh emergency 

thilah chauh a ni. Air Force hi Union list-a awm a nih avângin document fel lo leh forged-te 

pawh a ni ang tih loh theih a ni lo. Ram neitute hminga award siam ni si, an account-a pawisa 

lût miah lo te hi million dollar questions an ni tlat. 

Vawiin ni ah hian in-sawithiam emaw, in-puh tawn emaw tûr kan ni lo va, helai dinglama ṭhu 



leh veilama ṭhu (Deputy Speaker in-thlak chhûng kha) tumah an fihlim ka ring chuang lo. 

Amaherawhchu, hetiang scam lian lutuk hi kan rorêl hun chhûnga a thleng hi Zoram mipui 

hmaah a zahthlak ka ti hle a ni. He scam hi kan ngawih bo pui mai mai thiang lo. CBI a ni 

emaw, ACB a ni emaw engpawhin ni sela, he thil hi a chinchhuakin chhui sela, a culprit (thil 

tisualtu) hi fix ngei rawh se tih hi kan duhthusam a ni. Hei hi case study-ah hmang ila, hetiang 

thil hi thleng nawn tawh lo sela kan beisei a ni. Pu Speaker, ka lawm e. 

DEPUTY SPEAKER :  Pu Ramthanmawia, Member zahawmtak sawi turin ilo 

sawm ang.  

 

PU RAMTHANMAWIA :  Pu Speaker, ka lawm e.  

Vawiina kan Member zahawm tak Dr. R. Lalthangliana Private Resolution, Indian Air Force 

(IAF)-in Lengpui ram an lei dân chungchanga dán bawhchiatna leh corruption awm ngei ni a 

lang hi, Central Bureau of Investigation (CBI) hmanga chhui chhuah a nih theih nân Mizoram 

Sorkarin hma la nghal rawh se tih hi ka thlâwp a, ka rawn support nghal a ni. 

He Resolution kan sawi ho ta mai hi chu Pu Deputy Speaker, a lungchhiat thlâk hle a ni. Kum 

hnih awrh hun kan hman chhûng hian hetiang Land Scam lian, House-a sawi ngai khawpa pawi 

hi kan hriat ngai loh a ni a. Mipui hmaah leh Zoram mipui hmaah kan insawifiah thei a nih 

pawhin, Chunglam (Pathian) hmaah chuan kan insawifiah thei dâwn hauh lo a ni. Gen Z-te 

hian dawt sawi mam leh insawifiah vèl hi an ngaihthla peih tawh lo va, thudik "ni chu ni, lo 

chu lo" tih hi an duh tawh a ni. 

Lengpui ram hralh chungchangah hian thil fello tam tak a awm a, mipui tân pawh thudik hriat 

a har hle. Original land documents engmah awm lova final a ni mai hi a mak a ni. He ram 

sorkarin a acquire dâwn hian Pu Rohmingliana hian a LSC original hi IDBI Regional Office, 

Guwahati-ah a lo dah kham (mortgage) daih tawh a. Sorkar nên an indawr lai hian duplicate 

hlîrin, original awm lovin an indawr a ni. 

Engvângin nge Pu Rohmingliana hnênah hian Vbc ₹30 zet advance-a pek a nih? A LSC khul 

chhuahna tûr a mamawh avângin advance-in an pe a ni. Mimal indawrna pawh ni se original 

hmu lova pawisa inpek chu a ngamawm loh hle a, sorkar leh mimal indawrnaah lehnghal 

original hmu lova advance pek ngam hi thil mak a ni a, interest a awm a ni tih a hriat. MNF 

hun laia thil lo inṭan tawh pawh ni se, kum 3-4 chhûng an kutah a awm a, mahse tun sorkar 

hian ni 17 chhûngin an leifel vek thei hi a va mak em! CM-in "a nih nih angin ni rawh se" a tih 

nachhan phenah hian mipuiin rin dán an nei tlat a ni. Sorkar hi kutke ber a nih avângin thil fello 

a nih chuan a cancel thei reng si a. 

Tute nge sum pechhuaktu? ZPM Sorkar a ni. Tute nge Land Acquisition final-tu? ZPM Sorkar 

a ni. Ram neitu pawh ni miah lo Pu Henry-a hnena Vbc 117.90 zet pe tute hi tute nge? Tun 

ZPM sorkar hi a ni, hei hi phat rual a ni lo. Mi mimal pawh ni lo hnêna khatiang zat sum hlan 

ngam kha mipui ngaih a ṭha lo va, "inmawngzawmna" a awm em ni tih hi mipui zawhna a ni. 

Politician lar tak kan CM-in vbc ₹14 a chan tûr thu a sawi te, rangkachaka pe tûra a tih dán te 

pawh TV-ah kan hria. Khângte kha a dik lo a nih chuan, engvângin nge FIR an thehluh loh? 

Kan Revenue Minister te hian engvângin nge an buaipui loh? Khatianga kan House Leader puh 

chhiat a nih laiin kan ngawi reng thei dâwn em ni? In mualphona hi kan mualphona a ni tlat. 

Chuvângin, he thil hi chinchhuaha haichhuah a nih theih nân finfiah thuai a ngai a ni. Inthlan 

hma tea a dikna a chhuah loh chuan in tân pawh a pawi thei dâwn. Sairang bula ram lak tûr 

chungchang te pawh hi ka ngaihtuahnaah chuan, hemi hmachhawn lâwkna hi a ni mai ang em 

tih ka ngaihtuah a ni. Ram rawngbawltu kan nih chuan i dik ang u, i rinawm ang u. Kan retheih 



leh rethei mai ang u; retheih kan huam chuan kan ram a ṭha ang a, mipuite an ding chhuak dâwn 

a ni. He resolution hi i thlâwp vek ang u. Pu Speaker, ka lawm e. 

DEPUTY SPEAKER :  Pi Prova-i, tunah ilo sawm ang u  

PI PROVA CHAKMA :  Pu Deputy Speaker, ka lawm e. Kan Member zahawm 

takin Private Resolution a rawn put luh hi sawi a chakawm khawp mai. Tukin zînga Unstarred 

Question-a details min lo pekte kha a hlu ka tiin, he thil chhui nân hian a pawimawh hle a ni. 

Tukin zîng aṭang khân Pu Nguna (MLA) zawhna leh chhânna kha ka lo bih a. Chutah chuan 

Indian Air Force-in Lengpui ram an lei chungchanga dán bawhchiatna leh corruption awm ngei 

nia lang, CBI-in a chhui chhuah vat theih nân Mizoram Sorkarin hma la nghal rawh se tih kha 

ka lo en a. Ka thil hmuh chhuah pakhat chu, he ram hralhna pawisa hi a dawngtu tûr dik takin 

a dawng lo va, hmun dangah an lo pe chhuak tih hi a ni. 

Tun ang digitization khawvelah, keimahni I&CT Department thiamnaten hma kan sâwn tawh 

hle a. Ram hralhtute account number a awm vek a nih chuan, engvângin nge an account-ah tak 

hian pawisa chu an thun mai loh tih hi ka rilrua lo lêng hmasa ber a ni. 'Power of Attorney' te 

pawh a awm thei ang, mahse DC leh mipuite hian an duh phawt chuan an account-ah hian 

pawisa hi a thun theih reng a ni. 

Chanchin kan neih ve tawh atângin kan bial (West Tuipui) chunga Boarder Fencing 

compensation kan lak dante kha ka hre chhuak a.  

[Hun tawp dar 4 a ri a. House remtihnain Member-in a thusawi a chhunzawm a.] 

A tîr kha chuan cash-in kan la ṭhîn a, mahse nikum lam aṭang kha chuan langtlang kan duh 

tawh avângin DC khân an mahni account-ah thlap pawisa hi a pe tawh a ni. Tukinah kan CM 

zahawm tak khân, DC hian a thuin a ti lo va, sorkarin a tihtîr a ni a ti a. Chuvângin, hetah hian 

thil dik lo chu a awm a ni tih a hriat reng mai. 

He thil hi rang takin, 10G chak tak ang maiin CBI hian chhui vat rawh se. He resolution hi 

keipawhin ka thlâwp a, Member dangte pawhin min pass-pui tûrin ka sâwm a ni. Ka lawm e. 

DEPUTY SPEAKER :  Hei dar 4:00 kan hun chu a pel ta duai mai a. Sawi tur 

kan la awm em? Hachhek bialtu Zahawm tak kan Pu Robert Romawia i lo sawm ang. 

PU ROBERT ROMAWIA ROYTE :  Pu Deputy Speaker, i chairman-na hnuaia 

thu kan sawi thei hi ka lawm hle mai.  

Vawiina kan thil sawi kristian rama sawi ho ngai atân chuan a zahthlak khawp mai a, a rapthlak 

bawk a. Sorkar dân hrang hrang thlir phei chuan ‘Sorkar hian thil tenawm tak tak, dân 

bawhchhiatna tenawm tak tak a nei nasa hle mai’ tiin a hmasa lamah te an sawi tawh a; 

insawithiam insawithiamna chi pawh a ni lo tih hi a hmasain thuhma angrengin ka sawi duh a 

ni. 

Pakhatna ah chuan, Pu Deputy Speaker, vawiin kan Session bul ṭanna lam aṭang khan CBI-ah 

he thil hi hlan tawh a ni tia Sorkarin thuthlukna a lo siam tawh avâng khan, min support-tu tûr 

MNF Legislature Party aṭangin Dr. R. Lalthangliana, member zahawm takin he resolution hi a 

rawn pulût a. CBI thil chhuina atâna a ṭangkai theih nân kan House record leh kan House 

proceeding, kan voice record zawng zawngte hi a ṭha dâwn a. Chuvâng chuan, hmanhmawh 

miah loa he sual lian tak, corruption lian tak awm anga lang, mipui pawhin chutiang anga an 



ngaih vek chhui a tluan zawk theih nân House-ah hian detail takin member zawng zawng 

pawhin kan ngaihdan i sawi ang u tiin House Leader khân rawtna a rawn siam dâwn emaw kan 

tih laiin, tlanchhe paha escape tumin, a sapṭawng takin "Eng nge ni; a ngai chuang em ni? An 

lo ti mek tawh a ni a” a han tih te aṭanga bul kan han ṭan kha a vanduaithlakin ka hria a ni. 

Function dang emaw, khawi lai emawa kan thusawi nên a tak rama kan luh dâwn hian kan chet 

dân hi a ‘seh leh seh’ thin a ni, a nihna takah chuan.  

Chuvâng chuan, vawiin hian a tîr aṭanga Pu Deputy Speaker, i ding lam aṭanga an rawn rawtna 

te, sawi ho an duh lohna chhan hrang hrang an sawi te kha pawm chi a ni lo a, a phenah khân 

thil awm a awm a ni tih chiang takin a lang a. Assembly Resolution chakna hmanga CBI nawr 

chu helai Cabinet-a thu-fual pawlin an rêl ang chi mai mai ai khân a dang daih a ni. Chuvâng 

chuan, vawiina House-in, Full Assembly-in he resolution kan sawi ho hi kan tih âwm tak a ni. 

Pahnihna ah chuan, Colabari, Sairang tih te kha statement tih zen zen loh kan House Leader, 

kan Chief Minister-in tukin zîng khân an rawn siam leh teh tlat a. Tin, lo sawi ve theih pawh a 

ni lo a, dân angin comment siam theih pawh a ni lo; mahse sawi zawh tawh hnu ah chuan thil 

sawi theih a ni a. Kha pawh kha, hei message te pawh kan dâwng a, eng eng emawte pawh a 

awm a. He issue issue khirh tak, critical em em mai atanga pen tumna, divert tumna mai piah 

lamah thil tih leh an tum loh inhmakhawsuihna, ‘House-ah pawh khân ka sawi ngei a lawm,’ 

han tih tumna atâna lo inhmakhawsuihna te pawh kha a ang riau a. Chuvâng chuan, he House-

ah hian kan zavai hian land acquisition chungchâng emaw, lease agreement siam chungchângah 

emaw hian kan fimkhur zui zêl a ngai âwm mang e ka ti a ni. 

Hun thar ah kan chuang kai a, kalphung-thar kan ti a; dawt level a sang a, corruption level 

pawh a sang ta viau mai tunah chuan. ‘Land scam’ tih te hi Mizoram-ah thleng tur pawha kan 

ngaih ngai loh, mahse tunah chuan a thleng tlat a ni. Tin, ‘chumi ah chuan crore chuti zah’ han 

tih vel ang chi te pawh hi a sawina hmunah sawi pawp pawp mai tur. Rorelna chungchang 

emaw, MLA-te chungchang a ni emaw, Ex-MLA-te chungchang a ni emaw House-ah hian 

sawi hreh tur a ni lo. Keini te pawhin kan sawi hreh tak te pawh kan sawi mai a lawm, nimin-

piah lamah te pawh. Chuvang chuan, a sawina hmun tur dik tak chu, House hi a ni. Khawhar 

ina phun su su zawnga lak chi a ni lo tih kha ka sawi duh a ni. Crore 5 tih te kha, eng emaw a 

awm a nih chuan sawi mai rawh u; kan sawi mai tur a ni. Tih tui-tui te hi naupang dawihzep 

tih dan phung a ni. Chuvang chuan, sawi tur chu sawi pawp pawp mai tur. Tin, khang kan sawi 

khan CBI pawh a tichak dawn a lawm, Pu Dy. Speaker. Kan aw leh kan sawi zawng zawng hi 

record vek a ni he House-ah hian. 

Tin, ‘Police case-a lak theih loh a ni’ te an ti thin, Assembly House-a thil sawi hi. Chuvang 

chuan, kan sawi tur neih, ‘ka hre ve reng a; ka ngaithla a’ tih vel kha chu MLA-te tihdan tur 

niin ka hre lo. “Ka ngaithla ngei a, chumi chuan chutiang chuan a sawi a ni; chu pawh chu a tel 

a ni” tih bawl bawl mai kha kan tihdan tur ni zawkin ka hria. 

Tin, tukin kan bul tan chhoh tirh khan a sawi hmasa lamah khan kan House Leader leh kan 

Revenue Minister kha, kalphung-thar tih takah a sawiho hma hma khan an rawn ri vut mai a; 

‘he thilah hi chuan mawng za eng emaw deuh hi chu an awm emaw ni le’ tih mai tur hian an 

awmin ka hria a. Kan Revenue Minister-in Dan a rawn quote chhuah kha, LLB a zir tawh te a 

rawn sawichhuak a; Dan a rawn chhiar chhuah kha a chhiar kim lo a ni, Pu Dy. Speaker. A 

hma State Govt. related lai kha a rawn sawi a, hetah hian Pu Dy. Speaker, i phalnain, Union tur 

atan emaw, Union Government tan seventh schedule a entry number te pawh a lang vek a, a 

fiah vak lova ka rawn chhiar lo mai ang a. Kan ram lei tur kha union govt. ta tur a nih chuan, 

‘appropriate government’ a tih kha a dang daih a ni. Chuvang chuan, kan Revenue Minister 

zahawm tak khan a hre tho ang a, ‘video clip vel atan hemi chin hi sawi ila kan hmingtha zawk 

ang a’ tihna tur te a nih palh ka hlau riau a. Chuvang chuan, thil hi a chanve lek sawi chuan a 



dik thei lo; a full hian sawi ila. Hetah hian Lengpui ram Union Govt. tana lak tur chungchangah 

exemption pe theitu leh exemption pek dan tur chu a chiang viau a ni. A bialtupa Er. H. 

Lalzirliana khan a rawn sawi thawi thuak tawh a. Chuvang chuan, helaiah hian a then chauh 

sawia, a then sawi loh tih ang chi te hi a pawiin ka hria. 

Tin, ‘outright purchase’ tih kha kan Chief Minister zahawm tak khan a sawi a, Govt. of India 

leh State sorkar te emaw lehkha kan inthawn tawn hian Govt. of India emawin an rawn dilna 

hmasaah khan ‘Land acquisition/outright purchase’ a ti em ni kha? Kha subject kha a nih law 

law chuan a subject hi an thlak khat khawp mai, ka hriat ve chinah. Govt. of Mizoram pawh 

khan kha subject bawk khan an zuk thawn leh mai a ni. Out-right-purchase khan Mizoram 

sorkar MNF kaihhruai khan ‘tih a tum’ tihna lam a ni reng reng lo, theih pawh a theih miah loh 

a ni kan Dan hmanlai ang hian. Chuvang chuan, kan hriat angin tribal ram kan ni a, Article 

371(g) tih te pawh ka sawi chak khawp mai a. 

Tin, ‘SIA’ han tih te pawh kha kan hre vek mai a, mahse exemp-na tur chi awm hi a awm ve a. 

Tin, ‘NOC’ tih te pawh kha a dik kim lo deuhin ka hria a, kha chu an rawn sawi tawh a, ka 

sawi tawh lo ang a. Mahse, a ram hralh duhtute leh a ram neitute NOC kha a wholesale a NOC 

atan kan puh lek lek a, khatiang zawng kha a ni chiahin a lang lo a ni. 

Tin, Lengpui-a kan hmelhriatte pawh an ni ve; an VCP phei chu rei tak kan hriat tawh a ni. 

Khulamah football field te kan tihsak a, hei bialtupa hmalaknain kan hun hmasa lamah; an 

khawngaihthlak a ni. Mizoram mipui huat lutuk khatiangah te pawh kan chhuah lek lekin ka 

hria a. Kha kha thil awm dan a ni lova, a NOC kha a ram hralhtu turte chuan an sign hreh lo 

ang chu; mahse, khatianga khawtlang aiawh ten an sign ang lek leka an sawi pawh kha a diklo 

khawp mai. NOC leh SIA exemption pek chungchangah te pawh hi inhnial fe theihna a ni a, 

Pu Dy. Speaker, i veilama tang te hi kan dik zawk zel a ni khang zawng zawngah khan tih kha 

ka sawi duh a. 

A dawt lehah chuan, hei sorkarah te kan lo thawk ve thin a, Lalliani hlawh tur Zorama hnena 

lo pek ringawt pawh hi insawifel hleih theih lohna tling a ni, case zawnga a kal chuan. Chuvang 

chuan, Lalliani January hlawh tur Zorama hnena lo pek daih avanga officer senior te pawh 

suspend te, case khirh tak tak lo tihpalh avanga an lo dawn theih chuan, Land owner sorkar 

appropriate authority-in sum a pek tur (awardees ti mai ang) ni miah lo sorkarin ‘Chief Minister 

thupekin’ a tia mi kha, nichin khan? Aw, Chief Minister thupek a nih phei chuan vbc 117 

(₹11,700/-) a ni, a tam khawp mai. ₹10000/- pawh a neitu nilo hnena sorkarin a pek chuan case 

khirh tak awrh loh theih a ni lo a, nuai ₹11,700/- chuang (niin ka hria figure hi ka hre rei thei 

lova) a dawng lo tur hnena pek a nih chuan, tum ai chuan chuta mawhphurtute chu an case a 

khirh a rinawm a. Engpawhnise, thuneituin an ti dawn a, kha kha chu thudang ni sela. 

Tin, ‘not-arise’ tih te kan hria a, registration a ngaih dan te, he sorkar thar a din hnuah pawh 

hian registration chungchang ram inleia a register dan te, dan thar te, a rate tihsan dan te pawh 

a awm a. Khang Dan pawh kha helaiah Central Dan leh Land Acquisition leh ram lak dan te, a 

Dan kan zawm loh mai pawh kha a ni lo, kan agreement pawh a ram neitu leh a ram lei chhuaktu 

ten agreement an lo sign leh eng emaw vel pawh ‘not-arise’ pawh hi a lo ni lo a ni awm e. 

Chuvang chuan, Dan pawhchhiatna hi a inthuahthip nasa ni hian ka ring a. 

Pu Dy. Speaker, nichina an sawi ang deuh khan, ka dang a ro deuh a, in an phal ve si lo a a 

hrehawm angreng khawp mai a; phal tawh turin ka’n ngen nghal teh ang, tui han in zeuh te 

chu. Aiawh hnenah pawh nuai ₹11700 in pe thei a lawm le. Tui in zeuh te chu engatinge in ui 

em em ni aw? Chuvang chuan, he thil hi a nep lo tih hi ka sawi duh. Kan Private Member’s 

Resolution hi a rawn puluttu wording hrim hrim pawh hi a dik mang e ka ti a. Pu Dy. Speaker, 

ka hmuh dan dik tak kan sawi ang e aw - I dinglama thu ah hian thil dik duh tam tak an awm; 



he thilah hian tu-tute emaw chu rek chhuak nawlh mahse pawi ti lo tam tak an awm; CM 

Adviser atanga a ban chhan te pawh kha dikna duh vang te a ni ang em, tih te ka mimal 

ngaihtuahna mai mai ni se, min hrethiam sela. Khalai vel te nen khan a inzawm em? 

FCAA hmanhmawh taka he House-a rawn introduce a min pass-pui rum rumna chhan te kha, 

“he Lengpui ram hi nakinah an la tibuai leh ang a, an tihbuai hunah pawh Defence Ministry-in 

an lak lawp theih nan” tih ngaihtuahna hmanga ti an ni em, tih pawh hi a ngaihtuah theih khawp 

mai. Chuvang chuan, sawi loh tur in tih chhung kha ‘discuss lo ila; a detail-in sawi lo ila’ tih 

vel khan hun kan hmang tam lutuk a, kan hun tha tur pawh kha khatah khan a kal zo a lawm. 

Chuvang chuan, i dinglama mi leh i veilama mite pawh kan inthurual. 

A resolution hi…., min tihbuai chuan ka sawi hrep ang. Min lo tibuai thin a, tihbuai hi ka nuam 

deuh a ni ang. Hei ka ti tawp tep tawh e,  

Pu Dy. Speaker, he thil hi a serious a, mipuite’n min beiseina pawh hi serious a. Kei pawh a 

hmingin MNF thalai President ka ni a, CBI-a kan tih hi a tawk lo deuh ang em; MNF thalai 

hian Lok Ayukta ah te, ACB-ah te hian a hranpa in he House-ah hian pass te-te ila, chumi 

chakna hmang chuan kan complain submit ve te-te kan ngaihtuah dawn a, Legislature party-te 

pawh hi a huhovin Delhi-ah te pawh zuk zin ila, resolution hi hum ve vaw ila, CBI office-te 

pawh zuk luhchhuah ila tih te hial kan ngaihtuah a ni. Aw le, min lo tih buai deuh avangin kan 

sawi rei ta hrep a, min hrethiam dawn nia. Ka lawm e 

DEPUTY SPEAKER :  Tui hal bawk nen, ti thei phian a a lawmawm e. Tu nge 

sawi leh dawn le. Tunah Pu F. Rodingliana, Lengten bialtu Minister zahawm tak i lo sawm ang. 

PU F. RODINGLIANA, MINISTER :  Pu Speaker, ka lawm e. Hei dar 4 a pel 

thui ta viau mai a, sawi loh tura rilru ka lo pek deuh a ni a. Amaherawhchu, kan ngaihthla vang 

vang a, kan thusawi kha dan bawhchhiatna laia kha kan point out lo riauin ka hria a. Eng dan 

nge an bawhchhiat a, eng nge ni a pawi lai tak tih kha Pu Robert-a, kan memberpui khan a 

rawn sawi a; a englai nge bawhchhiat lai a rawn point out lo riau mai a ni. Kan sawi hrim 

hrimah hian "dan an bawhchhia a ni" an ti a, a eng dan ber nge dan bawhchhiat lai tih hi ka lo 

point dâwn a. A point out tur hi a vang ang reng riau mai a ni. 

Pu Dy. Speaker, ka ram lei te pawh hi a ang hlein ka hria a. Hmun pakhatah ram ka lei a; a 

tîrah chuan a commission khan nuai 12 a rawn ti a. "A to em mai," ka ti a; a hmun kan zuk en 

a, “Nuai 10-in i phal em?” ka ti a. “Phal e,” a ti a; nuai 10-in ka lei a. Kan han tifel tak tak chu 

nuai 2 leh sing 5 vel a lo ni a; amaherawhchu ka lungawi tho a, ka lei a. A ram neitupa pawh a 

lungawi tho a, mahse middle man pawh a lungawi tho a; lungawi ṭheuhin ram kan lei a ni. 

Hetiang ang deuh chiah hi a nih hmelin ka hria. 

A tîrah chuan lungawi ṭheuhin ka hria a; ka veilama mite hi an lungawi ta lo mai niin ka hria. 

Chu chu a ang hle hian ka hria, ka ram lei nen khan. Chutah chuan dan bawhchhia kha an awm 

miah lo va; ram neituin a phalna takin a hralh a, keiin ka lungawina tawkin ka lei a ni. 

[Interruption] 

(Rasik Mohan Chakma: Sorkar nena an sawiho a, middle man awm kha a dik lo a ni danah 

khan; a karah middle man an awm thei lo.) 

Commission-tuin a lo lei ve bawk a; chuvangin eng dan nge an bawhchhiat aw tih kha, a dan 

bawhchhiatna lai tak kha a vang ang reng ka ti a ni. 



Tin, Pu Henry-a hming kan sawi a; mimal hmingte pawh kan sawi ta a. Commission hi dan 

hian a phal vek a. "Enga tinge sorkar sum a account-a luh?" kan tih chuan, Power of Attorney 

sorkar dan ang thlapin an ziak a, Pu Hmingte-a nen an ziak a. Chumi Pu Hmingte-a nen an 

ziahah chuan fel takin dan ang thlapin an la chhuak a. Chutah chuan thil fel lo a awm lovin ka 

hria a ni. 

Tun tum hi kan han thinrim der vel a; Pu Papuia thinrim der vel te kha a inhmeh lo ka ti a. Tun 

tum hi kan vannei ka ti a; kohhran upa tun anga tam hi an awm em aw ka hre lo va. Pu Thangtea 

hi senior a ni a, 12 kan awm a nia; BJP phei chu a hlanghlak a nia, Congress pawh a hlang leh 

nghal. Hetiang hian thil kan sawi tlang a, a lawmawm ka ti a ni. Kan Opposition Leader pawh 

upa ki thluk ruih a an sawi chuan a nuam ka ti a. Nakina pawh a ki thlak lo se a ṭha in ka hria. 

Kan nihna te, kan dinhmunte, kan thutna azira thil sawite pawh hi a ṭha in ka hria a ni. 

Dan bawhchhiatna lai tak kha, Pu Dy. Speaker, kei chu an sawi atâng khan ka la man miah lo 

mai a. An dan bawhchhiat kha nichina hemi Bill neituin a sawi kha, "Eng thu pawh nise," han 

tih laia thu han sawi laia thu ṭhenkhat "Helai hi chu thumal pakhat mai a ni a," han tih lai ang 

te kha chu tlem chuan chhinchhiah a har deuh ka ti a. Middle man hi sorkar hian a phal hrim 

hrim a. A middle man-ah khan entirnan keini pawh contract-te kan thawk a mi hmingin; Power 

of Attorney kan ziak a. Power of Attorney kan ziah chuan kan hmingin cheque a lo kal a ni. 

Khatiang kha ni mai turah kan ngai deuh a. 

Chuvang chuan a englai ber kha nge ni a bawhchhiatna lai tih lai kha ka chhinchhiahnaah hi 

chuan ka la hrethiam chiah lo va. Outright chungchangah te, middle man chungchangah te, ram 

leitu leh ram neituten an hnena pawisa lak loh tih kha; Pu Hmingte’n a lei vek tawh chuan Pu 

Hmingtea ram kha a ni mai tawh dâwn si a. Ngatinge "a neitu lo" ah kan ngaih lai tih te pawh 

hi ka hrethiam chiah lo va. 

Tuna kan sawi ber hi chu "mai thei mahna" tih hi kan sawi ni berin ka hria a. Chulai chu a lo 

la "mai thei" a; "a la mahna" tih ang vel kha kan sawi a ni a. Helai House-a sawi atân chuan a 

ho deuh mah mah em aw ka ti a. Engmah document figure kan nei lo va; chutah chuan a pe, 

chumi amount chu a pe, chumi hmunah chuan a la tih ang pawh sawi tur nei si lo a. "A la mai 

thei, a la mai thei a rin a ni; chumi chuan a sawi," tih ang vel kha kan han tlangaupui a ni a. Pu 

Dy. Speaker, kan thu hi a nawi ang reng sawt ka ti a. Rinthu hi kan sawi vak vak mai a; a fact 

& figure hi kan sawilang bawk si lo lai hi a hriatthiam har ka ti a ni. Dawt sawia inpuh laia te 

khatiang ang te pawh kha, a khawilai ber kha nge ni a thudiklo ni a, khawilai nge dan an 

bawhchhia nia kan sawilang bawk si lo va. 

Pu Dawngtea pawh thinrim an tum viau a, thinrim thei bawk si lo a. Dawt sawi tura han inpuh 

tak tak kha chuan khawi laiah nge dawt inpuh, engzat nge pawisa a pek, eng amount nge a pek, 

eng case-in nge a pek, eng note-in nge a pek tihte pawh hi a ngai a ni a. Kan inpuh tak tak dâwn 

chuan khawi hmunah nge a pek, khatiang kha sawi tur an nei bawk si lo va. 

Kan ring mai thei; party pakhat hruaitu pakhatin chiang takin "Ka hre thawi," tih kha vawiin ah 

hian kan subject hi chu a ni maiin ka hria. Chuvang chuan chiang taka "thawi" hi a fuh vak lovin 

ka hria. Vawiina kan thusawi hi court-a kal lai reng a ni a. A chak zawkna tura kan tih chuan a 

ṭha tho e. Amaherawhchu thil sawt lo, tul lo nia kan sawiah ka ngai a. Hei hi chu sawi chhunzawm 

lutuk tlakah pawh ka ngai tawh lo va; hun a uiawm em a ni. Kan sawi ve mai a nih chu. 

Pu Dy. Speaker, Ka lawm e. 

DEPUTY SPEAKER :  Aw le. Pu Nguna hi mahnia party leader ve ngat hi a ni 

a. Aw; a nih leh Pu TBC Lalvenchhunga i sawm ang u..  



 

PU TBC LALVENCHHUNGA :  Pu Dy. Speaker, ka lawm e. Vawiina kan 

resolution hi kan duh kha a inang deuh a. A tirah kha chuan kan zo mai ang’a, hemi dawtah hi 

chuan kum hnih (2) chhung leka kalphung thar sorkar-a kan kawngpui lo that chhoh dan vel te 

leh kan Health Care hmasawnna lam kha kan sawi dawn emaw ka ti a. Amaherawhchu, hun 

pawh rei ve hrim hrim kha kan tum ni te pawh hian a lang ta a. Ka hma chiaha sawi ang deuh 

khan hun a awl ema tih ang deuh chauhah kan ngai tawh em aw tihna hi ka nei tawh a. A 

sawitute pawh hianin kan rilru tak tak hi kan sawi chiah pawh hian ka hre tawh chiah lem lo a; 

mipui engtin nge kan bum theih ang tih kan ngaihtuah tlang emaw ni chu aw kan ti deuh a. 

 

Lengpui ram an lei dan chungchangah Dan bawhchhiatna nasa tak leh corruption a awm ngei 

nia lang hi Mizoram mipui duh dan leh beisei ang ngeiin han tih ngawt te, Mizoram mipui duh 

dan leh beisei ang hi opinion poll an la nge ni a. Eng nge ni Mizoram mipui hi nge ni Facebook-

a party worker pakhat, Zoram Mipui ti hian a ngaihdan a lo sawi tihna nge ni a. Zoram Mipui 

tunge an tih tih laia pawh hi ngaihtuah ngai tak niin ka hria. Mizoram sorkar-in rang taka 

bawhzuiin hmala nghal rawh se an ti a. Mizoram sorkar hian rang takin a bawhzuia hma a la 

nghal a. I vei lama thute hi Pu Dy. Speaker an duh a; harsatna an nei a nih chuan thlen thei an 

ni a CBI ah thlen lovin Mizoram Sorkar-ah bawk an thlen a. Chuti chung chuan CBI kan duh 

an ti tlat bawk si a. Mizoram Sorkar chuan i he lovin rang takin CBI-ah a refer nghal a. Kan 

duh chu a zo der ni maiah kan ngai deuh a. Amaherawhchu kan sawi kan sawi takah chuan kan 

thil sawi duh dan thlirin sual lian tak, corruption lian tak, thil tenawm tak a thleng a ni tih te 

tawngkam han thluk kual a han sawi vak vak hian he Lengpui ram issue hi a sual ta viau a ni 

ang chu maw kan ti a 

  

Ka’n sawi duh lah hi kan sawi pawlh tlat leh nghal a, a tam tak phei hi chuan kan hriatpawlh 

ve hrim hrim a. Mipui pawh kan ni lo. Vawiina sawite hian ‘Airforce hnenah an hlan’ tih te, 

Lengpui Airport leitirah te min ngai a, min chhuahchhal a. Lengpui Airport Committee ah 

Chairman ka lo ni bawk si a, a mipuia te hi thudik hrilh hriat an tum lo ve hrim hrim ni te hian 

a hriat a. Thil tam tak kan han ti a, ‘Lengpuiah chuan’ kan han ti a Airport kan han tin zawn lui 

ru deuh tlat te; a rawn irh chhuah dan hi kan duh lo rau rau a nih chuan kan hun laia kan lo 

tihfel vek a nih kha maw!  

 

Chiang taka ka hriat thawi dan chuan, ‘nuai 500 hi chu party fund tur a ni a, nuai 500 hi chu ka 

ta tur a ni a’ tih laia lo ngaithlatupa pawh kha a bula thu kha, vawiina sum a hmuh tak loh 

avanga ZPM sorkar hian dawng ve turah an ngai a, an rawn phi chung a ni tih kha chiang takin 

ka lo hre thawi ve bawk a. Kan buaina hi thil dang vak pawh a ni pawh hian ka hre vak tawh 

chiah lova. He issue hi a tirah khan he lai Assembly House ah khan Pu Dy. Speaker, a sawi 

chhuaktu hmasa ber niin ka inhre bawk a. Vawiina khel tura ka lo inngaih hi mipuite hnenah 

chiang taka kan duh hmasaka chu, khu laia vawiinnia kan khel kan resolution kan put luh a hi 

Airport ram a ni lo, Airport ram nen inkungkaihna a nei lo tih hi mipuiin hria se ka duh a.  

 

Tin, vawiinniah hian Lengpui chauh kan sawi sawi a, Sihphir ramah hian Henry Lalremsanga 

hi a tel ve ve; eng vanga Lengpui chauh sawi nge kan nih? A selective a ni. He laia commission 

hming langa kan tih hi kan lo hriat ve dan chuan a tel ve ve reng; mahse, Lengpui chauh kan 

sawi duh a, chu chu mipui rilru kan hruai kawi duhna a ni a, harsatna a awm lo tih chu a lang 

reng mai a Sihphir- a mi chu a dan a dik a, Lengpui- a mi chu a dan a dik lo kan tihna deuh nge 

hei pawh hi sawi chiang se la nakinah resolution pu luttu khan. 

 

Tin, sorkar sum bawmah a rawn lut a, Mizoram sorkar sum heti zat tih te kan sawi luai luai a, 

India ram sorkar sum a ni a compensation reng reng a hi NHIDCL a ni emaw Railways an ni 

emaw tuna mi pawh ni se la dan anga acquisition tih a nih tawh hnuah Kalla Account ah a lut 

mai Kalla in a sem chhuak a ni mai a Mizoram sum bawmah pakhat pawh a rawn lut lo a, a 



chhuak bawk hek lova. 

 

Heng kan thil sawi duh dan a zir hian mipui hi kawng dik lo kan inkawhhmuh in ka’n hre deuh 

a vawiin ka rawn sawi chhuah duh chhan ber lai a chu a procedurer lapse kan thil tih danah 

hian a dik em, a dik lo em tih kha ka thusawi kha la ngaihthlak theihin a la awm a, ‘He ram 

inlei fel hmaa ka sawi ah khan, ‘engvangin nge Article 371(G)…’ kan ti a, Ownership and 

Transfer of Land hi kan state legislature thuneihna a ni ve bawk a sin. Eng vangin nge hetianga 

cabinet decision pawh thleng phak lova tihfel vek a nih, tih kha kan sawi a nih kha. 

 

Tih famkim loh tawk pawh kan lo nei a ni thei e, tih dik loh tawk pawh kan lo nei thei e. He 

ram leh hnam a him theihna tura ngaihtuahtu turte hian a sum chiah an ngaihtuah a ni, vawiin 

hian. A ni maithei e; chumi account ah chuan a lut maithei e. 100 a 99 hian eng nge an sawi? 

Social media ah, party ah, ‘Henry-a account atangin tu account ah nge a chhuah en ang u’ tih 

bak kha an ngaihtuah lo reng reng. 

 

‘He ram hi a him em; he ram kan inpek danah hian loop hole a awm em; chulai loophole chu i 

siam tha ang u’ tih hi tawngkam khat pawh kan la ngaithla lo, vawiin ni thlengin. Sum atchilhin 

kan atchilh a, kan lo tih thin tawh dan a ni a; sum kha eiru tura inngaih thinna te kha a awm 

tlat. He thil lo irh chhuah chhan dik taka hi chu, ‘a suma kha khawiah nge a kal’ tih chiah kan 

ngaihtuah. Kan ram khu kan ui lo hrim hrim; Sihphir ram an lei khi kan pawisa lo hrim hrim; 

Pukpui-a airport ram lei saw kan pawisa lo hrim hrim; Farkawn-a lei khi kan pawisa lo hrim 

hrim. Nimin lawka IAF-a hlawk neih. Nimin lawkah Zoram Ni kan hmang zo a, Aizawl bomb 

ni a ni a ni a. A sawi pawh kan sawi chhuak peih tawh lo khang te kha. A hlauhin kan la hlau 

hrim hrim nge Air Force hi, ka hre lo a. 

 

Thangtharte he ram hmangaih tura kan infuih tharna thin; ‘he ramah hian nang leh kei a tan lo, 

midang tan hmun a awm ve lo’ tia kan lo infuih vena thina kha, vawiina Hnam Party intite khan 

engatinge kan sawi chhuah ngam tawh ngai loh? A sum buaiin kan buai tawh a nih hi. He ram 

hi hralh zo vek mah ila. Tunah hian Kolabari pawh CM in chawhmaah statement a lay hial a 

ngaih phah. Hei hi a dan a dik lo; heti lo zawng hian kal ni tawh rawh se. Ka’n ramah acquisition 

an rawn nei duh a nih chuan, central govt. pawh ni rawh se, Concurrent List a mi a ni a, sawi 

tur kan nei ve ang. 

 

Tin, 371(G) in Ownership and Transfer of Land ah ‘kan thu lo chuan a ti lo ang’ tih te hi kan 

changchawi dawn lo em ni? Vawiina dan siamtute hian vawikhat tal an quote tawh em, chu thil 

chu? He ram, he hnam, a chhunga chengte himna tur nge kan ngaihtuah a, suma lei theih leh 

hralh theih leh eiru thei vekah hian mipui hi, chu mentality ah chuan kan ngaihtuahna min 

sawm luhsak an tum, tih hi vawiina ka zawhna a ni. 

 

Kan account-a sum a luh ve tak loh vang mai nge tih te. Mi tamtak, thalai tam zawk ngaihtuahna 

hi thlir mah ula, ‘an lo tih thin dan reng a ni a; vawiin nia an account-a lut tura te hi Pu Hminga 

teho hian an pe duh lo ang a. Chu chu, ‘ZPM sorkarah sum a lo chhuak ta si a, ZPM ah hian 

chang an awm a ni ang’, tih vel kha; ‘A ni ang; A ni maithei; chiang takin ka hre thawi. Chu 

pawh dik lo kan ti lo. Sum a ni; Sum. A sum lai bak vawiin nia sawiah hian kan la sawi lo reng 

reng. Eng nge a chhan chu chu ni ta ang? Kan veia hi he ram hi nge, Sum? He ram hi nge sum 

hi kan mamawh, vawiinah hian? 

 

Land Scam; A khawi lai hi nge land scam chu? In thusawi zawng zawngah khan khawiah hian 

nge land scam chu a awm? A tifeltu kha a nihna diktakah chuan, 2023 September Ni 4 ah khan 

engtin nge kan tih kha? 

[Interruption] 

 



(Pu H. Lalzirliana :  RFCTLARR Act, 2013 kan hmang a, kah dan kha khawi ah mah 

zawm a awm lo. Palzuta khawi emaw remchang lai laiah tiha. A sum chiah kha a ni reng a ni.) 

 

Zawm a awm lo a nih chuan engatinge in complaint loh? Engvangin nge court-a in kal ngam 

loh? Khawiah chuan nge dan zawm lohna a awm? RFCTLARR awm hma hauha Mizoram 

Land Revenue Act court ina a subside hnu pawha eng vanga lo la kalpui lui nge an nih? Tu 

sorkar nge an nih vawiin niah hian? 

 

[Interruption] 

 

(Pu H. Lalzirliana :  RFCTLARR, 2013 khan a hma ami a lo dah zawng zawnga kha, 

he ram lei chungchangah hian Null and Void a ni tawh. Chuvang chuan, a hma March Ni 15 

khan kha dan kha kha Dan kha hman a ni a ……) 

 

Eng vangin nge mipuite hi dawta tih vel kan tum, Pu Dy. Sepaker? 2019 ah Indian Air Force 

……. Command atanga lehkha rawn thleng hmasa ber te kha tu hnenah nge a thlen? 

 

(Pu Robert Romawia Royte :  Land Scam lian lutuk a ni, hei hi. Engvangin nge dan 

kan bawhchhe lo an tih?) 

 

[A thusawi hriat theih loh khawpin an lo hnial-buai a.] 

 

Lo ngaithla chiang rawh se. A nih leh September ah khan eng vangin nge he ram hi la tura? 

 

Pu Dy. Speaker, he scam hi tunge a bul tantu? Eng vangin nge OSD to the Chief Minister khan 

Principal Secretary, a hun laia mi khan Chief Secretary-ah hian… ah leh Revenue Secretary 

hnenah khan, “Hei hi lo process ni se; hei hi kan phal e,” ti tute kha tute nge? Land scam tantu 

chu tute nge ni a? Chu chu mipui hriat chak a ni lo em ni? 

 

Vawiinniah kan sawi chhuak ta sa sa bawk a. Kan sawi duh loh min sawitir dawn a nih chuan 

lo ngaithla rawh se. Land scam a chu khawiah nge a awm? 

 

(Chair atangin Member thusawi lai tibuai lo turin member dangte ngen anni a.] 

 

High Court single bench-in Mizoram Land Revenue-in Fair Compensation Act a paih thlak hnu 

ah Division Bench-a a kal leh lai pawha petute kha tute nge kan nih? Vawiinah hian ka sawi 

ang. SIA Exemption kan tih kan tih lai khan, Mizoram Land Acquisition Resettlement Act heng 

hi kum 2022, 29th July ah hian SIA exemption hi Hon. Minister of Mizoram, Chief Minister 

of Mizoram hian a pe daih tawh. Hei hi in en lo em ni? ‘SIA exemption a dik lo’ te kan ti ti 

rawh u. Hei hi January 20, 2023 ah Court ah subjudice a nih laiin Mizoram Land Acquisition 

& Rehabilitation Settlement Act, 2016 angin BoP siamna zawng zawng Border Report pawh 

hi exemption pek a ni. Khatih lai khan vawi khat pawh kan sawi ngai em? ‘Dan a ni lo’ kan ti 

em, chung chu? Eng vangin nge vawiinah ram hmangaihtu intite hian Mizoram Dan kan siamah 

hian, ‘he ram hi Article 371(G) kan kah chhuah’ tia aupui tute hian vawi khat pawh kan sawi 

lang ngam lo a nih hi ti rawh u? A zahthlak; chu chu thangtharte hian an hria ang. 

 

Eng vangin nge he kan kah chhuah kan tih ve - he ram neihna, thuneihna leh dan hmanga kan 

transfer theihna hi kan tan a ni a, hei hi ‘mi hnenah kan transfer thei lo’ pawh ti ngam lo; kum 

nga chhung hmanhmawh taka; September, 2023 ah phei chuan, Pu Dy. Speaker, ‘hei hi 

hmanhmawh taka tih ni se’ tih a ni a, DC in sorkar-ah permission a lak khan ‘sorkar’ kan tih 

chu kan Secretariat a ni; Secretariat pawh thleng lo. Revenue Director-in ‘NoC hi pek tawh a 

nih angin, pek nawn leh a ni a, ‘no-objection’ a ni a. Hei hi a ram kha acre 144 atanga 115 ah 



tihtlak leh a nih khan, ‘DC ziah hi kan pawm e, rawn la rawh u’ tia tifel tute kha tute nge ni? 

Land scam chu tu siam nge? Tu sorkar tih nge? ZPM a lo sorkar atang hian vawi khat pawh 

lehkha a rawn thleng tawh em? 

 

[Interruption]  

 

(Pu Ramthanmawia :  He sorkar siam; ZPM sorkar siam.) 

 

He sorkar siam a ni lo a; a tir atanga titu zawng zawng, term thum sorkar tawh hian vawiinah 

hian khatih lai khan thil in tidik lo tih in hre lo em ni? Kha tih lai khan sum a awm loh avangin 

engah mah an ngai lo tihna zawk em ni? Vawiinah sum a lo chhuak a, pek chhuah a nih tak a 

vanga, ‘eng vangin nge an tih dik loh’ tia harhchhuak thar ta anga an ingaih tlat? A hma zawnga 

dan ti dik lo kha dan dik vek emaw an ti tihna em ni? 

 

[Warning Bell] 

 

Ka zo tep e, Pu Dy. Speaker. Minute khat ka la nei a. Minute 15 pel te pawh kan awm kha maw!  

 

Kan sawi duh tak tak a nih chuan, i sawi ang u hmiang; thangtharte hian lo en rawh se. Vawiin 

niah TV atangin lo en rawh se. Live a entu zozaite hian hei hi lo hre ve tawh teh se - 

 

He ram hi tunge hmangaih tak tak? He ram hmangaihna tur atana kan inhung bikna Article 

371(G) kan chhuan em ema kha, vawiin nia darkar hei chen kan sawi tawh hnua sawi lang 

ngam lo party hi thangtharte hian kan hria a sin. ‘Kan kahchhuah, kan sahchhuah’ tia kan sawi 

te khan, eng vangin nge sorkarin diklo a awm a nih chuan ‘CBI in chhui rawh se’ a tia.. 

 

[An inhnial buai a.] 

 

Pu Dy. Speaker, min tibuai zel chung pawhin ka sawi dawn tho tho. A nih chuan, engvangin 

nge…..? CBI kutah sorkarin a pe tawh, Congress-in an pe tawh; chhui rawh se, hling rawh se. 

Helaia mipui dawi tuma engati nge dik lo zawnga kan sawi kual? Engah nge helai ah mipui 

thlan lalte hian kan hun kan khawhral mai mai zawk ni? (Dy. Speaker :  Kan zo 

thei dawn tawh em? An lo tibuai zing bawk che a ni.) 

 

Ka zo tep e, Pu Dy. Speaker. Khawngaih takin; min tihbuai zel chuan kei pawh ka sawi lui ve 

char char ang. 

 

Pu Dy. Speaker, thu dik lo kan tiha pawh kha Tuirial bialtu MLA zahawm tak pawh khanin, 

“Sawi tur a awm lo,” a tih tawh kha. Mahse, a awmlo ti chung chungin kan sawi lui vek si a. 

Chuvang chuan, kei chuan a awm ka ti ve thung tawh dawn. Sawi pawh tum lova kan pawm 

lai te kha. 

 

A tawp ber atan (Pu Dy. Speaker, a zahawm khawp mai) ka’n sawi duh chhana chu, engatinge 

a vuak tur lai - Tlawng vuaka Mat dap kan sawi ang deuh chauh a nih? A hun laia ti duh si lo, 

mahni thil tisual ti duh si lo; anmahni kha tisualtu an ni. A kaikuang an hre duh a nih chuan, a 

kaikuang chu anmahni an ni. Correspondence vawi 40 chuang lo neitute kha. ZPM sorkarah 

hian correspondence pakhat pawh Indian Air Force nen emaw, Defence Ministry nen emaw 

pawha awm ve tawh loh hnu ah eng vanga heti tak maia rawn ti nge an nih tak? An tihtur ang 

lo tifeltute hian engah nge “kan tisual a ni” an tih loh?  

 

Chuvang chuan, vawiinniah he sorkar chak tak hian hma a la mek a. A kut ami nilo Chief 

Vigilance Officer hnenah an complain-na pawh CBI kuta a hlan fel vek tawh hnua, “chak taka 



bawhzuiin hma la nghal rawh se” tih resolution an rawn put luh chhan hi ka hrethiam lo va. 

Chuvang chuan, kan putluh tawh, he sorkar hian CBI kutah a dah tawh reng, engvangin nge 

‘chak takin chhui rawh se’ kan tih? Mipuite lo ngaithlak tura ka duh chu, vawiinniah hian he 

kan ram hi kan ui reng reng lo; lei zo vek se a pawi pawh kan ti chiah lo. A pawimawh zawka 

erawh chu, he ram, he hnam, kan culture leh kan society-a kan him vena tura kan tih thin kum 

20 rambuai ah min hnuklut a, India ram State dangte aia kum 20 chuang zeta hmasawnna bul 

tan tlai kan nih avanga kan chhuah chhana hi ‘eng vangin nge kan sawi lan ngam tawh loh’ tih 

hi sawi rawh se. 

 

He Article 371(G) hian min hum lo a nih chuan, i paih ngam ang u. Vawiinniah land scam titute 

hian land scam bultan tute hi tute nge an nih thalaite, thangtharte hian hre ve rawh se; hei hi ka 

rawn dinchhuah chhan a ni. 

 

A nih ang ang ni lo hian, Pu Dy. Speaker, ‘hei hi chak taka bawhzui ni rawh se’ tih tal ni rawh 

se. Chutiang a nih loh chuan, keini helai i ding lama thute tan chuan pass ngam chi pawh a ni 

tawh chiah lo. Min puh dan zozai kha en ta la; a tisual tute hi thangtharte hian rawn chhui ve 

tawh rawh se, tih kha ka tlipna ni rawh se. Ka lawm e. 

 

DEPUTY SPEAKER :  Tunge sawi ve tawh ang le? Tunge sawi ang? Aw, 

Pu Nguna hi mahnia group leader ve ngat a ni a, thusawi te pawh a tlai lam a nghak ve tlat a. 

Tunah Lawngtlai West bialtu MLA zahawm tak Pu Ngunlianchunga ilo sawm ang u. 

PU C. NGUNLIANCHUNGA :  Pu Deputy Speaker, a ngaihnawm khawp mai. 

Chemtatrawta thawnthu kha a ang ka ti. Pitarte kha tuikhur hnara e tu kha a ni a, a e tu tak kha 

a ni a an huat chu. ‘Kha-um zam satchat tu tak ai kha chuan a tuikhur hnara e tu taka kha a 

pawimawh zawk em aw’ tih kha ka ngaihtuahnaah a lo awm a. Chuvang chuan, a pawisa petu 

kha a ni zawk lo maw (in han phur viau na a) tuikhur hnara e kha? 

Hemi a lo pawr em em chhan nia kan hriat chu, kan han sawi neuh neuh a. Ni 21 February, 

2025 kan Session a ni-hnihna Friday-ah khan, Pu Deputy Speaker, i phalnain kan Chief 

Minister zahawm tak thusawi (hei hi Proceedings a ni a) hi a bul a rawn tan dan hi a fuh lo ta 

a ni; kan inringhlel zo ta vek niin ka hria a. ‘Land scam’ te kan han ti a, ‘ani zawk a ni; ani 

zawk a ni’ kan ti a, kan inpuhtawn a. Leh lamin, ‘kan ni lo, nangmahni inni’ an ti a; a leh lamin 

‘nangmahni inni’ an ti a. Pu Beia phei chuan sawi tur pawh a hre lo; hei, a mangang a hawi a 

hawi ringawt mai a ni. In han tih lai phei kha chuan, ‘khawi lam nge chak?’ tih mai turin; Pu 

TBC-a a pa-tet aiin a aw a ring bawk si, a manganthlak hle mai. 

Ka’n chhiar teh ang aw, Pu Deputy Speaker, i phalnain – “Tin, Sihphir-ah mimal ram acre 5, 

Lengpuiah acre 138, avaiin acre 134, crore 248 chu MNF Sorkar khan a lo tihpui bawk a, No 

Objection Certificate a lo pe a ni. Chu chu tun hnaiah hian kan hrechhuak a, Lengpui khaw 

mipui te khuan han hria se, an thin a ur ngawtin ka ring. Lehlamah Airport a awm tawh a, 

lehlamah Airforce an han karcheh tur kha an duh ka ring lo reng reng. A man te a tam khawp 

a, mimal ram crore 248; a va hlawk dâwn e aw! Hlawkpuitu an awm ngei ang tih ka rilru ah 

chuan a awm,’ a ti tlat a lawm, kan Chief Minister khan; ama sawi a lawm. Chu taka chu tun 

hunah hian ZPM Sorkarin hmanhmawh taka pawisa a pek takah chuan, kan Chief Minister rin 

dan kha Zoram mipui rin dan a ni ta tlat a ni. Tunge hlawkpui dâwn chu ka hre ve lo kei chuan; 

‘hlawkpui an awm dâwn tlat a ni’ tih laia kha. Hemi chungchangah hian ZPM leh MNF hian 

Press Conference hi an inneih chhawk sek a, pui pawh hi a pui hrim hrimin ka hria a ni. Chutah 

tak chuan, MNF lamin an hun lai khan tih dik tawk loh zawng an lo nei ngei ang, an pha pawhin 

ka hre chuang lo. 

Amaherawhchu, kan sawi tak ang khan, Chemtatrawta thawnthu angin, a tuikhur hnar -



vantlang mipui tuikhur hnara ek cheh, va e tu taka kha - a pawisa petu tak laia kha a pawi ta a 

ni. Kha ka hma chiahah Advisor to Chief Minister (Finance)-in a sawi a, ‘a diklo zia’ kha a ti 

a. "Engatinge khatianga ang diklo, Article 275 (1) (g) hmanna chang pawh hrelo khawpa Sorkar 

hmasa in a lo kalpui kha; E, hei chu a dik lo, a kalphung a ni lo, keini chuan kan ti thei lo ang. 

Kalphung-thar Sorkar chuan kan ti ve thei lo ang; keini chu kan danglam bik dâwn kan ti tawh 

a, kan danglam a ngai; 'kept in abeyance'-in kan dah,” an ti a, file-ah awm bawk si lo. Helai hi 

mipuiin, tin, Facebook (social media) ah a hlawk zia leh man tang eitu Central lam te, State 

lam te an awm a ni’ tih kan hmu a; kha khan mipui thinlung hi a ti mangang a. "A tunge 

hlawkpui ta ang?" tih lai a kha. Pu Deputy Speaker, mi thinlungah 'ar bo' hi Zoram mipui hian 

a zawng ta tlat mai a ni.  

A lehlamah chuan i dinglam leh vei lama thute kha an dem viau a, han dem em em tur pawh a 

ni lo. Hemi Resolution an thehluh lai hian CBI kuta an pekna pawh kha la hriat chiah loh pawh 

a ni ve ang; Resolution chu a hma daiha pekluh a ni a, a lo chhuak ta, tunah a rawn chhuak tlai 

ta deuh a ni mai a, ‘Kan ti reng a; min nawr lutuk,’ han tih ang chi pawh kha nakinah kan vaia 

kan lungrual tlanna phei chu a rawn her rem turah ngai ila, kha kha chu Resolution neitu 

thuneihna a ni. Aman rem a ti a, Member-in rem kan ti a nih chuan, amendment ang type kha 

a ni mai a, kha kha lo ni ta se la. 

Chutih rual chuan, Pu Deputy Speaker, hemi chungchangah hian thu leh hla a tam khawp mai 

a. Ṭhenkhatin, ‘Sorkar-in engmah kan hriatpui lo’ tiin party office-ah te kan sawi a. Chutih rual 

chuan, Chief Minister-in a lo approve ve leh bawk si nen. File Ni 26.06.2025-ah pawisa te 

pawh a lut a, pawisa a lo lut hmanhmawh tawh a ti a, Chief Minister preliminary notification 

kha Ni 15.05.2025-ah chhuah a ni a. Pawisa hi DC account-ah hian Ni 26.6.2025 ah a lut chauh 

a; pawisa a lo lut hmasa tawh si a; a lo awm vek tawh si a, te kan han ti a. Engpawh ni se, hemi 

thilah chuan thudik hi sawi mai ang u, a tu lam lam pawh hian. ‘Kan hriatpui lo’ kan ti a, 

‘Sorkar-in a hre ve reng reng lo DC-in a lo ti a’ kan ti a, a viral vek si a. Mahse, Chief Minister-

in, ‘Ni 18-ah ka hnenah a lo thleng a, Ni 21-ah ka tichhuak,’ a lo ti leh lawi bawk si a! A 

manganthlak a ni helai ah hian. ‘Ka hre reng reng lo, file ka hnen a lo thlen hma chuan,’ a ti a. 

Kan Chief Minister hnen file a thlen kha, July-ah a ni. Mahse, nikum hetah hian a lang kha ka 

sawi tawh kha, nikum February 21, Session ni hnihna ni Friday-ah khan kan Chief Minister 

hian a hre daih tawh si a, ‘ka hre reng reng lo tih’, chanchinbu miten an kawmnaah a ti leh si a 

ni. 

Chuvang chuan, ‘ar bo’ hi mi thinlungah hian an zawng tlat. ‘E, kha kha kan hre tak a, file tak 

chuan ka hnena a rawn thlen kha; chutah chuan a lo thleng a; file ka hmuh rualin, E, hei chu lo 

ti rih suh u; kept in abeyance-in lo dah rawh u," tawngkamin ka ti a. Mahse, a va reilo em, ‘kept 

in abeyance’ lai a kha! “Khatiang thil fel lo a awm a nih chuan a  awm ngaiin lo awm rih rawh 

se; lo tifel rih suh u,’ tihna a ni. Kei, ka thinlunga lo lang ve chu, (mipui ah pawh ka sawi tho 

a) – ‘A karfung hi a lian deuh em maw ni’ tih ngaihtuahna mi thinlungah a awm a ni. 

Ṭhenkhatin, "A rangkachak zawkin, kei chu; ‘a pawisa ni lo’ tih te a tam si” tih te. Kha 

nichinah, hre deuh deuhin hei hi "party chan tur crore 5, ka chan ve tur crore 5," tih te lo ri leh 

bawk si. Ri hi a tam a ni ti raw, Pu Dy. Speaker? 

Tunah pawh, ‘CBI-ah chhui turin kan pe,’ an ti a. A chhuina tur, a tihna copy te pawh keini 

lam pawl te pawh min rawn pe ve rawh se, tawngka mai lo deuhin. Eng ang chiin nge chhui tir 

an tum; a eng position-ah nge; eng chinah hian nge land scam tak tak hi a awm, hemi ram lei 

chungchangah hian? A ram neitu dik tak te, hei Pu Deputy Speaker, a vanneihthlak ka ti a; 

Unstarred-a ka zawhna tukinah a lo chhuak kher kher a, hemi ram chanchin hi. Helaiah hian 

hmuhtur a awm vek mai a - Pu R. Vanrammawia te, Pi Remruati te, Pu Ramngaihzuala te. Kan 

upa ve deuh tawh a, sermon sawi lai pawhin pulpit-ah tui kan in hi a ngai tlat thin, dang a ro a. 

Chuvang chuan, Power of Attorney hian dawng mai sela a dik a ni. Amaherawhchu, he thil hi 



Zoram-ah hian a darh nasa lutuk a, Youtubers-te an zuk kal a, an zuk kawm a, ‘Helaiah hian 

keiniin engmah kan hre lo; hming thlak tur pawhin signature kan pe lo’ tih te a lo ri a, Sipai-

bang hi kan bo deuh a ni; a manganthlak tlat. Chuvâng chuan, helaia resolution hi a ni.  

Tin, hei zawhnaah khan ka zawt a, kan Revenue Minister chuan a lo hmu thovin ka ring a, a la 

chhuak lo a – ‘Lease’ hi ‘hralh’ tihna nge, ‘hawh tir’ tihna? Nikumah khan Congress Party-in 

Lengpui Airfield sirah (hei heta pawh hi a awm) “32 acres Congress-in ₹1/-in kum 50 atan a 

hralh” tih, he House-ah hian sawi a awm a ni. ‘Lease’ kha hralh a ni ngai lo; ‘Lease’ chu ‘hawh 

tir’ a ni. Vawiinnia pawh kan buaina hi kei pawh hian ka lo hre ngai lo a. 

Pu Dy. Speaker, party pakhat aiawh ka ni ve a, rei deuh min pe rawh. (Dy. Speaker :

  Party aiawh kha pakhat tho a nia.) Nang chu thenawm-pa i nih kha. 

Land lease tih te hi ‘hawh’ a ni. 'A pulungin' tih hi kei tun tumah hian a mizoṭawng ah pawh 

hian ka lo hriat thar ve, kan Revenue Minister hian ‘a pulung’ tih hi a ka nêna a inhmeh ang 

reng khawp maiin ka hria a, “A pulungin hralh an tum a,” a’n ti deuh a. Tunah hian private ram 

a ni a, heta kan kal dan pawh hi ka hrechiang lo. Dan engtin nge a awm? Private ram chu a 

pulungin an lei phawt tur a ni dâwn lawm ni? Chumi hnu ah chuan Indian Air Force ho ta a nih 

chuan lease an dil ang a, lease-ah kan dahsak ang a. Lease-ah chuan kum khatah an rent chawi 

tur zat pawh a awm ang. Chutiang chuan Agriculture Department a ni emaw, School Education 

Department a ni emaw, Biak In a ni emaw lease-a an kal hian tax chawi te a lo tlem a, chu chu 

a kalphung a ni ngai a; ‘lease’ tih kha hralh angin kan han term tlat lai te kha a fel lo ka ti a ni. 

Tin, kan Sorkar hi Governor-in a speech-ah khan efficient government – Sorkar ṭha a ti a. Kan 

efficient tawk lo em aw ka ti a. ‘A pulungin’ tun ṭawngah chuan ti ila; Congress khan Airport 

sira 32 acres an hralha kha MNF Sorkar khan August, 2019-ah a cancel a ni tih kan Advisor to 

Chief Minister-in, a press conference a neiha kha kan Chief Minister, kan House Leader 

zahawm tak chuan, “An hralh a, an cancel-na pawh kan la hre lo,” a ti a; ‘nikumah pawh cancel 

a ni’ tih Advisor-in a sawi kha, hei hetah pawh hian kan Chief Minister-in thupha a sawina (a 

hriatsualna) kha a awm a sin.  

Chuvang chuan, Pu Deputy Speaker, tun tuma thil kan kalpuinaah hian thudik hi sawi mai ila; 

thudik kan sawi chuan mipuiin an awih ka ring. MNF lam Sorkar hmasa lo ti tawh a ni a, 

engkim an lo ti fel tawh a. Kan Chief Minister, kan House Leader hi (a awm ta lo a), thu hi a 

thiam a, “Inneihna tur an inbe fel vek tawh a, man hlan chauh kha a ngai tawh a, kan hlan tir 

mai a ni,” a ti. Inneih dâwn zanah pawh man inrem loh chuan man an hlan lo a, an thulh ṭhin a 

sin. Engatinge a dum/var thlu loa kan pawm tir mai tak?  

Hemi chungchangah hian Pu Deputy Speaker, ‘tunah chuan CBI-in chhui turin Sorkar-in kan 

pe’ a ti a, an pekna copy i vei lama thute hi min pe ve sela., tichuan hei hi tuna kan resolution 

ang tak hian hma la nghal rawh se an tih kha chu lak tawh sa a ni a, a dik pawh ka ti ve tho mai. 

Chak takin, Pi Prova ṭawng takin ‘5G ni lo vin 10G’ hian he thil hi chu kal se la, a dik lo chu 

man rawh se. Zoram hi i siam ang u, he ramah hian dikna lal rawh se, he ramah hian mi diklo 

hi chuan hmun chang suh se. Hei keipawh kan House Leader-in eng nge ni ‘anticipatory bail i 

lak a ngai’ te min ti a, ‘social media corruption case neiin tawng tawng ve suh se’ min ti a. 

Niminah helaia kan Education Minister sawi ang khan, chunglam hriatpui hian kha thilah khan 

ka fihlim a ni. Chu chu ka sawi ngam. Kohhran Upa a hmingin ka ni ve, ka sawi ve ṭhin chu 

Pu Deputy Speaker, kohhran platform leh political platform-a kan thusawi hi danglam ṭhin lo 

se la. Jacob-a’n, “Tui hna pakhatah tui tui leh tui tui lo a chhuak thei ngai em ni?” a tih hi nun 

pui ve ka duh ṭhin a ni. 

Chutiang ang chuan he ram kan hruainaah pawh hian a dik chu ni se la, diklo chu diklo ni mai 



se la, thudik lo a phat kual phat kual a, midang puh puh a tih hi zawng a Chemtatrawta thawnthu 

ka ti kei chu. Aw ka zo tep, chuvang chuan hei document tam tak ka nei Pu Deputy Speaker. 

A resolution neitu sawi tur zat hi sawi tur ka nei hei ka ngah lutuk, mahse hun a tlem si a. Kan 

sawi duh lai chu kan kharna atan chuan engpawh ni rawh se—vawiinni thleng pawh khan kan 

House Leader khan, “A hma in kan hre lo re re a,” a la ti lui fan fan House-ah khan. A dik lo, 

a hria a ni nikum. A hria a, hei hetah document proof a awm alawm. Eng nge hre lo an la tih 

fo? Proceeding kha en rawh u, nikum 2nd February, 2021 ah khan proceeding-ah hmuh turin a 

awm a ni. Khatah khan a hrechiang lutuk tawh, thlawp pui tur pawh an awm a ring. Engah nge 

hre lo a tih tlat? Thudik hi sawi se la, kan House Leader a ni emaw ni lo emaw, kan vai hian he 

ram tana he ram rorel tura Pathian leh mipui zara he lai hmun a thu kan ni a. Thudik i sawi ṭhin 

ang u, chutiang chuan kal i la, vawiinni a kan case he tia kan sawi luai luai pawh hi a zia in ka 

ring a ni tih kha. Pu Deputy Speaker, hun min pek belh a ka lawm hle mai. Ka lawm e. 

[Dar 5 a ni a, House thutlukna in sawi chhunzawm a ni a.] 

 

DEPUTY SPEAKER :  A nih leh sawi zo law law ang u aw. Tunah, he lam 

atangin Tawi bialtu MLA zahawm tak Prof. Lalnilawma i lo sawm ang u.  

PROF. LALNILAWMA, MINISTER :  Pu Dy. Speaker, min rawn en thovin ka 

hria a. Ka’n sawi dâwn ve lah lehlamin sawi se an ti a. "I duh tawk mai ang u," kan tih leh "I 

sawi zawm ang u," an ti bawk si a. Engtin nge maw ni kan awm dâwn le? Keini ang 'first timer' 

tân chuan kan House-a kan thukhel hi ka lo buai nak mai. A chhan chu he House hi political 

game khelh nân kan hmang deuh ni hian ka hria a ni. A case han ngaihtuah chuan thil ho te a 

ni.  

A dik tak chuan ram lei duh an awm a, kha ram lei duhte khân ram an rawn zawng a; ram 

neituin, “Ram ka nei e,” a ti a. A ram neitu kha commission pakhat awmin a lei duhtu te nen, 

a ram neitu te nen an indawr a, tikhan a kal ta a ni. An hlawh zat tûr leh a man an tel zat tûr 

pawh kha tihfel thlap a ni mai. Tichuan, dan hmangin, Power of Attorney te hmangin ‘chuti zat 

chu nangin i chang ang a, chuti zat chu keiin ka chang ang’ tiin an indawr thlap a ni. 

Tichuan, a rate pawh sorkarin a 'fix', khami rate khân an inrem a, an inlei ta a ni. Chuti lai te 

chu han kalpui han kalpui dâwn ta pawh ni ila, eng nge khatah khân thilsual em em awm le, tih 

ka rilruah zawhna a awm a. Amaherawhchu, khami karah khân inrawlh awm niin kan inringhlel 

tawn a; sorkar hmasa leh tun sorkar hi. 

[Speaker-in Chair a la a.] 

Chumi kan inrinhlelh tawnnaah chuan mipuiah thu kan thehdarh a. He thu hi media-ah pawh a 

darh viau tawh, Pu Speaker. A hre lo pawh kan awm tawh lo ang. Chutih rualin Private Member 

Resolution-ah a rawn lût ta si a. A rawn pu luttu khân min lo hrethiam se, a thu hi vawiin 

nilenga kan chai a tûl vak tawh emaw ni le tih hi kei ka rilruah a awm a ni. 

Amaherawhchu, chutah chuan 'game' kan khel duh a ni ang ka ti deuh mai a, keima mimal rilru 

takin. Kan game khelh, kan thusawi hi mipuiin min lo thlir se tih hi kan duh deuh vâng niin ka 

hria. A Resolution-ah khân kan inkalh lo. "Chak takin chhui ni rawh se," tih kha a Resolution 

piah lamah i dinglama thute hian, Pu Speaker, "Chak takin chhui ni rawh se," tih belh kan duh 

mah zâwk a ni. Chutiang a nih tawha hnu, eng nge tih lai a kha? 

Tichuan, ‘game kan khel a ni lo maw’ ka rawn tihna lai hi han sawifiah ka duh deuh a. A 

Resolution rawn pu luttu in a sawi bak kha tunge rawn sawi chuang? A sawitu apiang khân kan 

kual kan kual a nilengin, tlai lam a ni der tawh a. Chutih rualin, i dinglama mite pawhin kan 



sawi a, kan House Leader pawhin a sawi bak kha tunge thil thar rawn sawi awm chuang? 

Mipui ah hian game hi i khel lutuk lo teh ang u. Mipui hi an chiang thawkhatin ka hria. Tunah 

hian a ball hi CBI chhui tûrin a awm a, Lokayukta chhui tûrin a awm a, CVO-ah pawh a lût 

tawh. Khatiang a nih tawh chuan, ngaihchâna heta kan rinhlelh tute emaw lo inrawlh an awm 

chuan khang kha man tûr a ni mai dâwn lo em ni? Khang ho chungah khân action lak tûr a ni 

mai dâwn lo em ni? 

Kan sawi a, kan uar lutuk a; Pu Speaker, "Hei hi i hua ang u," tih te hian haw tûrten kan inzirtir 

a. A hlawkpuitu te pawh hi i chhui ang u; kha kha chu vawiinah hian sawi a ngai tawh lo, a kal 

vek mai. Chutih rualin, "Chhui chhuah ngei ni rawh se," tih pawh kha sawi sawi pawh a tûl 

tawh em ni ka ti deuh a, Pu Speaker. A lût tawh a, case a kal tawh a, an chhui ang a, a 

innamhnawih kha chu a rawn lang mai dâwn a. Kha ber kha kan duh tlang a ni lo em ni? 

Amaherawhchu, 'first timer' te kan ni bawk a, he House hi politics game khelh nân kan hmang 

dâwn a nih chuan, khati zawng khân ka rawn kal chho ve dâwn te pawh a ang a. 

Amaherawhchu, he House hi hetiang atân hian i phal lo teh ang u, tiin Pu Speaker ka inngên 

duh a ni. 

Chuvâng chuan, kan lungrual a, a tîr aṭang khân pass daih tawh ila, kan inthlawp tlang a. Mahse, 

game kan khel kual kan khel kual a, dar 5 a pel tawh a. Kei phei chu Pu Speaker, kan inkhawm 

zan a ni a, kar hmasa khân inkhawm thulh khawpin ka awm tawh a; zanin chu inkhawm thulh 

ngam pawh ka ni tawh lo tih lai kha min lo hriatsak la. 

Thil rinhlelhna hi kan intuh ṭhin niin ka hria kan politics game khelhna ah hian, Pu Speaker; 

ringhlel tûrte’n kan inti a. "Hei hi a ni," kan tih pawhin mipuiah ringhlel turin ‘heti zawng hian 

a ni’ kan ti a; he game kan khelh hi chu awm tawh lo se ka duh khawp mai. Thil nih dân dik 

tak hi kan 'face' chho mai dâwn alawm; a rawn lang mai dâwn alawm. Chutih kara kan sawi 

kual kan sawi kual a, a tîra thu awm bak kha vawiin ni hian tumah sawifiah thiam kan awm 

chuang lo; a ngai bawk a ni kan luh leh ni. 

Pu Speaker, memberte pawh ka ngên duh chu, kan senior te pawh in awm a. He House hi 

mipuiah political game khelh nân kan hmang dâwn a nih chuan, min hrilh law law rawh u; a 

senior te hi kan rawn zui char char ang che u, khati zawng khân. Chutiang a nih loh chuan, ram 

issue hi i khel teh ang u tih kha tawitein ka sawi theih a ni e. 

Pu Speaker, Ka lawm e. 

SPEAKER : Tunah chuan member zahawm tak Pu P.C. Vanlalruata i lo sawm ang.  

 

PU P.C. VANLALRUATA, MINISTER :  Pu Speaker, nichin khân ka rawt tawh a, 

sawi zui lova siam rema pass mai kha ka rawt a; mahse, sawi zui kan duh tlang ta a ni. Kei phei 

chuan sawi tûr ka nei lo va, minute 2 chhungin ka zawh vek ka ring. 

He thil hi keipawh ka hriatna a la rei lo va. Ka hriatsual loh chuan 2025 kum tîr lam niin ka 

hria. He issue hi a awm tih ka hriatin kan Chief Minister hi ka hrilh a ni. Kan Chief Minister 

pawh a lo bangbo viau a. "A file-te a awm a nih chuan ko la, lo zir ve teh; hei thil a kal thui 

tawh viau an ti a, tunah hian Ministry lam aṭangin pawisa pawh thun mai theih tûrin an peih 

niâwm tak a ni a, chu chu lo en ve teh," tiin thu ka rawn a ni. 

Chuan, hun rei vak lo hnuah kan Chief Minister hi ka be leh a. Tah chuan ani chuan file-te 



pawh a lo ko tawh a, a lo en a. "Hun rei tak aṭanga thil lo inmun tawh a ni a, thil pawh a lo kal 

thui tawh hle mai. Keini level-a han dan chi pawh a ni tawh chiah pawhin ka hmu lo ve," a ti 

a. Kei phei chuan ka ngawihsan leh mai a; chu chu thudik a ni a, kan Chief Minister pawhin a 

hriat chian ka ring. 

Chuvâng chuan vawiinah hian thil kal tluang chho ta, a hmutu tûrten an dawn tûr pawisa pawh 

an dawng tawh a ni. Helaiah hian mipuiin thil fello awm nia hriatna leh rinhlelhna kan nei a, 

chung chu politics game-ah kan hnuk lût ta reng a ni. Vawiin pawh hian he Resolution pu luttu 

hian, Resolution a thehluh dâwn pawh hian CBI kutah a lût tawh a ni tih pawh a hriat sa ka ring 

a. Chutiang chung chunga vawiina politics inchirhtheh nâna kan la hmang hi he House 

zahawmna pawh hian a tichhia in ka hria a ni. 

Chuvâng chuan, nichina rawtna kan neih tawh ang khân, CBI-ah a lût tawh a; CBI-a a lût tawh 

hi chak taka kalpui tûr hian hmalak ni rawh se ti zâwnga kan tih mai kha a tawk tawh viauin 

ka hria. Chuvâng chuan a Resolution neitu pawh hian khati zâng khân rawn ti thei se ka duh 

hle mai. Thil tûl tawh lo—nichina ka sawi tak ang khân—pawl 2 pass tawh, pawl 2-ah admit 

rawh tih ang deuh a ni. CBI lût tawh, chhui tûra tih tawh tûna han tih thar leh kha keimahni 

member-te ngei pawh hian kan zahawmna kan tihniam dâwnin ka hria a; chu vâng chuan a 

nihna ang ngai ngai lo deuha han her rem deuh a pass mai kha ka rawn rawt a ni. 

Tin, Pu Speaker, thil pakhat ka’n sawi leh lawk ang a. Tun hma-in Dawngzawl ram, Pu Hawla 

hun lai te pawhin kan buaipui a, kan inpuh luih luih a; chu lohvah pawh hmun dang dangah 

BSF-te hian ram an la hnem em em a, buaina leh harsatna kan tawk lem lo. Tun ṭuma hetiang 

boruak awm hi a ṭha lo hle-in ka hria. Kan inringhlel ta thum mai a, a nihna takah chuan a bul 

tantuten an puan ngo zawh a, amaherawhchu puan an la veng hman lo deuh a ni. 

Chutiang ang deuha boruak kal a nih avâng chuan, vawiinah chuan a chhuitu tûrin an chhui 

dâwn tawh a, a nih tûr lam kha chu kan hawi dâwn tho tho. Thil lo tisual leh he thila lo 

inhnamhnawih an awm chuan a langsar dâwn viau a ni. Vawiin hi chuan keinin helaia lo 

politics game-a hman a, lo inchirhtheh chiam chiam hi a mawi chiah tawh lohvah ka ngai bawk 

a ni. Pu Speaker, Ka lawm e. 

SPEAKER : Member zahawm tak Pu H. Ginzalala i lo sawm ang. 

PU H. GINZALALA :  Pu Speaker, a hnung lama din hi ka’n tum deuh tawh a. A hma 

khân ka lo hrethiam chiah lo va, a lal deuhho hi a hnung lamah an ding a ni tih ka lo hre lo 

deuh a; a hnung berah midang ding tûr an awm tawh lo hnu ah, ka’n ding hnuhnung ber tawh 

teh ang ak ti a. 

Pu Speaker, i veilama mite hian Opp. Leader an ngah ta hlein ka hria a, 3-4 hi an kawl deuh 

thup tawhin a lang a; minute 15 hi an ti deuh vek tawh a ni, an thusawi reng rengah hian. 

Chuvângin, opposition Grade-I, Grade-II, Grade-III tiin ka ṭhen duh deuh a, anni lam pawh hi; 

Grade A, B, C, D thleng te pawhin ti chho ila a ṭha mai âwm mang e ka ti a ni. 

Tukinah resolution tûr pahnih kan nei a, kan phur khawp mai. PWD lam te kan sawi kai hman 

tûrah ka inngai a, ka inbuatsaih nasa khawp mai a, thildang pawh ka lo ngaihtuah hman miah 

lo a. Kawngpui maintenance 'backlog' kan neih chungchâng hi sawi ka chak em em mai a ni. 

Hei i veilama mite hian thil awmzia an hrethiam lo va, "Aizawl khawpui chhung chiah in siam 

ṭha a, thingtlang lam a la ṭha lo a ni," an ti a. Kha kha 'natural' a ni; thil ni tûr a ni reng a ni. A 

chhan chu, technical deuhin hei ka chhut ka chhut a, backlog kan tih - hmabak kan umphak 

lohna hi kum 5 vel a ngaih thu hi sawi ka tum chiam mai a ni. Mahse ka sawi hman dâwn lo 

va; kum 5 vel theihpatawpa kan umin kan umphak ang em? Chu pawh chu kumtin crore 200 



chho bawr vel kan pek belh a ngai dâwn a ni tih vel te pawh report pek paha han sawi ka tum 

kha a ni. Chuvângin sorkar hmasa lamten an tih tûr an lo tih loh avânga backlog zozai kha, Lal 

Davida’n "Um ila ka umphak ang em?" a tih ang deuhin, kan um char char ang a, kum nga ah 

chuan kan umphak mai thei tih ang vel a ni. Chuvângin, heti teh thuta kawng zawng zawng ṭha 

vek chi a ni lo; khalai thil kha ka’n sawi duh a ni. 

Hei, vawiina kan inhnialna hi kei chuan ‘inhnialna atthlâk’ ka tih te zing ami niin ka hria a. 

Tirhkoh Paula’n Timothea hnena a sawi ang deuhin, "Heng inhnialna sawt lo leh atthlâk hi 

hawisan rawh u, innghirnghona a tichhuak mai mai a ni," a tih ang kha a ni. Tunah hian, CBI-

ah te kan dah lût a, inhnial hi a ngai vak tawh lo a ni. Mahse, chuti chung chunga tih hram kan 

tum hi chu 'intention' dang a awm a ni; hei hi Zoram mipuite hian kan hriatthiam a tûl khawp 

mai. 

Hei kan Lal Isua he khawvela a lo kal khân a sawi pakhat chu, Pharisai-ho hi a dem em em mai 

a ni. ‘Engvânga dem nge’ kan tih chuan, Pharisai-ho hi chu 'hypocrisy' kan tih lai hi an nei lian 

em em mai a; annih lohna ang deuhin an lang a, annih lohna deuhin an intilang thiam a ni. An 

thinlung lam bawlhhlawh si, a taka thianghlim ang deuha intihlan hi an thiam em em mai a. 

Chu chu a nih avângin, vawiinah pawh hian kan thil tum hi thildang niin ka hre lo a; uluk deuha 

ka lo ngaihtuah hian 'game' kan khel a ni, thildang a ni lo. 

CBI hian a rawn chhui ang a, thudik kan duh a nih chuan a rawn chhuichhuak ang a, a lo lang 

mai dâwn. Mahse thildang a ni lo; kan hma lawkah AMC inthlan a awm dâwn vâng mai niin 

ka hria a ni. Chuvângin, Zoram mipui hian hei hi i hrethiam teh ang u tih hi ka sawi duh a ni. 

Tin, psychologist-hovin an sawi ṭhin dânah chuan, mi dik lo chuan midangte hi dik lo tûra 

ngaihna an nei lian ṭhin a ni; anmahni nihna hi midangte nihna ni tûra ngaihna an nei lian em 

em ṭhin. Tin, dawt sawi chingte phei chuan midangte dawt sawi tûr hian an ngai tlat zêl a ni. 

Vawiinah hian thil tum kan nei niin ka hria. Hei, kum tam tak lo sorkar tawh te an ni a, 'election 

strategy' an lo thiam em em mai hi a lo ni a; keini chu kan 'innocent' em em mai a ni. Zoram 

mipui hian politician lo hlir min thlang chhuak a, kan sorkar a ni mai a, kan vannei a ni. Kan 

thiamna leh kan politician-na avânga sorkar tûr chu ni ila kan sorkar phak miah lo vang vawiin 

ni hian. Amaherawhchu i veilama mite hi kum tam tak lo sorkar tawh annih avâng hian 'election 

strategy' an thiam em em mai a; Dampa-ah te tling lo tûr kha an tlin phah a ni. Lawngtlai-ah te 

pawh an strategy thiam vâng liau liau a ni; keini kan thiam loh vâng mai mai a ni. Chak lo kan 

ni miah lo, mipui min duh loh vâng pawh a ni lo; mipui chuan min duh a ni. Mahse, 'election 

strategy' kan thiam chiah loh vâng hian kan tla mai mai a ni. 

Mahse, tunah chuan kan thiam ve tawh dâwn; dik deuhin kan ti dâwn. AMC-ah hian kan chak 

khawp ang; hemi in 'election strategy' mai mai hi Aizawl mipuite hian an hrethiam lutuk. 

Hetianga in ṭawngkam thiam avâng hian Aizawl mipuite hi an tawlhthlu dâwn lo tih hi ka sawi 

duh a ni. Chuvângin, vawiina Resolution-te pawh hi ‘a ṭawngkam a dik lo a ni’ kan ti chung 

chung pawhin sawi luih talh kan tum chhan hi thildang a ni lo; 'election' kan target vâng mai 

mai a ni. Chu chu a ni a, a pawi khawp mai; helai House zahawmna te pawh hi kan tinep 

khawpin ka hria. 

Tin, an thusawi zawng zawng hi 'baseless' vek a ni. Thudik ṭanchhan tûr a awm lo a, evidence 

pawh pakhatmah an nei lo a; an rinthu hi an rawn sawi vel mai mai a ni; zeldin thubawl mai 

mai a ni. An khum laizawl ah hian thil eng emaw an ngaihtuah ang a, ni tûra an duh kha ni ta 

emaw an ti mai mai a ni. Dawt sawi ching lutukte phei chuan mahni dawt sawi hi an awih ṭhin 

a ni. Chuvângin, kan hotute ṭhenkhat, Pu Speaker, i veilama mite pawh hian an khum laizawla 

an thil ngaihtuah hi a tak tak emaw an ti ta a ni. 



Chuvângin Pu Speaker, he House zahawm takah hian hetiang hi kan chin tam loh hi a ṭha 

khawpin ka hria. Vawiin ni hian resolution dik lo pui han pass pui hi chu ka hreh angreng 

khawp mai. CBI-ah a kal daih tawh; khami va pass pui leh kher hi eng nge a ṭûlna ka ti a ni. 

Chuvângin, kan hotute thu thu ni sela; ‘i pass pui ang u’ an tih leh ka pass pui thei ang a, a nih 

lem loh chuan, keima mimal ngaihdanah chuan awmzia a nei lovin ka hria a ni. Pu Speaker, 

Ka lawm e. 

SPEAKER :  Aw le tunah chuan member zahawm tak Pu Lalnghinglova Hmar 

ilo sawm ang. 

PU LALNGHINGLOVA HMAR, MINISTER :  Pu Speaker, kan thawm kha a ṭha 

angreng khawp mai. Nichin khân kan member zahawm tak Pu TBC Lalvenchhunga thusawi 

laia Er. Zira’n a rawn sawi ve bawk lai te khân, Pu Robert Romawia hmanhmawh lutuk a rawn 

tlân lût a, a rawn ding a, a sawi ve nghal mai bawk a. Kha kha a video a awm fuh em aw ka ti 

a, a hmuhnawm angreng khawp mai. A boruak san vânglai kha chuan pawnah a la awm a, a 

rawn tlân lût a, a rawn ding zui nghal a ni. 

Pu Speaker, hei minute 10 hun pek kan ni a. A bawhchhe thiam thiam hian an nei rei deuh chu 

a ni mai a; kan House kalphungah hian tlema 'strict' deuhte pawh a ṭha a ni. Chutihrual chuan, 

vawiin tlai chu a bawhchhe thiamah kan ṭang ve a nih pawhin ka vawikhat bawhchhiatna a nih 

ka ring a. Tûn ṭumah hian inhriatthiamnaah te pawh kan ti duh a ni. 

Hei tûn ṭuma kan thil chai hi a genesis, a tobul tlem azâwng han sawi ve a ṭhain ka hria a. A rei 

deuh hlek tawh a ni, Pu Speaker. Ka sawi duh lai chu kan member zahawm tak Pu TBC 

Lalvenchhunga thusawi kha a ni a. Eng nge a siamṭhatna, engtin nge kan siamṭha dâwn tih sawi 

lo va pawisa chu pa chuan a dawng a, pawisa lai velah hian kan tâwp ang tih ka hlau a ni. 

August 2018-ah khân Air Vice Marshal chuan Mizoram Sorkar hnena lehkha thawnin Indian 

Air Force-in ram an mamawh thu a sawi a. September 18, 2018—a thla lehah mai chuan mi 

pakhat chuan Mizoram Sorkar Chief Secretary hnenah chutiang ang ram a neih thu chu a lo 

thehlût daih tawh a; chu chu thla khat pawh a tling lo a ni. Tichuan, anin Aizawl DC hnenah a 

hrilh a; hei hi Congress hun lai a ni nghe nghe. Chuta ṭanga inṭan tawh chu a ni. 

Tichuan, January 2019-ah 'feasibility report' pek a ni a. Hetih lai hian Indian Air Force aṭangin 

Secretary, Revenue-ah lehkha a kal a; tah chuan LSC xerox copy-te pawh an neih thu te. 

Tichuan, July 2019 lehkha kalah chuan Indian Air Force-ah survey map tihte, non-incumbent 

certificate tihte, District Administrator NOC an mamawh thute—khang hrang hrangte kha han 

indawr tawnna kha a ni a. IAF-in hetih lai hian ‘urgent operational requirement’, hmalakna 

hmanhmawhthlâk a nih thu an lo telh tawh a. Chuta ṭan chuan a kal ta zêl a, 2025-ah hmawr a 

bawk ta a ni. A kal thui hle mai tih kha kan sawi hmasa duh a ni. 

Chutih lai chuan Pu Speaker, pakhatnaa kan sawi duh chu Mizoramah hian sorkar ram hralh 

tûr hre thei em em mai sorkar official-ah te, a ṭhen chu politician-ah te pawh kan awm a ni. He 

House-a ṭhu pawh an ni tawh lo maithei a; a ṭhen chu kan la ni maithei a, ka hre lo va. Helai hi 

engtin nge kan siamṭha ang tih hi sawi tel ila a ṭhain ka hria. Hetiang ang lei a, hralh a, hming 

thlak a eizawnga sum tam tak thawhchhuah ni si lo laluta insiam lian, chu chuan thildangah 

ram man te, inhmun man te leh thildang man a tito a ni. Thawkchhuak si lo va sum tam tak an 

ruh ṭeuh ṭeuhna highway compensation te, railway compensation te—chungte chu a kal nasa 

hle a ni. 

Hei hi tûn ṭuma kan thil zir hian min tifiah se a ṭhain ka hria. Er. Zira sawi kha ka tawmpui a, 

awareness a ni a tih kha. Tûn ṭum hi 'case study'-ah la ila, awareness-ah i hmang ang u tih hi 



Zoram kal zêl atân hian—Pu Speaker, nang pawhin sawi duh la i hre ṭeuh ang—kan NHIDCL 

ram 'acquire' dân te, kan railway compensation inpek dân zawng zawngte hi a fel lo a ni. Article 

371 (G) nichinah pawh an sawi chiah kha; kan ram zawng zawng hi tam takah chuan kan pe a 

ni, an lei a ni. Hengte pawh hi sawi a ngai. 

September 26, 2019-a Aizawl DC-in Senior Officer-in Charge Administration Headquarters, 

Eastern Command (Airforce) hnena a lehkhathawnah hian ram an hmuh tawh thu te, an 

mamawh ang kha Mizoramah kan hmuhsak che u tihna ang deuh a nih chu. IAF leh District 

Official Join Team-in an enfiah thu te, GPS coordinate thlapa ramri an chhinchhiah thu te, a 

ram man tûr te thlengin—tin, ram ruak a nih thu, kan House Leader-in a sawi ṭhin 'barren land' 

a nih thu kha an lo report thlap a ni. Environmental Clearance pawh a ngai lo, ram ruak a nih 

vângin tihte kha an ziak vek a. Mihring sawn chhuah pawh an ngai lo tih te pawh a inziak tel 

a, khawtlang mipui hnialna pawh a awm lo tih pawh kha a inziak tel a ni. 

Mamit bialtu khân lo hrethiam se, hetih hun lai hian sorkarna fawng chelhtu an ni a, ama hnen 

saw a thleng lo a nih ka ring. Chung zawng zawng chu Aizawl DC khân 'clearance' a lo pe vek 

a. Chulai chu Pu Speaker, a 'serious' ka tih lai chu a ni. A tu amah ka demin ka ṭan hran lo va, 

Mamit bialtu kha ni ila a thinrimthlâk ang. Tuna Lengpui NGO-in "Kan pe reng reng lo," an 

tih lai khân Aizawl DC hian a lo pe vek tawh a ni. Chu mai chu ni lo vin, Vice-Chairman, State 

Planning Board-in a hmanhmawhthlâk thu te kha October 25, 2021 khân a lo nawrpui daih 

tawh a ni. 

Tin, helai ka document neihah hian Pu Speaker, ka lo inzir ve nual a. Pakhat chiah ka sawi belh 

duh chu i phalna in; September 2, 2021-a Aizawl DC-in Defence Estate Officer, Guwahati 

Circle hnena a lehkhathawnah hian tihian a ziak a: ‘The proposed land has been cleared for 

non-encumbrance by the respective Village Council Authority for having clear ownership 

details. Further, it is to inform that all clearance from NGO’s, civil societies have obtained to 

avoid any problems for Ministry of Defence in the future’. A chiang em em a ni, hei hi Aizawl 

DC lehkha a ni. Chuvâng chuan an lo hre lo a nih chuan khatih laia sorkar kha an demawm hle 

a ni, heng zawng zawng lehkha an lo pe chhuak hi. 

Tin, ka sawilan duh hram chu kan Resolution puluttu pawh hian a sawi duh dâwn chuan a hre 

dâwn a. A chhan chu helai Sale Deed-ah hian a hming niâwm tak hi a lang ve a, address erawh 

chu a inziak lo va. Amaherawhchu, an chhungkaw hming a ni-in ka hria, Pu Speaker. Helaiah 

hian November 16, 2021-a Land Revenue Settlement Officer lehkhaah hian, hetih hun laia 

hemi area chhunga ram hralh leh lei chungchângah hian hming pali hi - Dr. R. Lalthangliana, 

Samuel Vanlalawmpuia, R. Vanlalchhanhima, Ngurmawii tihte kha - an inhralhna chungchâng 

hi a rawn lang ta nawlh mai a. Hei hi chu a ramah hian an tel lo va, khatih hun laia a area-a mi 

ram inhralh chhawng Sale Deeds-a lo lang kha an ni mai a ni. 

Tichuan, thil kha a han kal nasatzia chu - chung karah pawh chuan Resolution puluttute ram 

ṭhinte pawh kha a lo tel a ni. Pu Speaker, ka sawi duh lai chu tihian ram hre thei deuh te, a 

kalphung hre thei deuh te hian an duh lai hi a lei tûr hria te nen khân tute nen emaw inthurualin, 

outright purchase a nih phei chuan kan duh apiang an rawn ti ang a, kan hralh zo mai ang tih a 

hlauhawm viau a ni. Chuvâng chuan uluk deuha ngaihtuah ngai a ni-in ka hria. Kan thil khel 

hi kan ṭan hmun a inan vek avângin inhnial a tûl pawh ka ti lo va. CBI-in a chhui dâwn a, chak 

takin chhui rawh se kan ti tlang a ni. 

Tin, pakhat ka sawi leh duh lai chu CBI koh luh 'chronology' ka lo chhinchhiah ve hi a 

ngaihnawm ve hrim hrim a. February ni 4 khân Council of Minister meeting kan ṭhukhawm a, 

chutah chuan kan House Leader hian Lengpui ram leh Sihphir ram hi an sawi an sawi a, "Eng 

nge maw kan ngaih dân le? CBI-ah hian pe nghe nghe ila a ṭha lo maw?" a ti a. Tah chuan kan 



sawi ho a, a ṭha ang kan ti ta a ni. February ni 4 hi Nilaini a ni a, ni 6 Zirtawpniah Revenue 

Minister Pu B. Lalchhanzova’n thehlût se kan ti a kan rêl a ni. Chuan, kan han tidarh a, 

Whatsapp group-ah te Pu Chhanzova’n a thehlût dâwn e kan ti a. Pu Speaker, mak ve deuh 

chu, February ni 4 zanah hian MJA member-hovin Whatsapp kha an dawng ta a. Tah chuan 

MNF legal board-in CBI hnenah lehkha an thehluh tûr thu, a tûk chhun dar 1:00-ah tih kha zan 

dar 10:20 bawr velah an dawng ṭan ta a ni. A tûk ami tûr journalist kha an hrilh hmanhmawh 

angreng khawp mai. 

February ni 5, dar 1:00-ah Chief Vigilance Officer hnena thehluh an tum kha a ni a. Tah chuan 

Pu Speaker, Congress kha an rawn che 'smart' zaih mai a, khami tûkah khân CBI-ah complain 

kha an lo file khalh ta a ni. Tichuan hemi hnuah MNF-in an han thehlût leh ta a. Engpawh nise, 

a lawmawm ka ti a, kan zavai maia CBI hnena thehluh kan han 'aware' ta em em mai kha. 

Tin, engvângin nge ram kha a hming neitu ni lo hnenah a kal theih tih lai kha - Power of 

Attorney chungchâng kha a ni ta a. Hei hian a neitu khân hemi hnenah hian cheng chuti zat chu 

pek phal a ni e tih ziahna 'power of attorney' vâng a ni. NHIDCL ram kawngpui kan lakah te, 

railway compensation kan lakah te hian power of attorney hmangin a ram neitu ni chiah lo 

zâwk hnenah hian pawisa hi a lût ta ruih ruih a, hei hi kan tihtâwp a ngai a ni. Helai hi a veiawm 

a, hei tak hi kan 'address' zâwk tûr a ni-in ka hria. 

Engpawh nise Pu Speaker, Er. Zira, Mamit bialtu-in a sawi kha ka han tawm leh ang a. Tun hi 

awareness-ah Zoram mipuiin i hmang ang u. Ram lei leh hralh hi a la awm dâwn chauhvin ka 

ring a. Chutah chuan kan ram hi kan inhralh zo mai ang tih a hlauhawm a ni. Chuti a nih loh 

chuan, tute emaw a hre deuh, a thiltithei deuh, a fing fal deuhin hetia kan tih zêl chuan, highway 

kan laih zawng zawng compensation la tawh-ho hi a tîra neitu kha nge tam ang midang? Keichu 

midang an tam zâwk ka ring. Chuvâng chuan siamṭhat ngai lai chu he Resolution hmang hian 

'eye opener'-ah hmang ila a ṭhain ka hria. 

Engpawh nise, sorkar lam pawhin, ZPM Legislature Party pawhin chhui kan duh, CBI hnena 

kan lo hlan tawh, tin, a complaint pawh Congress aṭanga lo lût tawh bawk, MNF aṭanga CVO-

a complain lo lût tawh bawk kha a ni a. Thil kal mek a ni a, kaltlang se a ṭha ka ti a ni. Kan 

inlungrual tehlul nen kan han inhnial chiam mai kha thildanglam tak chu a ni ve e. Engpawh 

nise, he Resolution hi ka thlawp a, a wording erawh chu tihdanglam hret a theih a nih chuan 

chu chu ka’n ngên nghal bawk e. Pu Speaker, Ka lawm e. 

SPEAKER :  Kan Opp. Leader a din hmain kan Revenue Minister sawi turin sawm 

ang aw. 

PU B. LALCHHANZOVA, MINISTER :  Pu Speaker, ka lawm e. Tawi te a ni ang, 

nem te in ka rawn sawi ang e; inhnialna tihchhuah lam ni lo vin. A hmasa lamah khân ka ding 

tawh a. 

Khalaiah khân ni 17-ah he House zahawm takah khân Leader of Opposition khân hemi ram 

issue chungchângah hian RTI-te pawh an zawta, an chhang lo va a tih kha. “Ngawi teh u, tun 

thlengin Revenue-ah RTI zawhna helam ram Lengpui, Sihphir tih velah hian a la lût lo ve,” 

kan ti a, kan 'respond' a. Kan Leader of Opposition khân, “Revenue lam a ni lo ve, DC lamah 

zawhna a ni zâwk e,” a tih kha; ka ṭawng hmanhmawh deuh khân 'House Leader' ka lo ti palh 

a ni. Kha kha Leader of Opposition-in, “Hetiang Lengpui leh Sihphir ram issue-ah hian a nihna 

takah hi chuan Revenue hi chu kan kawk em em lo va, DC lam a ni e,” a tih kha ka sawi tum a 

ni. Chu chu pakhatna. 

A pahnihnaah chuan, Pu Zira khân (Er. H. Lalzirliana), hemi a 'flowchart' a rawn sawi kha 



Compensation, Rehabilitation and Resettlement and Development Plan Rules, 2015 a ni a. Pu 

Zira kha a awm chiah lo va. Kha kha zawm diak diak tûr a ni chuang lo, SIA exemption a awm 

phei chuan. Point ṭhenkhat phei chu zawm ngai lo kha a awm a ni. Chutah chuanin point 13 leh 

14-te hi zawm a ni lo va a ti a. A nihna takah chuan he land acquisition, dân hmanga ram lak 

ni taah hian a tîr aṭangin a bilh a tho lo hle a ni. Point 13 leh 14 a rawn sawite kha MNF sorkar 

laia tih vek tûr zâwk kha an lo ti si lo va. Keinin 'regularise' ṭûlin kan hriat avânga a hnua khatia 

ti leh mai kha kan ni tih lai kha ka rawn sawi duh a ni.A chhan chu, Revenue enkawltu ka nihna 

angin ka’n sawi zeuh loh chuan nakinah mipuiah inhriatthiam lohna te a awm palh ka hlau a 

ni. Point of Order ka dil a, a zo har lo ang. 

Lengpui mipuite kan lainatzia kan sawi a. An ram, an hriat loha NOC lo pek leh tih vel te kha 

a nasa an ti a. Pu Speaker, ka suggestion chu Lengpuia ṭanpui ngai 'farmer'-te pawh an ni ang, 

rilru na te hian Hnam Rûn-ah an lungawilohna, hemi ram lak chungchânga an lungawilohna hi 

thehlut sela; Revenue Minister-ah rawn thawn phei sela, keinin hma kan lo la thei a ni tih kha 

ka’n sawi duh a ni. 

Tin, mipui inhnialna pakhat - hei hi Revenue enkawltu nihna anga ka sawi lawk duh a awm a. 

Pu Speaker, min lo hrethiam lawk sela. "Engvângin nge thil dik lo tam tak a awm tih an hria a, 

an kaltlangpui le?" tih lai hi inhnialna nasa tak a ni a. Engvângin nge Revenue Minister pawhin 

a tih tawp mai loh? Engvângin nge Chief Minister pawhin a tih tawp mai loh? Engvângin nge 

an kaltlang zêl tih lai hi kawng hnih a awm a ni, Pu Speaker. 

Khang hun lai khân, April leh May-ah khân Pahalgam leh Sindoor issue a awm a ni. Kha vâng 

khân India ram hian 'Air Defence' a ngai pawimawh lutuk a. “June, July, August pawh buhfai 

sem rawh u, stock hram teh u khawngaih takin,” an tihna chhan pawh kha hemi issue hi a ni a. 

Hemi issue kal zêl avâng hian Indian Air Force hi nasa takin a rawn hmanhmawh a ni tih hi 

House record-ah hian ka dah ve duh hrim hrim a ni. 

Pu Speaker, Ka lawm e. 

[Interruption] 

 

(Pu Lalchhandama Ralte: Minute 16:04 a hmang tawh a ni khi.)  

 

SPEAKER :  A lawmawm e. Tunah chuan Minister zahawm tak Pu K. 

Sapdanga i lo sawm ang.  

PU K. SAPDANGA, MINISTER :  Pu Speaker, ka lawm e. A debate-ah khân zûk tel 

ve ka tum pawh a ni chiah lo va. Kan House Leader-ho hian Hon. Vice President of India 

dâwngsawngin kan chhuak lawk a. Chumi avâng chuan eng emaw chen House-ah kan han awm 

lo va. 

Kan awm loh hlanin in lo hlim viau niâwm in kan han hria a, a ṭha vek mai e. Kan han bibo rei 

deuh a, member-te leh Speaker-te ngaihdamna kan dil hmasa a ni. A debate-ah lût dâwn ila, 

sawi dâwn ila, sawi tûr tam tak ka hre ṭeuh a; amaherawhchu, kan sawi kan sawi hian member 

tam zâwk-te sawi dân ang khân kan khelh hi kan thupui ni lo zâwk hi a ang zo ta vek mai a ni. 

Chuvângin kan member senior-ten an rawt nawk nawk ang khân, kan Resolution hi tlema siam 

mar deuh ni sela. "Indian Air Force-in Lengpui ram an neih dân chungchângah dân 

bawhchhiatna nasa tak leh corruption a awm ngei ni a lang hi, Mizoram mipui duh dân leh 

beisei ang ngeiyin CBI-in a chhui mêk hi chak tak leh dik takin chhui rawh se," ti mai ila. 

Tichuan lungrual takin kan pass tlang theiin a rinawm a ni. 



Chuti a nih loh chuan tuna chhui mêk, "Chhui rawh se," tia resolution pass ngai ang hi chuan 

han pass pui chi niin a lang lo a; thu awmze nei lo niin a lang a ni. Chuvângin, kan han 

inrâwnkhâwm hian, tlema a tum ngai reng tho si, a wording dik zâwka kan thlak hret hian 

lungrual takin i pass mai ang u hmiang, tih ka rawn rawt mai a ni e. 

Pu Speaker, Ka lawm e. 

SPEAKER :  Aw le, tunah chuan kan Opp. Leader Pu Lalchhandama Ralte i lo sawm 

ang. 

PU LALCHHANDAMA RALTE, OPP. LEADER :  Pu Speaker, ka lawm e. 

Hei vawiinah ram tâna thil pawimawh tak mai House zahawm takah kan han sawi khawm a. 

Kan member ṭhenkhatte han sawi ang khân, heti taka ram hralh leh hlawkna eng emaw kalah 

felhlel leh inpuh tawnna awm thei, 'land scam' kan tih tûr ang chi hun lo kal leh zêl tûrah a 

tawmim theihna tûratan, he House-a kan debate hi ṭangkai takin mipui te emaw, heta 

inkaihhnawih thei sorkar Ministry thuneitu an ni emaw, official an ni emaw, hma lam hun atâna 

kan fimkhur phahna tûr a nih avângin a ṭha hle-in ka hria a ni. 

Chutih rual chuan, i ding lama ṭhuten inhnialna pawtawk angah ngai deuh te leh, opposition-ten 

eng eng emaw chawhchhuah tum ang deuha min han sawi kha; kan member zahawm tak Minister 

Prof. Nitea-te leh Pu PC-a te khân inhnialna atthlâk chawhchhuahah min ngai deuh a ni. 

Amaherawhchu, he thil zawng zawng inṭanna bul chu, February 21, 2025-a he House zahawm 

taka kan Chief Minister-in a thusawiah khân, keini pawhin kan lo hriat reng reng loh, Lengpui 

rama Air Force-a ram hralh tûr chungchâng thil pawi leh rapthlak tak mai, sorkar hmasa a lo 

kal tawh anga an sawi hnuah, "Kept in abeyance-in ka dah tîr a ni," an ti a. Khatiang ang khân 

lo awm tak tak ta se chuan, felfai takin vawiin ni hian kan Resolution-te pawh hi lo lût lo tûr 

kha a ni a. Tute emaw khân hralha hlawkpui tawh anga a sawi avâng khân a kal a kal a, mahse 

sawi loh ang zêla an lo awm si avâng hian vawiin inhnialna hi a thleng ta a ni. 

A dawt lehah chuan, kan senior member Dr. R. Lalthangliana Resolution kan sawi ho tûrah 

hian vawiinah ka ngaihtuahna lian tak a awm a. Mizorama scandal lian, corruption lian ber a 

ni kan ti a; mahse, sorkar lai hian sawiho lo va kan 'game' thlak hi in chak em em maiin ka hria 

a, sawi loh dân tûr hi in zawng nasa hle-in ka hria, Pu Speaker, i ding lama mite hian. A bik 

takin kan House Leader phei hi chu vawiin hi a hlim lo riauin ka hria a. Tukin zîng aṭang khân 

ka ding lama ṭhu kan Deputy Speaker bulah hian, “Kan Leader saw a ngui riau mai a, vawiin 

hi a nuam sam lo nge maw ni le?” te ka lo ti a. He thil han sawi dâwn hi chuan tlanchhe sa deuh 

hi a awm theih em le, tih te ka ngaihtuah hial a ni. 

Tin, mak tak maiin a 'diversion' tûr niâwm tak, Sairang rama Sipai KLP (Infantry Battalion)-

ten Sairang Kolabari an lak tûr statement han siam mauh mai te kha; thil pawi em em lian tham, 

a kal tawh nge tawh lo pawh hriat loh, diversion tûr zawnna a ang hle a ni. Tin, chu chauh ni 

lo vin, kan House performance han en khân he thil hi chu sawi kan chak lo a ni tih hi ka hmu 

a, lo thlirtute pawhin chutiang chuan an thlîr ka ring a ni. 

Tin, dân bawhchhiatna chungchângah te kan inhnial a, RFCTLARR Act, 2013 kan 'adopt' kha 

March 11, 2025 a ni a. A hma khân kha dân kha India ram pum chhung hman tûr tih a ni a. 

Amaherawhchu, keini chu Article 371G avânga inhungbingna kan neih avângin, state-a kan 

hmanna tûr atân chuan kan lo adopt ve a ngai a. FCAA ang thova thil kal kha a ni a. Han inpuh 

viau na tûr emaw, kan hman himna kha helai chinah hian court order te, thil tam tak enin tih ve 

a ngai a ni tih an han chhawp kha a ni mai a ni tih hi kan sawi leh duh a ni. 



Pu Speaker, ka rilrua riak reng chu tlemin ka ngaihtuahna lo kal a awm a. Kan House Leader 

bik hi hemi chungchângah hian eng emaw chen 'target' duhna ka nei a. Lengpui scam 

chungchânga heti taka Zoram mipuite kan ngaih a ṭhat lohna hi, politician senior pahnihin ualau 

taka thu an sawi hian Mizo mipuite bengah thu a sawi lian hle a ni. Pakhat chuan Mizoram 

Chief Minister awm tawh zawng zawngah a 'corrupt' ber ni hialin a puh a; a in sak lai mek te, 

a thlam sak te han en hian, "A ni mai dâwn mang e," han tih tûr te a awm a. Pakhat leh chuan, 

Chief Minister ni mek hi he Lengpui ram hralhah hian 15 crore vel chanvo nei tûr khân a sawi 

a. A pawisain ni mang lo vin, a rangkachakin te an ti a, a hriat thawi thute a sawi a ni. 

Amaherawhchu, hetiang thil lian tham a nih a, thil ṭhenkhatah chuan legal action leh thil dangte 

pawh kan sawi ṭhin a ni... 

[Interruption] 

(Pu C. Lalsawivunga, Minister :  Pu Speaker, mimal lutuka House-a thil kan sawi 

ṭhin hi a nalh lo khawp mai a, hei hi chu tih loh hram a vân ṭha ve aw. Kan Opp. Leader kha 

leader a ni a, a member-ten an lo ti dik lo anih pawha khak dai tûr zawkin, Chief Minister 

mimal deuh maia a han bei vak fo mai hi chu sim a ṭha, tih tawh loh a ṭha. Hei hi chu a pawi 

ka ti khawp mai.)  

Pu Speaker, tuna ding kan Minister nen kan ngaihdan a inang chiah a ni. A chhan pawh, he 

House-ah nilo, pawn lamah an sawi si a. Chumi chungchângah chuan kan House Leader hian 

a thinrim thu emaw, thil dang emaw insawifiahna a nei tawh si lo a. Zoram mipuiin rinhlelhna 

an neih hian House hi a hmingchhia a ni. Chung avâng chuan mimal anga inpuhna fiahna hi a 

awm a tûl a ni tih hi, MNF te pawhin Resolution kan han siamna chhan a ni. A chhan chu, TV 

presenter pakhat khân a han kawm a, khatih lai khân UNATI Scheme aṭangin SBI-ah vbc 15 a 

lak thu a sawi a. Inpuhna kha a inrual chhoh lai a nih avângin, he ram rorelna thianghlim zia 

kan fiah duh a nih chuan thil tih tûr a awm zâwk a ni. 

A nih loh chuan, a lo thianghlim reng a nih chuan fiah rawh se tih kan duh a, CBI kan sawi 

chhan pawh hi a ni. Chumi piah lamah chuan Tourism Department lamten, OSD to CM-hovin 

nge ni, an sawifiahna an han ti zung zung khân rinhlelhna a tihlen avângin heng kawngah hian 

fimkhur a ngai a ni. TV kan hmachhawn dâwn a nih pawhin fimkhurna 'advise' te pawh, Pu 

Speaker, nangmah kaltlangin kan pe a nih chu. 

Pu Speaker, kan sawi leh duh chu, tukinah khân kan House Leader-in Kolabari ram acquire 

chungchâng kha a sawi a. Hmanni lawk khân House-ah a sawi tawh a ni. Khatah khân Lengpui 

scam aia rapthlak leh zual tûr angin a statement khân a sawi a. Mahse, RTI-a chhanna kan 

neihah hian March 29, 2025-ah khân Lt. Col. Udai Vijay Sagane aṭangin chhanna a lo kal a, 

chutah chuan: “However, the acquisition could not go ahead due to various reasons. Now, the 

case has been received for obtaining requisite document for initiating acquisition of the said 

land,” tih hi a inziak a. Lo titâwp rih tûra an tihna te pawh a awm a. Sorkar hmasate puh leh 

hram hram kan tum a nih chuan, he document hi a awm a ni tih hi Zoram mipui hriatah kan 

pho duh a ni. 

Lengpui scam chungchâng kan han sawi hian, i ding lam leh i vei lamte hian ngaihtuahna inang 

deuh deuh nei kan awm a. I ding lama ṭhute zingah pawh hian mahni hotute ringhlel tlat hi an 

awm ve tho a ni. Chuvâng chuan, helamah hian kan fihlim tawk lo emaw ni chu aw tih theihna 

a awm a. A chhan pawh February 21, 2025-a Assembly Session-a kan sawi khân, "Kept in 

abeyance," tih khân kan ngaih a lo ṭha a, mahse, RTI kan han zawhin pakhat mah tihtâwp a lo 

awm lo a ni. 

A pahnihnaah chuan, CM Adviser pakhat khân Aizawl DC-a he file zawng zawng hi a va la a, 



CMO-ah pu phei tûrin an intîr a. An duh tâwk an han en hnuah an la lêt leh a, tichuan file hi 

chak takin a kal chho ta a ni. Hêng thil kal vêl hian tu tute emaw kan inthlim chho leh a ni lo 

maw? Kan zingah rilru thianghlim tak tak an awm laiin, hêng avâng hian em ni Adviser 

ṭhenkhatte kha kan ban deuh thuak thuak tih kha Pu Speaker, min ngaihtuah tûr a ni. 

Tin, SIA (Social Impact Assessment) chungchângah khân kan inhnial a. Kan House Leader 

khân tukin thleng khân MNF hun lai, 2019 aṭanga 2023 chhung khân 120 pek a awm tawh a ti 

fo a. Mahse, RTI-ah kan zâwt a, February 28, 2026-a chhanna kan dawnah chuan, December 

2018 aṭanga December 2023 thleng hian SIA hi vawi 16 chauh state sorkarin a pe tih hi ka pho 

lang a ni. 

[Interruption] 

(Pu Lalduhoma, Chief Minister :  Pu Speaker, kha kha a document a awm vek e. 

Department hrang hrang aṭanga an lo tih tlingkhawm kha 120 a ni; hei dawt a ni lo.) 

Aw le, engpawh nise keini pawhin "Hei hi dawt a ni lo e," kan ti ve ang e. 

A dawt lehah chuan, May 15, 2025-a preliminary notification ZPM sorkarin a chhuah aṭang 

chiah khân land acquisition process hi official-in a kal chiah a ni. A hma zawnga DC level-a 

an lo tih zawng zawng kha chu dân mitah engmah a tling lo. Preliminary notification a nih hnu 

ah chauh hian sorkar khân 'right' an nei a. Mahse, file kan lak hnu-a file a thlawk chak lutuk 

leh hlawk dâwn em ema an han inngai hian Zoram mipui rinhlelhna a tikai a ni. 

June 27, 2025-ah prelim notification pek hnuah sum vbc 187 zet a lo lût a. July 21, 2025-ah 

Chief Minister-in Lengpui ram hralh phalna a 'approve' hnu ah, July 22, 2025-ah final 

notification rang takin a chhuah a. July 24, 2025-ah final award an chhuah leh a, July 25-ah 

ram leitu ṭhenkhat hnenah an pe ta a ni. Pu Speaker, helai bîkah hian ram neitu pawh ni lo, vbc 

117 zet mi pakhat hnenah sorkar account aṭanga direct-a an pe hi chu a dik lo a, kan sorkar hian 

a ennawn a ngai a ni. 

Kan House Leader hian sorkar hmasa a puh ngar ngar a, "An lo tifel sa vek tawh," a ti a. Mahse, 

"Kept in abeyance," a tih hnuah pawh file a kal zêl si a. Hei hi mimal intih hmingchhiat tumna 

lam ni lovin, thil dik kan fiah duh vâng a ni. Kolabari ram lak tûr chungchângah pawh tukin 

khân sorkar kutah in thu a awm tih kan hria a; ram neituin a neih dâwn chuan nei rawh se, 

mahse dik taka kal tûr a ni. 

Pu Speaker, a tâwp ber atâna kan sawi duh chu, he ball hi Zoram mipui hmaa tute hmai maw 

tihbalh tuma a rawn ṭan avâng hian, thu dik kan hriat duh avângin CBI hian a chhui kan duh a 

ni. Kan Resolution: "Indian Air Force-in Lengpui ram an lei dân chungchângah dân 

bawhchhiatna nasa tak leh corruption a awm ngei ni a lang hi, Mizoram mipui duh dân leh 

beisei ang ngeiyin Central Bureau of Investigation (CBI)-in an chhui chhuah theih nan 

Mizoram Sorkar-in rang takin hma la nghal rawh se," tih hi pass kan duh a ni. 

Chutih rual chuan, sorkarin CBI-ah kan thehlûhna copy kha ka duh ve a ni. A chhan chu "Kept 

in abeyance"-ah kan dah tawh e” an tih pawha a kal zêl si avâng khân, kan mita kan hmuha kan 

kuta kan khawih a nih loh chuan, kan ring tak tak thei tawh lo a ni. 

Pu Speaker, Ka lawm e. 

SPEAKER :  Aw le, kan House Leader-in sawi duh a nei em?  



PU LALDUHOMA, CHIEF MINISTER :  Pu Speaker, nichinah khân kan Vice 

President lo zin kan lo han dâwngsawng a, tihian kan lo chhuk leh hlawl a ni a. Chutih laiin, 

he House hian Vice President lo kal hi, ‘Kan House Leader leh Minister dangten lo han 

dâwngsawng rawh se,’ tih kha pass leh tum ta thut ila, awmzia a nei tawh lo a ni. Kan han 

dâwngsawng fel vek tawh a, chumi hnuah, ‘Lo han dâwngsawng rawh se,’ tih khân helai hian 

Resolution pass leh ta ila, khawvel hian atthlâk an ti ngawt ang. 

Chuvângin, chumi nen chuan a danglamna a awm lo va; Congress-in 'direct'-in CBI an pe tawh 

a, mi pakhatin Lok Ayukta-ah a thlen a, an chhui mêk bawk a, sorkarin CBI-ah kan pe tawh 

bawk a. Chuvâng chuan, kan Home Minister-in nichina a rawn rawt ang khân, chhui nise kan 

duh tlâng vek si a, “CBI-in hei hi a chak thei ang berin chhui rawh se,” ti khân han 'modify' 

hret ila, kan lungrual a ni mai a ni. Chumi a nih loh chuan, thil tih tawh “Ti rawh se,” intih kha 

chu pawm a har ve a ni, helam tân chuan. 

Tin, a hma lama an lo chhui tawh zawng zawngah, ‘a neitu hi chu mi khami chu a ni’ tih a 

chiang a. Hei, Village Council leh NGO-te pawhin 'No Objection' an ti vek a, tih zawng zawng 

lo pek dimdiam tawh kha a dik lo tih kha kan hre chuang lo a, khami tihtâwp ngawt ngaihna 

kha a awm lo a ni. Miin a fanu a hralh dâwn a, a man a dawng vek tawh a, Kohhran dân ni 

lovin inruktîr a tum a; “E khai! Kohhran dân hian insuih teh u," kan ti mai a ni. 

Chuvâng chuan, preliminary notification pawh chhuah si lova khang zozai lo tih kha a dik si 

loh avângin, a hnuah chhuah ṭhat leh a ngai a ni chauh mai a ni. Helaiah hian indemna tûr a 

awm lo a. Tin, thil dik lo a lo awm a nih chuan, Kolabari te pawh tunah a dik leh dik loh kan 

hre lo a; a dik lo a nih chuan, a tih dân kan ngaihtuah mai ang a; a dik a nih chuan, kan 'go-

ahead' mai ang a - kha kha thil awmzia a ni. 

Chuvângin, kan thu hi a inhmu reng si a, tukinah pawh, "Kan lungrual ber ni a la niin ka hria," 

ka ti a. Kan lungrualna lai kha a awm a, tun hma pawhin tih ngai loh a ni lo a, opposition lam 

leh ruling lamin, "Heti hian i tuaimum deuh ang u," kan ti fo tawh a ni. Chuvângin, a Resolution 

neitu hian kan zavaia kan pawm theih tûr khân rawn tuaimam hi phal hram sela, tichuan, 

lungrual takin i pass hram teh ang u tih kha ka ngên duh a ni e. Pu Speaker, Ka lawm e. 

SPEAKER :  Tunah chuan, Resolution neitu Dr. R. Lalthangliana kan sawm 

ang a, windup-in adopt rawn dil nghal sela a tha ang e. 

DR. R. LALTHANGLIANA :  Pu Speaker, ka lawm e. Ka beisei aiin kan sawi 

ṭha ta riau a, a lawmawm angreng khawpin ka hria a ni. Keini lam pawh kan sawi ṭha a, kha 

lampang i dinglama mite pawhin an sawi ṭha khawpin ka hria. Sawi ṭha tih awmzia chu, kan 

ding chhuak tam viau mai a; tin, Resolution sawi nikhua hian Minister-te hi kan ding ngai vak 

ṭhin lo va tun hma kan nih lai khân. Tun ṭumah erawhchu Minister-te pawhin hei hi min tuipui 

ve a, a lawmawm hrim hrim a ni tih te pawh kha kan sawi duh a nih chu. Thil lawmawm lam a 

nih chu ka sawi aw. A din theih loh tih kha a kawk chuang lo va, amaherawhchu, khatianga 

kan intuipui kha thil lawmawm tak niin ka hria a ni. 

Sawi dâwn chuan sawi tûr tam tak a awm ang a, tukin khân Pu Speaker, Presentation-ah khân 

point hrang hrang ka rawn chhep fiah vek tawh a. Thil hi sawi nawn sek chi ka ni vak lo va, 

kha ka thilsawi kha duhtâwk riauna ka nei a ni. Tin, ka sawi kha House-ah felfai takin record-

in a awm vek a, chuvâng chuan chipchiar taka rawn react te kha ka tum lo tûrah ka ngai a. 

Amaherawhchu, thil pahnih khat pawimawh deuh ka sawi duh chu; pakhatnaah chuan, tun 

ṭuma Resolution kan thehluh hian CBI chhui tîr tûr khân sorkar lamin in la tih hma a thehlût 

kan nih avâng khân kan lo hre lo, chu chu min lo pawmsak ka duh, kan hre lo a ni. Tin, kan 



ngaihthlâk ang khân kan duh dân chuan, in thehluh copy pawh hi vawiin hian neih ngei kan 

duh tih pawh kha ka tarlang nawn leh duh a ni. 

[Interruption] 

(Pu Lalduhoma, Chief Minister :  In zawhna chhannaah khân a awm vek tawh asin 

mawle, Member zawng zawngin in neih kha. A chhuak tawh a. Amaherawhchu, ka kawl reng 

a hei; hei hi House property-ah ka rawn pe mai ang a, a copy kha min pe ṭheuh ta mai se a ṭha 

mai em?) 

Kan mamawh vein ka ring a, a ṭha ang. 

A dawt lehah chuan, kan ngaihthlâk fo tawh ang khân he thil lo inṭanna, tin, keimah ngei 

pawhin ka hriatna hmasa ber chu nikum February ni 21—keipawh helaiah ka la ṭhu ve bîk lo 

va—House-a Budget Session a nih ka ring a. Khatih hunlaia kan House Leader, kan Chief 

Minister-in a thusawi kha keipawh a viral a ka lo en a, "Eheu, eheu," ka ti a, ka vawikhat hriatna 

te pawh khang kha a ni a. Kha khân kawng lehlamah thil tam tak kha nghawng a nei chho a, a 

hre tûr angte pawhin kan lo hria a, keini MNF lampangten. 

Tin, Mizoram mipui hriatin tiang khân thil kha a awm a: “Ekhai, kan CM, kan House Leader 

chuan thil ṭhalo hi a va han haw awm em; hei hi chu huaisen deuhin an kalpui dâwn a nih hi 

mawle. Kept in abeyance-te an tih phei chuan a ṭhat dâwn hi, beiseina sang tak nen thlîr teh 

ang u," tih kha ngaihtuahna ka lo nei a. 

Amaherawhchu, thil a kal chho a, ka rin loh dân deuh mai khân thil kha a kal chho ta a. Kawng 

tam takah vawiin Resolution kan han putluh pawh hian chu chu a hring chhuak ta a ni tih pawh 

hi ka sawi duh a ni. A pawngatakin Resolution hi kan put lo; Zoram mipui hian, khawvel hmun 

hrang hranga mite hian thil dik eng emaw tak hriat tûr neiin an hria a, chu chu Assembly House 

rorelna sâng ber kaltlanga hetia kan han sawihona aṭang hian ngaihdan te pawh an lo siam thei 

tûrah ngai ta ila. 

Tin, hemi preliminary notification thil reng reng hi chu thu tling ni lo hian kan hriat dân a ni a, 

a dik bawkin ka ring a. Chumi hnu aṭanga thil kal tawh reng reng hi chu official taka thil kal a 

ni. DC te, Addl. DC ten thil an lo tih chu a awm ngei ang. 

[Interruption] 

(Pu Tbc Lalvenchhunga :  Pu Speaker, Point of order: Khalaiah khân official-a kal 

lo kan ti a nih chuan, a hunlaia Chief Minister leh OSD to Chief Minister-ten official file 

hmanga lehkha an kal tîr zawng zawng kha party chhungah eng emaw a awm nge ni, kha kha 

official a ni lo tihna a ni em? Kan party President ni lai hi no-confidence kan move zâwk a ni 

em?) 

Kan dânah chuan preliminary notification a awm hma hi chuan hetiang thil chu a kal ngei ang; 

amaherawhchu, thutlingah sorkar thu ang khân a kal lo a ni tih kha ka sawi duh lai kha a ni. 

Tin, hei, Resolution kan han sawiho tûr hi tukin hi kan LOP han sawi ang deuh hlek khân kan 

chak vak lo nge ni, ka resolution putluh dâwn berkherah kan la ṭhu dâwn chauh a ni a, 

karleh pawh hi hun a la tam angreng a. Kha lampang hawi zawng lek lek khulai Sairang 

Kolabari—ka vawikhat hriatna a ni a 'Kolabari' tih pawh kha—khang chungchângte 

pawh kha ngaihtuah la resolution ka putluh ni berkherah an lût kha statement lo lût kha 

ka ngaihte a ṭha lo deuh a. Engapawh nise a ṭul a ni ang chu kan ngaihthlâk a, he 



resolution hi uluk deuhin ngaihtuah ila, pulut kan ni tih hi kan sawi nawn leh fo duh a 

ni. Amaherawhchu thil pakhat a tâwp nan ka sawi ang a, ka sawi rei lo vang; tukin khân 

sei deuh ka sawi tawh a, ka duhtâwk viau tawh a ni.  

Thil pakhat ka sawi duh em em chu, ZPM sorkarah hian hemi chungchângah hian engnge 

thleng tih hi a ni; pakhatnaah chuan - 

Preliminary Notification hi a tichhuaktu ZPM sorkar hi a ni. Pahnihnaah chuan Social 

Impact Assessment exempt tîrtu hi sorkar thar hian in ni. A dawt lehah chuan hemi 

chungchângah hian Final Notification tichhuaktu tak tak hi MNF a ni lo va, ZPM sorkar 

a ni. A dang lehah chuan award kan ti mai a, khami han publish-tu kha kan ni lo va, 

ZPM sorkarte an ni. Tin, award pawmpui tak tak tu tuna kan sorkarna chelhtu ZPM 

sorkar hi an ni tih hi ka sawi duh a ni. 

Sum khatiang tam tham tak mai khawi account-ah pawh lo lût se, MRB account-ah 

chuan a lo lût hmasa ber chu a ni a; DC-in MRB-ah account a neihnaah chuan a lo lût 

a, a tam tham ngei mai. Chumi account pawisa lo luh sorkar pawisa a ni lo thei lo, chu 

tu sorkar lai nge kan tih chuan tuna kan ZPM sorkar lai hi an ni tlat, a phat theih miah 

loh. Tunge a semchhuaktu kan tih pawhin MNF kan sorkar loh lai tak a ni a, in sorkar 

lai taka in tih a ni tlat a ni. Chuvâng chuan keini-ah hian thil han kawhluh tûr hi a vâng 

angreng riau a ni a; ringhlel leh chutiang khatiangin ka sawi miah lo a ni a, 

amaherawhchu, mipui titi a tam ta lutukah hian in hunlaia hêng sum lo lût tia lo thleng 

a lo nih bawk avâng hian, nangmahni lamah hi chuan ka'n ti ang e Pu Speaker, helai ball 

hi chu in sawifiah tûr chi hi chu a awm hrim hrim a ni tih hi kan sawi duh a ni.  

Tin, thil mak deuh chu a sum leh a ram neitu dik tak hi kan hre vek a, Lengpui a mi te 

an ni a. A lei chhawngtu erawh chu Pu Rohmingliana a ni tih kan hria a. A ram pass 

holder kha Pu Rohmingliana hi ni lo vin a lang a, chumi hnenah chuan sum disbursement 

kha a lût ta a ni. 

Thil mak deuh mai ngaihtuah chian ngai a awm nia kan hriat chu, Pu Rohmingliana hi 

a land owner ni si lo hian power of attorney hi engtin nge Pu Henry hnenah hian a siam 

theih tih hi zawhna lian deuh a ni. Sorkar hian a hriatpui em? 

A pawm a nih ngat phei chuan ngaihtuah tham deuh a ni; land owner ni lo vin pawisa a 

dawng a, chutah a land owner LSC emaw, pass holder ni lo khân khatianga power of 

attorney midangah pek theihna a siam mai kha, hei hi chu a debatable ti mai ila, 

inhnialna hi chu a awmin ka ring a, hei hi kan hunlaia thil thleng chu a ni lo tih hi ka 

sawi duh a ni. 

Thil dang dang ka sawi ka sawi chuan... 

[Interruption] 

(Pu Lalduhoma, Chief Minister :  Pu Speaker, Pu Rohmingliana hi a neitu dik tak 

a ni e. A dang zawng zawng hi chu unauthorised a ni tih kha sorkar hmasa lo tih a ni; keini tih 

a ni lo.) 

Engapawh nise, nichina ka sawi bawk kha kan lût leh ang a. Nikum 21st February-a he thil 

ṭhalo tak mak tak, Lengpui paho leh Lengpuia chengho pawh mak an tih lutuk tûr thu sawi si, 

tidanglam chuang si lo va kan han kalpui tlâng hrim hrim hi ka zawhna a la ni fo a ni tih hi Pu 

Speaker, kan sawi duh a ni. 



Engapawh nise, tikhan kan duhtâwk mai ang e. Engtin nge thu duh dân deuhte kha in nei a, kei 

chu kan duh thuhmun tih kha a dik tho a; amaherawhchu, helaia ka wording rawn dah hi kan 

chhiar nawn leh ang a, sorkar pawhin an thehluh hi engnge a thlen chin tih pawh hi kan hre vak 

lo va, engapawh nise kan duh chu a inan ka ring a ni. 

SPEAKER :  Khawngaihin. Lehkha hi House property-ah a rawn thleng ta a, 

hetah hian Chief Secretary issue a ni a, a copy kan insem hman loh avngin heti hian 

ka’n sawi mai ang a. - 

 

CBI authorised-na a ni a, ‘By Order and in the Name of the Governor of Mizoram’  tih a 

ni a, hetah hian – “Delhi Special Police ten a tul ang anga investigation an tih theihna 

turin; (a case neitute kha chu sawinawn lo ila) ‘Within the state of Mizoram’ tih 

authorised-na a ni a. Hei hi, ‘a thlen chin kan hre lo’ tih kha ka’n sawifiah lawk a nih 

chu. Nakinah copy kan inpe vek dawn nia.  

 

DR. R. LALTHANGLIANA  : ‘CBI-ah tak kha register-a ni tawh em aw’ tih kha helai 

an thehluh khan? Thehluh chauh anih ka la ring a khulam pang kha a thlen ka la ring lo 

a. Engpawhnise, a procedure-a kha a awm ve a, chuti vut vut chuan a kal lo ang a. Helaia 

ka resolution a wording kan tih hi –  

 

“Indian Air Force ina Lengpui ram an lei dan chungchangah Dan bawhchhiatna 

nasa tak leh corruption-a awm ngei nia lang hi mizoram mipui duh dan leh beisei 

ang ngeiin Central Bureau of Investigation (CBI) in an chhuichhuah thuai theih nan 

Mizoram Sorkarin rang taka bawhzuiin, hma la rawh se” tih a ni. A va tha ve! A insu 

buai lo.  

 

[Interruption] 

(Pu Lalmuanpuia Punte :  Pu Speaker, ‘hma la rawh se’ tih ni lovin, ‘hma la 

nghal rawh se’ tih lai te kha a ni. Hma a la daih tawh si a, sorkarin.)  

 

(Pu B. Lachhanzova, Minister :  Mahni Resolution pawh chhiarkim ngam lo 

kan ni tihna a ni maw?) 

 

Pu Speaker, heng hunlai khan in hmalakna kha kan hre si lova. ‘Pani’ leh ‘water’ tih 

nen a inang rengin ka hria. Chuvang chuan, helai ah a buaina ka hre lo a. Khalam pang 

khan eng emaw zawng khan tlawmah lo nei lo ta ula. A buaina hi ka hre tlat lo a ni.  

 

Chuvang chuan, House meuha hetiang kan han pass thei a nih chuan, kan case kal chho 

tur mek chhuina pawh chu a tichakin ka ring a ni.  

 

[Interruption] 

 

(Pu K. Sapdanga, Home Minister :  Pu Speaker, han siamrem ka’n rawtna chu, a 

hmalama thu kha a la pangngai a ‘CBI-in’ tih atang khan, ‘CBI-in a chhui mek hi chak 

tak leh dik takin chhui chhuak thuai rawh se’ tiin he House hian i ngen ang u” tih kha 

a ni a. A sorkar lai chauh tih tir tuma, Opposition ten duh ve lo ang, chak taka 

chhuichhuah an duh ve lo anga lang kha a tha lo e; ‘kan vai hian i duh tlang tak tak 

ang u’ tiin kan insawm a ni e.)  

Kan rilru chu a lo inang maithei; amaherawh chu technical-in a language kha, ‘CBI- in 

an chhui mek’ tih kha chuan a dik thei lo a ni; an la chhui tlat lo. Register pawh Pu 

Speaker, an la tih ka ring lo. Chuvang chuan, khalaia kha chu nakinah a kal chhoh tak 

tak chuan tikhan thil a inhmu rem ve mai turah ka ngai. Chuvang chuan, ‘an chhui mek’ 



tih kha chu, a la thleng lo deuh a ni.  

 

SPEAKER :  Ngenna ka’n siam teh ang. Khalai kha chu ti khan ni ta se, 

duhthawhna zel a ni a, hrethiam tlang ila. “Sorkarin rang tak a bawhzuiin, chak takin 

hma la rawh se”, tih khan i lungawi em, a tawp te a kha? ‘Mek’ tih kha chu ni lovin. 

Kha kha chu i pawm ta lo a, ti mai ang.  

 

DR. R. LALTHANGLIANA :  Hmalak kha kan duh a ni keini lam chuan. 

Mipuite pawh kan chi-ai rei lutuk. Chuvang chuan, ‘chak taka hma lak ni rawh se’ tih 

laia kha chu a tha kan ti a.  

 

[Interruption]  

 

(Pu Pc Vanlaruata, Minister :  ‘Mipui kan chi-ai nge, tu emaw kan chi-ai 

zawk’ tih laia pawh kha; tu hi nge mipui kan tih fo hi?)  

 

Hei hi chu hriat ve deuh a tha; khawiah pawh hei hi zawhna tam tak a awm e.  

 

(Pu P.C. Vanlalruata Minister :  Pu Speaker, kan lo phuah ve a, CBI 

atang bawk kan tan leh ang a - ‘CBI chhui tura thehluh hi chak taka hmalak a nih theih 

nan nawr zui zel ni rawh se.’ tiin) 

 

(Pu Lalchhandama Ralte, Opp. Leader  :  I rawtna kha tha ka ti hle mai; 

Speaker nge nge, i thluak a nem thinin ka hria a. Keini lamah pawh tlem a wording chhe 

te sawi hi, ni e, ni e; hei ding leh veite kan awm a, a ang diak diaka dinglamin han 

pawm pawh hi House-ah hian a rem lo deuh tih te pawh kan hrethiam tho a. 

Amaherawhchu, kan duhah common goal kan neih avangin ‘a chhui mek’ han tih kha 

chu; ‘a register tawh em; engnge a thlen chin’ tih te a hriat si loh avangin, kan Home 

Minister kha a zahawm rualin, i rawtna kha chu a va tha ve ka’n ti a  ni.) 

 

SPEAKER :  Kan chhiar ri leh chhin ang e aw. A resolution neitu pawh 

khan hrethiam se; rilru thianghlim deuhin thil sawi tlang ila a thain ka hria a. ‘Hma la 

nghal rawh se’ tih kha chu, hmalak a ni a, tunah khan House property-ah a lo thleng 

tawh a, CBI chhui turin hma a la ngei a ni, Sorkar chuan. Amaherawhchu, khalai kha 

duhthawhna thil a ni a. ‘CBI’ tih atang khan chhunzawm leh ila, ‘CBI-in an chhui 

chhuah ngei theih nan Mizoram sorkarin rang taka bawhzuiin, chak takin hma la rawh 

se’, tih kha a tha mai em? In lungrual tlang em?  

 

PU LALCHHANDAMA RALTE, OPP. LEADER :  Pu Speaker kha tia tih 

khan kan pawm thlap mai keini paw’n.  

 

SPEAKER :  A lawmawm e. Heng kan sawi tlan te hi a tha tlangah ngai 

ang. Kan Secretary lam khan in lo chhin chhiah em aw? Kan sawi nawn leh dawn em 

ni? 

 

DR. R. LALTHANGLIANA :  Ka la dil hman chiah lova, eng eng emaw hi 

an lo sawi leh thin a; pass te pawh kha ka dil a ngai ve dawn a.  

 

SPEAKER :  Ngai ve e; adopt chu dil ngai e. I han ti mam vel phawt a ni maw?  

 

DR. R. LALTHANGLIANA :  Ti hian ka ti mai ang aw? – ‘Indian Air Force 

hovin Lengpui ram an lei dan chung changah dan bawhchhiatna nasa tak a awm ngei 



nia lang hi Mizoram mipui duhdan leh beisei ang ngeiin, Central Bureau 

Investigation..’ (khami a hmalama kha kan belh ang a) ‘chak tak leh…’ tih kha i 

correction chin turah ka ngai a; a dik em?  

 

[Interruption] 

 

(Pu Robert Romawia Royte :  ‘CBI in an chhui’ tih, a tawp word panga kha 

replace a ni mai.) 

 

Awle, a tha ah ngai ang aw. Khatianga tlema han tihdanglam hlek kha a lo nih pawhin 

ka pawm thei a. He House rorelna sang ber hian vawiina ka Private Resolution hi min 

pawm saka, min adopt sak turin ka’n dil e.  

 

SPEAKER :  Aw le. Resolution neituin adopt a rawn dil ta a, kan buk 

ang a. 

 

“Indian Airforce (IAF) in Lengpui ram an lei chungchangah dan bawhchhiatna nasa 

tak leh corruption a awm ngei nia lang hi Mizoram mipui duh dan leh beisei ang ngeiin 

Central Bureau Investigation (CBI) in an chhuichhuah thuai theih nan Mizoram 

sorkarin rang taka bawhzuiin chak takin hma la rawh se”  tih a ni a. Remti in ‘Remti’ 

ti ula, rem tilo kan awm chuan ‘rem tilo’ ti ula.  

 

Dr. R. Lalthangliana Resolution chu House-in lungrual takin a adopt ta a ni. (Dr. R. 

Lalthangliana :  Pu Speaker, ka lawm e.) 

 

Hei, dar 7:00 hian Governor programme a awm tih kan hre theuhin ka hria a Vice 

President lokal chungchangah. Memberte in zahawm khawp mai a, kan hotute phei 

chu an tlang tawh mai a ngaih hmel a. Thil tam ka sawi lo ang a.  

 

Amaherawhchu, nichinah khan kan Minister zahawm takina a rawn dinpui kha a 

zahawm a, mimal a tu ka va ti lo a, mimal taka va in-attack ang chi kha, ‘hei hi chu i 

ti lo hram ang u’ tih kha kan sawi thin a nih kha; ka maiden speech ah pawh khan ka 

sawi a.  

 

Tin, tunhnaiah kan member zahawm tak Pu Robert-a thusawi expunge ka rawtna chhan 

a pawh kha thil dang ani lo a; kha tawgkama kha awmreng ta se, proceedings record -

ah; nakinah kan tu leh fate’n khatiang tawngkam ram hnuk lam ni lo personal thil lutuk 

anga lang kha ‘a tan pawh a tha lo e’ tiin, kha kha expunge a ni. Rilru dang fel lo put 

a awm lo e tiin ka’n sawi ni rawh se.  

 

 

 

Aw le. Vawiina kan business chu kan zo ta a, kar leh March Ni 9, (Thawhtanni) dar 

10:30 ah kan thukhawm leh dawn nia.  

 

Sitting adjourned 

